
Ban yarda wani ko wata ko wasu gungun al'umma su juya mini labari ta kowace irin siga ba, sai da rubutaccen izinina. Littafin BA DON MACE BA... Mallakina ne.

JAN HANKALI

 Ku sani labarin Ba Don Mace Ba... Ƙirƙirarre ne, idan ya yi daidai da rayuwar wani ko wata ko wasu a cikin al'umma, to akasi ne cikin rashin sani.

 Yadda muka fara lafiya Allah ya sa mu gama lafiya, Allah ya tsare hannuna da rubuta abinda zai cutar da wani ko wata a cikin al'ummar musulmi.

BISMILLAHIR RAHMANIR RAHIM

Ciwon 'ya mace, na 'ya mace ne. Shi ne zancen hikima da ya yi mini tasiri tun daga yarintata har zuwa lokacin da juyayyar ƙaddarata ta canza fasalin tunanina, ta karantar da ni sabon darasin da na fahimici cewa wata 'ya macen takan zamo silar zubar hawayen 'yar uwarta mace.

AGEGE, LAGOS NIGERIA

10:46pm

  Tsaye nike na jingina hannayena duka biyu jikin bango, tamkar ana soka mini allurai dubu nake jin tsira a kowane sashe na jikina, idanuwana suna juyawa numfashina na kaiwa da komawa tsakanin huhu zuwa bututun mafitar numfashina. Bakina ya kasa furta kowace irin kalma sai dai neman ɗaukin Ubangiji da nake a cikin zuciyata.

 Tamkar an kwaɗa mini guduma na ji wani abu ya bigi ƙoƙon kaina, zallar azaba ta ratsa daga cikin kan har zuwa tafin ƙafata. Runtse idanuwana na yi, "Ya Allah kar ka kashe ni ba tare da gaskiyar lamarin rayuwata ya bayyana gare ni ba…"

  Tsirar alluran ta kara yawa cikin jikina, wani irin juyi jaririn da rayuwarsa ta dogara da ni ya yi tamkar shi ma yana jin kwatankwacin abinda nake ji, jikina ya ƙara karkarwa hannuna da nake jinsa tamkar an liƙa shi da cingam a jikin bango na jawo da matsanancin ƙarfi, cikin kiɗima nasa hannun na tallabe cikin da nake kintacen watanninsa za su kai biyar. 

 "Ya Ubangiji na roƙe ka da yaren da babu mai jinsa sai kai, babu masanin sa sai kai ɗaya, ka raya ni na haifi abinda ke cikina, ya Allah kar ka ɗauki raina da na ɗana har sai ya sadu da mahaifinsa..."

 Wata tsirar ta sake taso mini, kamar an ɓalle wani kangi a cikin hancina, na ji wani abu ya yaye ya bar ni da shi wasarere, hakan ya tilasta mini furzar da numfashina ta baki, wani ruwa mai ɗumi ya biyo ta cikin hancin hakan ya tabbatar mini jini ne. Da ƙyar na duƙar da kaina domin bawa jinin damar ɗiga a kan ƙasa.

 Sunayen Allah kawai nake ambata a cikin tsokar da ke manne da ƙirjina. Na kasa motsa ko da ƙaramin yatsana, na yi shiru ina sauraren azabar da ke ratsa jini da ɓargon jikina. 

 Kaɗan-kaɗan na ji ta fara raguwa, jinin da ke ɗigowa daga hancina ya tsaya, juyin da cikin jikina ke yi ya ragu. Numfashi mai karfi na furzar na ja ƙafata a hankali, jin ta matsa daga inda take ya sa na ji wata guntuwar nutsuwa ta dirar mani, hannuna na janye daga jikin bangon na ja ɗayar ƙafar domin isa wajen tabarmata, sai dai ban yi nasarar kai wa gare ta ba nauyin jikina ya buwayi ƙafafuwana hakan ya sa na faɗi ƙasa daɓas tsakiyar madaidaicin kangon ɗakin.

 Take ƙuguna da sauran jikina suka amsa, a wahalce na dafa hannuwana na ja ƙuguna na jingina da bango. Hawayen da ke sintiri kan dandamalin fuskata suka ƙaru, takaici da tuƙuƙin baƙin cikin da ba ni da maganinsa suka ƙara toroƙo cikin zuciyata, rufe idanuwana na yi cikin raɗaɗi da ƙuna, sannan na soma karanta. Ayatul kursiyyu da ƙul'a'uzai domin samun sawaba. Cigaba da maimaita addu'ar da duk ƙwaƙwalwar kaina ta taskace na yi har na samu sauƙi da ƙarfin da na iya jan gangar jikina zuwa wajen tabarmar, ina isa gare ta na kwanta ina mayar da numfashin wahala.

★

 4:37am.

 A hankali na soma motsawa, 'La'ilaha Illah Anta Subhanaka Inni Kuntu Minazzalimeen,' na ambata cikin zuciyata. Tashi na yi zaune, babu wadatar haske cikin ɗakin kasantuwar fitilar Obasanjo ya gaza da na kunna ta disashe, miƙewa na yi cikin rashin ƙarfin jiki na janye mayanin labulen taga da ya yi mini katanga da hasken farin wata da ya mamaye sararin samaniya, ina yaye labulen haske ya ratso cikin ɗakin. Baya na yi na lalubo butata da ke cike da ruwa, a hankali nake takawa har na fito waje zuwa inda ban ɗaki yake. 

  Ban jima cikin ban dakin ba na fito, sai da na fara wanke jinin da ke hancina sannan na yi alwala na koma ɗaki. Kasantuwar asuba ta kawo jiki hakan ya sa na gabatar da shafa'i da wutiri da raka'atanil fajr. Zama na yi na mintuna kaɗan ina zikirin ya hayyu ya kayyumu birahmatika astagisu aka tayar da sallar asuba, miƙewa na yi na gabatar da tawa sallar, bayan na idar na jingina da bango ina azkar har zuwa wayewar safiya.

 Karfe bakwai daidai na shafa addu'ata, abayar da ke jikina na yaye na yi sama da yangwalalliyar rigata, na yi ƙuri ina kallon cikina, hannu na ɗora kansa na yi shuru ina sauraron motsinsa. "Barka da safiya abun ƙauna, ina fata kana lafiya. Jiya mun sha wuya ko? Ka yi haƙuri, duniya gidan jarabawa ne, kuma rauninmu shi ke tayar da ƙarfinmu, wata rana wannan wahalar za ta zama labari. Ka yi haƙuri ka ji, Amminka na gaishe ka..." Shuru na yi tamkar yana jin zancen da nake cikin zuciyata.  "Kai ma kana gaishe ta ko?" Murmushi ya suɓuce mini na sake shafa cikina, sauke hannun na yi na karanta Lahaula da sauran addu'o'in kariya na tofa na shafe cikin gaba ɗaya.

 Gyara zaman rigata na yi tare da hijabina sannan miƙe na ɗauki jakata. Buɗe jakar na yi, babu komai cikinta daga ƙaramin littafin rubutu da biro sai takardar naira dubu ɗaya da wasu 'yan canji. "Ba za su ishe ni na ci abincin yinin yau ba." Na ayyana a raina ina kaɗa kai.

  Kai tsaye waje na fita na zira takalmin silifas sannan na jawo ƙofar ɗakina na rufe. 

 A cikin Unguwar Agege da ke birnin Legos gidan da na rakuɓa ina gudanar da wahalalliyar rayuwata yake. Gidan wani tsoho ne yana rayuwa shi da ɗansa da kuma 'yarsa. Yarinyar idan ta fita ba ta cika dawowa ba sai can cikin dare, da gari ya waye kuma kafin ta tashi daga barci na fita kasuwata. 

 Ba komai ba ne kasuwata ba face bara a babban titin Agege. Bara ita ce ci na, ita ce sha na, ita ce suturata a tsayin watanni uku da na yi ina yin ta, da ita nake komai na ƙaddararriyar rayuwata.

 Shi kuma ɗan nasa mai suna Ayuba yaro ne mai nutsuwa da hankali, tamkar ba uwa ɗaya ta haife shi da 'yar uwarsa Saratu ba. Shi ya taimaka mani da kangon ɗakin da ba a ƙarasa aikin gininsa ba. Kodayake kusan duka gidan haka yake ba kammalallen gida ba ne, huntun bulo ne ba filasta da fulo.

  Kasantuwar Ayuba ya san ba na magana, hakan ya sa ya ɗaga mini hannu cikin girmamawa. Jinjina kai na yi tare da mayar masa da martanin gaisuwar da ya yi mini. "Allah ya kiyaye ya ba da sa'a." Sake ɗaga hannu na yi alamun, ameen sannan na fice daga gidan.

 IPAJA ROAD

AGEGE CENTER MOSQUE

  Wurin cike yake da tarin masu bara, mafiya yawan su kuma, mata ne da yara maza daga cikinsu ɗaiɗaiku ne. A gajiye na isa wurin duk da babu nisa mai yawa tsakaninsa da gidan da nake. Jefi-jefi masu bayar da sadaka suna wucewa, sai dai ni ban samu komai ba kasantuwar ba na iya kokowa wurin karɓa.  Har ƙarfe goma na safiya ta kawo jiki ina zaune gefe ina kallon masu bayar da sadakar da masu karɓa.

  Wata mota mai matuƙar kyau ta yi parking daidai wurin da muke, zuba mata idanu na yi ina ƙare mata kallo. Cikin sauri da gudu irin na ƙwaƙwalwa wani tunani ya yi walƙiya cikin ƙwaƙwalwar kaina. 'Marcedes Benz' na ayyana a raina.  Guje-guje da hanzarin masu karɓar sadaka a gurin motar ya dawo da ni hayyacina. 

  Tamkar na miƙe na karɓi tawa sadakar na ji, sai dai kokowar karɓar kuɗin da mutanen ke yi ta wuce yadda nake iya kare kaina daga gare ta. Daga inda nake ban motsa ba na zuba musu idanuwa ina ta aikin kallonsu, gani na yi ya miƙo kuɗin da ban iya kintacen nawa ba ne ya damƙa hannun ɗaya daga cikinsu. Kamar fari suka yi gefe suna rigima wajen raba su. Sam ban raɓi inda suke ba, na yi zaune ina jiran ta inda nawa rabon zai ɓullo.

 "Baiwar Allah." Shi ne abinda kunnuwana suka zuƙo mini nesa kaɗan da ni. Kaina na mai da wurin da nake kintacen sautin muryar. Gaba ɗaya an sauke gilashin motar, kyakkyawan saurayi na yi tozali da shi gefen mazaunin direba, kallo ɗaya za ka yi masa ka san kuɗi sun zauna a fatar jikinsa. Da hannu ya yi mini alamun nazo. Miƙewa na yi da ƙyar saboda nauyin ciki tare da raunin da ke dabaibaye da jikina.

 "Ke ma bara kike?" Ya tambaye ni lokacin da nake isa wajen shi. Jinjina kai na yi alamun eh.

 Kaɗa kai ya yi cikin nuna damuwa. "Amma baiwar Allah ba ki da miji ne? You're too young and you're pregnant?" Baya na yi alamun tafiya domin ba surutunsa ya kawo ni ba, karɓar abinda zai taimake ni da shi ya kawo ni.

 "Hey..." Ya faɗa. Juyawa na yi ina kallonsa, kuɗi ya miƙo mini. "Well." Ya faɗa yana ƙura mini idanuwa cike da al'ajabi. "Ko ma me ye, bai kamata a irin yanayin da nake ganinki a ce kina gurin nan ba..." 

 Gaba na yi na koma inda nake zaune, lissafa kuɗin da ya ba ni na yi. Kilo sha biyu ne na nairar Nijeriya. Uku daidai na raba su, dubu takwas na saka a jakata, sannan na miƙe na ba wa ɗaya daga cikin matan sauran dubu huɗun. Agogo na duba, ƙarfe goma da mintuna kaɗan, hamdala na yi a zuciyata, sannan na tafi shago na sayi abinda zan buƙata da nake tunanin zai min wuni biyu. Gaba na yi ina taku a hankali har na isa cikin lungun gidanmu, wurin Innani na biya na karɓi ƙosai da kunu sannan na wuce gida.

★★★★★

New G.R.A Modoji

Katsina State Nigeria.

 Tsaye suke cikin farfajiyar wani katafaren gida. Cikin murya mai cike da kissa da kisisina ta furta. "My Boo..." 

Murmushi ya sakar mata tare da faɗin, "My Shona." Langaɓar da kai ta yi a shagwaɓe ta ce, "Ji nake kamar kar ka tafi Sweetheart." 

 "Shona, dole na tafi mana, idan ban tafi ba wa zai nemo mana kuɗin?"

 "My Boo... We're now a millionaires, saura ƙiris ma mu zama billonaires, ko My Boo?," ta ƙarasa zancen tana rungume shi. Jinjina kansa kawai ya yi ba tare da ya furta komai ba.

  "Nawan, Allah ya kiyaye. Sai ka dawo,"  Buɗe motar ya yi ya shige, a hankali ya silala ya fice daga cikin gidan.

  Da sassarfa ta shige cikin falon gidan, juya kai ta yi ta kalli wani sashe cikin ƙayataccen falon, harara ta watsa ma wurin sai kuma ta saki dariya ta faɗa kan daya daga cikin kujerun da suke zagaye da falon. Numfashi ta sauke ta jawo wayarta. Kira ta danna ringing biyu ta yi aka dauka. 

"Hello Mom."

"Na’am diyata, 'yar albarka," ta amsa daga gefe.

 "My mom in fada maki tafiyarmu Vienna ta matso, few days suka rage, yanzu haka ma ya tafi wurin meeting Kano."

 Wacce ta kira da Mom ta ce, "Ɗiyata ina fata ku je lafiya ku dawo lafiya, ni abinda nake so ko hajjin bana a yi ta da ni."

"Mom ba ki da matsala, ko ni nan zan biya miki da kaina. Ba ma haka ba Mom, ai kafin lokacin hajji sai na cika miki account ɗinki da kuɗi lokacin da za mu tafi har wasu sai kin biya ma wa"

 "Ina alfahari da ke ɗiyata." Uwar ta faɗa cikin shewa.

 "Kin san wani abu Mom? Gaba ɗaya fa Sweetheart ya ƙarasa mance wannan matar tasa, haka Ummansa ba ya tuna komai fa game da 'yan iskan family ɗinnan nasa. Yanzu ni kaɗai nake da AbuƊalib sai yadda na yi da shi." Dariya suka yi gaba daya. 

 Sai da suka yi mai isar su sannan Uwar ta ce, "To abinda zan fada maki dai ki mai da hankali ki tara abinda kika tara, ba kin ce can Binina." 

"Vienna fa Mom." 

"Oho, ko ma mene ne dai ku kuka sani. Ina ce can ma kudin zai samu ba, to ki kokari har gida ya siya miki, ba iya kudin za ki ta karɓa ba, ki samu ki samu har da Kadarori."

"An gama My Mom," ta fada tana wata dariyar. Hira suka cigaba da yi kafin daga bisani ta kashe wayar.

 Ƙafa ɗaya kan ɗaya ta ɗora, cikin isa da ƙasaita ta ce, "Laure! Laure." A hanzarce yarinyar ta ƙaraso tana faɗin ranki ya daɗe ga ni. Ɗan yamutsa fuska ta yi a banzace ta ce, "Ki mai da hankali ki ƙara gyara gidan nan, don na ji wani wurin yana ɗan tashi. Sannan a yi min ɗanwake, yau danwake nake son ci."

 "To hajiya an gama," ta fada tare da mikewa tsaye da sauri ta fara abinda aka umarce ta.

★

 Tuƙi yake a hankali ya har ya hau babban titin da zai fitar da shi daga Katsina wanda zai ɗauke shi ɗoɗar ya kai shi har birnin Kanon Dabo.

  Kallon titi yake yi ƙwaƙwalwarsa cike da tunani, tamkar akwai inda ya kamata ya je kafin ya wuce, tamkar akwai abinda ya kamata ya yi kafin ya hau hanyar, tamkar akwai wanda ya kamata ya gani kafin ya je meeting ɗin. Zuciyarsa ta buga da ƙarfi, rufe ido ya yi ya buɗe wani abu mai kama da mamayar duhun dare ya soma lullube masa zuciya, numfashi ya furzar da ƙarfi ya cigaba da tafiya a hankali.

  "Manzon Allah S. Ya ce, "Idan za ku yi tafiya ku sayi hanya. Yin sadaka kenan Joonam, kar ka wuce ƙofar welcome to Katsina ba ka yi sadaka ba Yaya." 

 Da sauri ya taka birki, gefe ya yi da sauri ya tsaya cikk, maganar yawo take a cikin tasmaharar tunaninsa. Hannu ya sa ya bigi sitiriyan motar, 'What's wrong with me? Ina fama da hallucination ne wai?... Noo... But i want see a Doctor immediately. Bara na isa Kano..."

Kansa ya ɗora kan sitiyari kamar idanunsa za su zubar da ƙwallah. Sai da ya mayar da numfashi sosai, sannan ya ja dogon tsaki, dubu biyar ya fiddo ya riƙe a hannunsa, motar ya tada ya cigaba da tafiya. Almajirin da yake hange kaɗan har ganinsa ya so yamutsa tunaninsa ya miƙa wa kuɗin. 

 "Allah ya kiyaye Allah ya sa a sauka lafiya."

 Almajirin ya faɗa. Kallonsa ya yi ba tare da ya iya amsawa ba, dogon tsaki ya ja, domin suna ɗaya daga cikin kalaman da ke mashi gizo suna kai farmaki wa nutsuwarsa. Cikin rashin sanin makamar tunaninsa ya mayar da hankalin kan hanya ya cigaba da tuƙi cikin kwarewa domin isa Kanon dabo.
SH 2

  Wajejen ƙarfe uku da mintoci na yammaci ya isa birnin Kwankwasiyya, kai tsaye TGP  ya yi wa tsinke inda za su gabatar da meeting dinsu, parking space ya yi wa motarshi masauki sannan ya fita. A hankali yake tafiya zuciyarsa cunkushe ya rasa abinda yake masa dadi, reception ya isa, cikin kasalalliyar murya ya furta, 'traders meeting room.' Matar da ke kan aiki ta ce, 'Okay sir.' Key ɗin ɗakinsa ta ba shi. 'Room 105.' Sam baya son dogon surutu, 'I know. Thanks,' ya faɗa tare da juyawa ya nufi hanyar da za ta sada shi da room ɗin.

 Tafiya yake cikin ɗan corridor da zai kai shi ɗakin. Ji ya yi kamar ana bin sa a baya, idan ba kunnensa ke mashi gizo ba har sunansa ya ji ana kira, da wata muryar da yake ji tamkar ya daɗe da saninta. Da sauri ya waiwaya har yana tuntuɓe, ba kowa kuma ba komai a wurin sai wani matashin saurayi da yake tunkaro inda yake, yana tafiya yana latsa waya bai ma san da shi a wurin ba.

 Ajiyar zuciya ya saki, ya juya ya cigaba da tafiya. Ƙofar ɗakin ya yi birki, hannu ya sa a sanyaye ya buɗe ɗakin. Sharaf ya faɗa kan kujera, shuru ya yi yana tunani. Ya rasa abinda ke masa daɗi, ya rasa gane me ye matsalarsa, account ɗinsa cike yake da kuɗaɗe, jikinsa da ƙoshin lafiya. Buɗe ido ya yi ya zuba ma kujerar gabansa ido, 'Jikina ba cikakkiyar lafiya,' ya faɗa cikin bayyanannar muryarsa. Sam ya gaza gano damuwarsa, ya tsaya cik a kan 'hallucination' ne lalurar da ta yi wa rayuwarsa dabaibayi. 

 Zamewa ya yi ya kwanta kan kujerar ba tare da ya cire ko da takalmin ƙafarsa ba.

 ★

 Ƙarfe shida saura ya farka daga barcin. Da sauri ya duba agogo, mintuna kaɗan suka rage shida ta cike. Da sauri ya miƙe, kayan jikinsa ya fara ragewa, ya yi gaba zuwa toilet. Ruwa ya watsa domin ƙarfe shida daidai ake meeting ɗin da ya kawo shi Kano.

 Yana fitowa wasu kaya ya saka, bai tsaya cin abinci ba, bai gabatar da Sallolin da suka riske shi a hanya ba ya fice ya nufi wani babban ɗaki inda suke meeting ɗin.

  Ɗakin da za su yi tattaunawar ya shiga, "I'm sorry sir, na zo makare." Ɗaga mashi hannu suka yi. Ɗaya daga cikinsu ya ce, "Ba matsala ai ba ka ƙara lokaci da yawa ba." 

 "Thank you Sir." Jinjina ma shi hannu ya yi tare da nuna mashi wurin zama. 

 Su shida ne masu meeting ɗin, uku daga cikinsu ajayen fata ne, biyu mutanen China sai ɗayan baturen England ne. Sai mutum uku baƙaƙen fata, shi kaɗai ne ɗan Nigeria, biyun 'yan South Africa ne. A nutse suka fara abinda ya tara su a wurin. Bayan sun gama suka ƙara taya shi murnar zama babban trader na kasuwar Crypto a Nigeria. Bayan maƙudan kuɗaɗen da suka yi mashi albishir ya samu, wanda zai karɓi shaidar girmamawa a babban taron da za a yi a Vienna da ke cikin ƙasar Austria.

 Sosai yake jin daɗi yana farin ciki, tare da godiyarsa a gare su. Bayan sun ƙarƙare wajen ƙarfe takwas na dare ya koma masaukinsa. Wayarsa ya ɗauka ya yi tsuru yana ta kallonta, ma'adanar ajiye lambobi ya shiga, ya daɗe yana bin su ɗaya bayan ɗaya, sai dai ya rasa wa zai kira, wa zai sanarwa irin cigaban da ya samu a ranar yau, tabbas ya san yana cikin masu nasara a harkar sai dai, bai yi zaton shi ne zai zamo na ɗaya ba a kaff Najeriya, bayan tsabar kuɗi dala dubu ɗari biyar da ya samu, lambar girmamawa, sabuwar mota wacce ake ya yi, da ɗaukar nauyin yawon shaƙatawa na tsawon kwana talatin shi da iyalansa, haɗe da wasu kyautukan da bai san nawa zai samu ba, tabbas abin farin ciki ne. Wa ya kamata ya faɗawa wannan babban abun albishir? Shuru ya yi, tamkar an shafe tunaninsa ya kasa tuna kowa, dogon tsaki ya ja tare da ajiye wayar gefensa. 

 "La, la, la, la. Phoolo ka taro ka..." Wayarsa ta ɗauki ringing. Juyawa ya yi inda take kamar zai ɓalla wuyansa. Cigaba waƙar ta yi cikin zazzaƙar muryar Lata Mangeshkar. "Shona." Shi ne sunan da yake yawo a screen ɗin wayar. Zuciyarsa ta hau bugawa, waƙar da ta daki dodon kunnensa ta wargaza ragowwar sukunin sa, sam ba shi da nutsuwa idan ba ya canza 'ringing' ɗin wayar ba. Tsaki ya ja har wayar ta tsinke bai ɗaga ba, hannunsa na rawa, ya yi saurin shiga sashen ringing ɗin wayarsa ya cire daddaɗar waƙar ya bar asalin kiɗan wayar SAMSUNG Z-Fold latest version.

 Wani kiran ya sake shigowa, cikin nuna ƙauna ya ɗaga kiran. "My Shona. Kin manta da ni, bayan kin san ke kaɗaice nutsuwata."

 Daga gefe ta saki murmushi, "My boo... Ko ina manta kowa ba zan taɓa mantawa da kai ba. Ka sani kai kaɗai ne rayuwata farin cikina."

 Ɗan gajeran murmushi ya saki, "Shona, i'm in dilemma, baki ɗaya na kasa gane me ye ke damuna, sai in riƙa jin wasu maganganu har da motsi ma. I don know what's wrong with me..." 

 Shuru ta yi kamar tana nazarin wani abu, "Kin ji Shona." Ya faɗa kamar ƙaramin yaron da ke gaban Mamanshi.

 "Sorry, Bubuna, ba gobe za ka dawo ba, idan ka dawo sai mu je hospital."

 "Shi ke nan to. Kina lafiya."

"Lafiya nake."

"Ka ci abinci?"

"A'ah, ban ci ba."

"To ka sa a kawo maka yanzu."

"Okay Shona, ki kula min da kanki sai na dawo."

"Okay, Sweetheart, idan ka gama cin abincin sai ka kira ni." 

"Okay." Ya faɗa yana kashe wayar. Duƙar da kansa ya yi. A hankali ya miƙe ya kira wayar tarho. Mintuna kaɗan a ka kawo masa abinci. 

 Ɗan tsakura ya yi, sam ji ya yi ba ya da sha'awar abincin. Lemo ya ɗaga ya shanye gaba ɗaya. Jefar da kwalbar ya yi sannan ya ɗaga ruwa su ma ya shanye. Ba tare da ya wanke ko bakinsa ba ya zame kan kujerar.

 "Yin sallah cikin lokaci yana kawo farin ciki, Joo..." Daɗe kunnuwansa ya yi jin abinda ke hargitsa ƙwaƙwalwarshi sun cika farantan kunnuwansa. Sai da ya ji guntuwar nutsuwa ta dirar mashi sannan ya sauke hannunwanshi. 

 Shuru ya yi, "Haka ne fa... Ban yi sallar azahar ba, ban yi ta la'asar ba, yanzu kuma ga Magrib da Isha." Tamkar ya miƙe ya yi sallarsa, sai kuma ya gyara kwanciya. "Na haɗa in yi duka idan na tashi ƙiyamul-lail." Ya faɗa tare da juyawa ya yi kwanciyarsa, bai jima ba barci ya ɗauke shi.

★

 A nutse yake tuƙi, gefensa dattijuwar mace ce tana amsa waya. "Mama." Ya faɗa lokacin da ya ga ta ajiye wayar.

"Na'am, ɗan Mama ya aka yi ne?" Ta ba shi amsa tana mayar da dukkan hankalinta kansa.

 "Yau na ga abinda ya dame ni ne."

 "Me ka gani Yunus ɗina?"

 "Ɗazu da safe na ga wata mata nan wajen Ipaja cikin masu barar nan, Mama matar fa she is pregnant and she is too young, it's not free Mama, ƙaramar yarinya kamar wannan tana bara."

 Kaɗa kai ta yi cikin damuwa ta ce, "Abin da ciwo kam, ƙananan yara da mata su ne cike da tituna da kasuwanni suna bara a yanzu. It's very unfortunately."

 "Mama, ni ta tsaya min a rai, yarinya ce fa, wannan na tabbata ba ta fi 25years ba, ina mijinta? Ina iyayenta? Da 'yanuwa da danginta?"

  "Allah kaɗai ya sani Yunus. Allah ya sauƙe ya sa kuma ba irin masu ɗauko ma iyayensu magana ba ne, su kuma iyayen su kasa haƙuri su kore su."

 "Masu ɗauko ma iyayensu magana Mama? Kamar yaya kenan?" Ya tambaya cikin al'ajabi.

 Murmushi ta sakar masa, "Yunus ina nufin masu ɗaukar ciki ba ta hanyar aure ba, masu haihuwar ɗan gaba da fatiha, da yawa iyayensu ba sa jurewa sai su kore su."

 Kaɗa kai ya yi cikin tsananin damuwa, "Amma ko haka ne sam bai kamata ba. Kuma..." 

"Mene ne Yunus?"

"Na ga kamar tana cikin yanayin damuwa wannan, an ya lamarinta zai zama kamar haka kuwa?"

 "Oho dai, ni ban sani ba." Ta faɗa tana sakin zancen.

 Tuƙi ya ci gaba da yi zuciyarsa cike da tunani kala daban-daban a kan matashiyar matar da ya gani.

★

 Zaune nake kan tabarmata. "Barka da yammaci abun ƙauna." Na ayyana a raina ina shafa cikina. Murmushi na saki, tamkar ya maido min amsar gaisuwar da na masa. "Abun ƙauna, ka yi mana addu'a ka san addu'ar ƙananun yara tana karɓuwa, musamman ma jariri mai ƙaunar Amminsa kamar ka. Abun ƙauna wahala ba ta da daɗi, rayuwa cikin aminci ta fi komai zama ma fi soyuwa a gun kowa."

 Sauke hannun na yi na dafa shi ƙasa, hawaye suka cika kwarmin idanuwana, zuciyata cike take da fargaba da tsoron ƙarasa faɗuwar rana, domin duhun dare yana zo min tattare da masifar da take barazanar katse igiyoyin rayuwata a duk ya yin da ta sakko mini. Fatan kowane mai rai mutuwa ta zama hutu a gare shi, haka shi ne fatana a kowane taƙi da tunaninta ya zo min cikin raina, sai dai soyayyar abun ƙaunata, ya sa ina tsoron zuwanta gare ni a kowane lokaci. "Ya Allah, ka ba ni dama da ikon haifar abinda ke cikina." Na ambata cikin ƙirjina. Addu'o'i na fara jerawa cikin raina, sosai nake cikin tsoron abinda ke zo mini, wanda yake saka mani yanke ƙauna ga cigaba da rayuwa a kowane lokacin da ya zo mini.

 Jin an fara kiraye-kirayen sallar Magrib ya sa na miƙe da ƙyar na yo alwala. Sallar na gabatar saboda raunin da jikina ya yi na miƙe na gabatar da sallar Isha'. 

 "Ko na yi kwanciyata ma kawai, wataƙil na kaucewa abinda ke kawo mani farmaki cikin daren nan." Zuciyata ta ayyana mani.

 Jinjina kai na yi alamun na amince da shawarar zuciyata, ɗan mayafi na sa na kakkaɓe shimfiɗar na kwanta. 

 Addu'o'in kwanciya barci na yi na shafe jikina da abun ƙaunata.
SH 3

Kamar koyaushe tsira mai kama da ta allurai na fara ji tana ratsa cikin jikina, yunƙurin tashi na yi daga kwancen da nake, sai dai ji na yi kamar an danne ni da tuli-tulin yashi na kasa motsawa ko in da can, hawaye suka fara taruwa a kwarmin idanuwana, domin halin da nake shiga yana jijjigani a duk lokacin da na kasance cikinsa, ba ni da abun yi sai sunayen Ubangiji nake ta ambato a ƙasan raina.

Cikin wani sauti na ji tashin wata addu'a na ratsa kunnuwana, "Allahu ya Allahu, Rahmanu ya Rahmanu, Rahimu ya Rahimu, ya Rabbal Arbabi, wa ya Ilahal Ilahati, wa ya Malikul Malakuti Wa ya Sayyidis Sadati najjini min sharri ma ahammani." Ɗaga kaina na yi na kalli matar da ke rera addu'ar cikin muryarta da firgicin da nake ciki bai hana ni tantance daɗinta ba. Jinjina mini kai ta yi tana cigaba da maimaita addu'ar, tsura ma bakinta idanuwa na yi alamun ina son in yi, da hannu ta yi mini nuni da na yi abinda na yi niyya, mu yi addu'ar tare. Kaɗa mata kai na yi alamun ba na magana. Sam ba ta damu da abinda na nusar da ita ba, ta ƙara yi mini nuni da na bi ta mu yi addu'ar tare. Hawaye suka gangaro mini saboda azabar da nake ji tana ƙaruwa cikin jikina, ɗaga kai na yi na sake kallon matar da har a lokacin ba ta bar abinda take ba sai ma ƙara ƙaimi da take yi. Kallon bakinta nake yi da umarnin da take ba ni, cikin azama da ƙoƙari irin na mai neman mafita na yunƙura domin bin ta kamar yadda take yi mini nuni, bakina na fara motsawa cikin sa a na ji na fara kamo addu'ar, sake ƙoƙarin bin ta na yi, a hankali na ji ina maimaita abinda take faɗa, cikin 'yan daƙiƙu bakina ya kama addu'ar raɗam kamar na daɗe da saninta. Sannu-sannu na ji tsirar da ke yawo cikin jikina ta soma raguwa, nauyin da nake ji ya danne haƙarƙarina ya kau tamkar cirar ƙaya. Zufa ta fara karyo mini ta kowace hudar gashin jikina, lokaci bayan lokaci ina sauke nannauyar ajiyar zuciya.

 Firgigi na farka daga barcin da nake yi, zuciyata na harbawa da ɗan sauri tare da bitar addu'ar da na yi mafarkin ina yi cikin raina. Da sauri na miƙe zaune hannu na sa na fara karkaɗa fitilata da haskenta ya dishe. Numfashi nake maida wa har a lokacin, kai na haɗe da gwiwa ina bitar mafarkina. Hawaye suka gangaro mini domin a yau na tsira daga sharrin abinda ke cutar da ni a cikin dare a lokuta mabanbanta. 

  Maimakon na koma barci miƙewa na yi ba ɗauko jikkata mai ɗauke da biro da littafi a cikinta, zama na yi na rubuta addu’ar, zuciyata cike da fatan wannan addu’ar ta zama silar yayewar kuncina, tare da maganin abinda ke damuna.

 ★

 Kwana biyu tun da na lazimci karanta addu’ar ban sake fuskantar matsalar da nake fama da ita a cikin dare ba. Yau ta kasance ba ni da ko sisi hakan ya sa na shirya tun da safe domin isa Ipaja na barato abinda zan sa ma cikina. A hankali nake tafiya cikin nutsuwata, wata mota na ga tana tunkaro babban layin da nake tafiya a kai, kokarin ba motar hanya na yi sai dai gani na yi tana tsayawa daidai inda nake, ɗan dakatawa na yi ina bin motar da idanuwana. 

 Gani na yi mamallakin motar ya soma sauke gilashinta, zuba masa ido na yi zuciyata cike da tsammanin ko yana tambayar wani wuri ne duk da na kasance ba mai dogon zama ba a unguwar, wataƙil ko da taimakon da zan iya masa da yarena wanda kowa ke ji.

 Kallon fuskarsa na yi, ban manta ta ba, ban mance tsayayyun idanuwansa da suka kafe ni da tuhuma kwanaki biyu rak da suka shuɗe. 

 Zuciyata ta buga da ƙarfi, hakan ya sa ni yin taku da sauri domin guje ma tuhumarsa irin ta waccen ranar wadda nake tsammanin ita ta kawo shi. "Hey!" Ya faɗa. Ban tsaya sauraren shi ba cikin azama na ƙara saurin tafiyata.

 "Baiwar Allah...!" Na ji ya ƙara faɗa.

 Ƙarar rufe ƙofar motarsa na ji alamun ya baro cikinta kenan.  

"Baiwar Allah na san dai ke musulma ce , don girman Allahn da ya halicce ki ki tsaya."

 Cikk, na yi ina sauraren mai zai faɗa kuma. Da sauri ya sha gabana, "Baiwar Allah, don Allah ki tsaya ina son magana da ke." Kada masa kai na yi alamun ba na iya magana.  

 Fuskarsa da bayyanannen tausayi ya furta, "Ya salam! Ba kya magana?" Daga kai na yi alamun eh. 

 "Okay. Alamu na nuna ke ba 'yar nan ba ce, domin kalarki da tsarinki bai yi kama da na wanda suke rayuwa a nan ba. Na tabbata akwai boyayyen labari a tattare da rayuwarki, kina buƙatar..." 

 Juyawa na yi na cigaba da tafiya, "Baiwar Allah don Allah kar ki tafi ki tsaya mu yi magana, ki tsaya don Allah na ce." Sake tsayawa na yi, da saurinsa ya dawo gabana, "Ni sunana Yunus, tun da na gan ki zuciyata ta yi amanna akwai wani abu tattare da ke, na tabbata kina bukatar taimako. Ba taimaka miki zan yi ba, na za ki taimaka ki nuna mini gidan da kike domin na yi abinda ya hau kaina." Kada kai na yi alamun ba na bukata. Wani murmushi ya saki mai nuna taurin kaina ya gundire shi. Baya ya yi ya shiga wani kutumbutsattsen shago, "Don Allah ina ne gidan wannan matar?"

 Kunnuwana suka zuƙo mini tambayar da yake yi ma mai shagon. "Nan kawai nake ganinta tana wucewa..."

 Iya abinda na ji mai shagon ya ba shi amsa, yayin da na fara nisa da inda suke.

 Jim kaɗan har na kusa ficewa daga layin na ji ƙarar motarsa bayana. Fakin ya yi ya fito ya zo inda nake, kudi ya dauko ya miko mani masu yawa. Tabbas na ji dadin kyautar kuɗin har tsakiyar raina. Sai dai ban nuna masa a zahiri ba, na yi saurin girgiza kaina alamun ya bar shi.

 Ajiye su ya yi a gabana, "Gasu nan Malam, ko ki riƙe su ko ki bar su, a nan duk ɗaya. Ni ba zan fasa abinda na yi niyyah ba." Yana faɗar haka ya juya ya tafi alamun ya fusata. Tsaye na yi sororo ina kallon kuɗin, a kowace rana ina neman taimakon Ubangiji, safe, rana, dare da kowane marece. "Fiii!" Ƙarar iskar wucewar motarshi ya katse min tunanina.

Bin motar na yi da ido, na duƙa a sanyaye na ɗauki kuɗin. Maimakon na tafi bara, baya na yi na koma gida, domin Allah ya hutar da ni.

 ★      ★

      ★

   Kwana uku curr da dawowarsa daga Kano, amma sam ba ya jin dadin rayuwarsa, haka nan yake jinsa cikin yanayi na ƙunci da baƙin ciki, ga maganganun da kunnuwansa ke jiyo masa suna neman su zarar da shi. 

 Cikin sanyi ya fito daga ɗakin baccinsa a shirye, kicibus suka yi da ita a bakin ƙofa.

  "My boo," ta fada tana kamo hannunsa. Sororo ya yi yana kallonta, "Ni bana son ina ganinka cikin damuwar nan, za ka samu lafiya fa, mun yi magana da Doctor ɗin, yanzu haka yana can yana jiran mu."

 Kallonta yake yi kamar sabuwar halittah, ba tare da ya furta komai ba. "Mu je asibitin ka ji My Bubuna."

 Shiga gaba ta yi ya bi bayanta, a nutse suke tafiya har suka isa inda ma'ajiyar motoci take.  Ba don ya so ba ya shiga motar don yi tuƙi zuwa asibitin, har suka isa asibitin ta masu saukin hankali bai tanka mata ba. Wuri ya samu ya yi fakin,  kai tsaye wurin likitan mai suna, Doctor Bashar suka isa. 

 Masauki likitan ya ba su suka zauna, cikin mutuntawa da girmama juna suka gaisa. Kallon AbuƊalib ya yi, sai da ya gama ƙare masa kallo tsaf, sannan ya fara masa wasu tambayoyi. Cikin muryarsa da ba ta cika kaifi ba ya ce, "Doctor, ni dai ba abinda ya same ni, amma wasu lokutan sai in rika jin wasu maganganu, idan na ji su kuma sai in ji suna ta min yawo a cikin kwakwalwa kamar na taba saninsu, sannan kuma wasu lokutan ina jin kaman na san wasu mutane amma kuma na gaza sanin su waye. Sai kuma ina ji kamar na aikata wani laifi, zuciyata ta yi ta ayyana mini idan na mutu daidai wannan lokacin wuta za a sanya ni. Doctor na ruɗe na rikice, cikin kwanakin da ba su na mako ba, ina nema na haukace..."

  Jinjina kai Doctor ya yi. "Okay, amma ba abinda ya faru da rayuwarka?" Badiyyah da ke gefensa ta yi karaf ta ce, "Ba abinda ya faru da rayuwarsa Doctor, lafiya lau yake, a kwanakin nan abun ya same shi."

 Jinjina kai Likita Bashar ya yi, sannan ya yi wasu 'yan rubuce-rubuce ya mika ma Badiyya takardar.

  "Ki je nan clinic dinmu ki siyo wadannan magungunan." 

 "Okay Doctor," ta fada. Jikinta na rawa ta fita waje. Tsayawa ta yi tana kallon takardar, sam ba ta fahimci komai ba game da magungunan da aka rubuta. Ɗan gajeran tsaki ta ja sannan ta jawo wayarta. Juyawa ta yi gefe-gefenta ta tabbar ba kowa a wurin sannan ta danna kira. Cikin 'yan sakanni aka ɗauki wayar, "Mom, akwai matsala fa. Kamar yadda na fada maki, AbuDalib ya zama wani soko-soko haka, kansa kamar yana nema ya kwance, sai kokarin tuno wadannan mutanen yake yi. A tsorace nake, kar ya koma hayyacinsa mu shiga uku, domin duka damarmakin da muka samu za su ruguje."

 Numfashi uwar ta ja, "Ai kin san hada abu dama da 'ya'yan  malaman zaure akwai wahala, amma ki rabu da shi, kar ki damu ko kadan, komai zai daidaita."

 "To Mom, amma fa dole sai an yi gaggawa."

 "Na ce kar ki damu. Kina ji na, yanzu ki siyo maganin in sha zai yi ki ba shi ya sha, in ci zai yi ma dai haka, ke ko ma dai me zai yi ki masa. Zan warware matsalar nan da kwana biyu."

 "Okay Mom. Amma na ce, Baba Alhaji na nan?"

 "Yana nan."

 "To ya same mu nan asibitin, don kin san magungunan sakatiri (Psychiatry) barci suke sa wa, kar ya yi barci kuma kin san ban kware a  tuki ba na rasa yadda zan da shi.

 "Bari gaya nan zuwa, yanzu nan zai taho," kashe wayar ta yi gaggauce ta isa clinic din. 

 Takardar ta mika, take suka ba ta wasu allurai tare da magunguna. Komawa ta yi cikin ofishin likitan. Iske shi ta yi ya kwantar da kansa bisa teburin da ke gaban likita. Wani kallo ya yi mata wanda ya sa cikinta juyawa, a ɗan razane ta ce, "My Boo… lafiya dai." Rufe ido ya yi ya bude, "Lafiya lau."

  Doctor ya karɓi zancen, "Ba wani abu za ku samu lafiya. Yanzu sai ku mike na muku allura ko."

 Tsaye ya tashi Doctor ya yi masa allura. Kafin ya zare tsinken alluran daga jikinsa barci mai kama da na tsafi ya dauke sh, a take ya faɗa jikin Doctor din gijib. Gyara shi likita ya yi ya kwantar da shi kan kujera. "Amma Doctor ya zan yi da shi?" "Ba komai, ki kira wani yayansa ko kaninsa ya  zo ya taimaka maki a tafi da shi gida."

  Bata rai ta yi don sam ba ta son jin zancen da ya shafi 'yanuwan AbuƊalib. "Okay, Doctor kamar na sani dama, yanzu za a zo sai mu tafi da shi ɗin."

 "Ba damuwa to." Wasu magungunan ya ba su ya ce ga su nan ta tafi da su tare da lokacin da za ya rika shan su. Kudi ta zaro daga jakarta ta miƙa masa, tana maimaita mun gode sosai Doctor. Ba a fi tsayin mintuna sha biyar ba yayanta da suke kira da Baba Alhaji ya karaso. Har inda AbuDalib yake kwance suka isa, da taimakon Doctor suka ɗauke shi suka kai shi har cikin mota. Fuskarsa a daure ya ce, "Me ya same shi ne?"

 "Ba ya da lafiya Baba Alhaji."

Tabe baki ya yi ya zagaya mazaunin direba ya kunna motar suka tafi. Tuki yake fuskarsa a daure, "Badiyya." Ya kira sunanta. "Na'am," ta furta tana mayar da hankalinta kansa. 

 "Kin ga rayuwar nan duk abinda ka shuka shi za ka girba, idan alkhairi ka shuka to alkhairi za ka girba haka idan ka shuka sharri shi ma sharrin za ka girba. Wani lokaci mutane suna yin abu kamar su ne suka halitta kansu alhali kuma duka bayi ne da suke da ubangida, yana sane da komai yana kallon komai, kuma ya sanya sharuɗa da dokoki." 

"Uhmmm. Baba Alhaji to ni me ya sa kake mini duk wannan maganganun?"

"Kin san dalili mana." Shuru ya yi lokacin da suka isa get din tamfatsesen gidan. Ba kowa gidan sai jefi-jefin masu aiki, kama shi suka yi suka kai shi har zuwa bedroom dinsa, barci yake tamkar matacce. Jawo kofar dakin ta yi ta rufe, Wani kallo Baba Alhaji watsa mata sannan ya buga tsaki. 

 "Baba Alhaji wai duk me ya faru kake ta min wannan abun?"

 "Badiyyah, kina bata min rai da wannan tambayar. Ni dai ina fada maki, abinda ka yi kamar jifar mashi ne, kai ka jefa amma ba ka san kan wa zai sauka ba duk iya yaƙininka, ko ya samu wanda ka sai ta, ko kuma ya samu wani wanda ba ka tsammani. Wannan ne abun tunanin ina zai fada. Na barki lafiya sai anjima." Bin shi ta yi da wata muguwar harara tamkar za ta yado idanuwanta. Dogon tsaki ta ja, a hankali ta ce, "Allah ya raka taki gona, wani jaye-jayen masifa. Ni kam na samu abun harina tunda har na kafa daula."

 Wani tsakin ta ja ta baro sashen shi, ta yi sashenta na kasa.

  ____________________

★

Kwance take kan gado wanda ko shimfida babu, hannunta sakale da igiyar karin ruwa, numfashi take mayarwa tamkar yana neman ya gagareta. 

 "Umma, don Allah ki taimaka ki bari na je gidan Yaya ya taimaka mana da kudin magani, kar mu rasa ki Ummanmu, don Allah."

 Kada kai ta yi, da kyar ta ambaci sunanta, "Rumaisa… watakil ke kina da ɗanuwa amma ni ba ni da wani ɗa, idan kuma kika je gidan AbuDalib ki sani kin je ba da yawuna ba, ba zan taɓa yafe maki ba."  Hawaye masu dumi da suka gangaro mata ta share, "Umma don Allah ki gafarce ni ki taimaka don Allah..." Ta ƙare zancen muryarta na rawa. 

 "Idan kin gaji da zama inda nake, ki tashi ki tafi wurin ma ci amanar Babanki, ki cigaba da zama da shi. Ni dama gabar da nake ina kaunar mutuwa ne sama da rayuwa."

 Dafe kanta ta yi ta hadiye yawun da ya yi mata tsaye a makoshi kamar dutse. Cikin muryar kuka ta ce, "Shi ke nan Umma, ni ina tare da ke, ba zan taba tafiya ko’ina in bar ki ba, kuma ina nan ko mutuwa za ki yi mu mutu tare."

  Rufe ido wacce ake kira da Umma ta yi, wasu 'yan kudi ta mika mata, "Ga shi ki hau abun hawa ki dauki wannan zoben nawa, ki je kasuwa ki sayar da shi."

 "Shi ke nan Umma, idan na tafi kuma wa zai zauna nan?"

 "Ki kira min Uwale ta zauna nan kafin ki dawo." Jinjina kai ta yi da sauri ta kira Uwale, cikin mintoci kadan ta kira Innarta Uwale ta iso. Fuskarta cike da hawaye ta durkusa gefenta, "Babbar yaya… Jikinki nisa yake yi, haka za ki zauna cikin wannan halin? Don Allah ki bari a shiga lamarin nan."

 "Uwale… ba kiran ki na yi ki min wannan maganar ba. Ki kula da ni kafin ta je kasuwa ta dawo. Shi ma don kar na cika ba kowa a kusa da ni wanda zai maimaita mani kalmar shahada idan mutuwata ta zo."

SH 4

RUMAISA

Abaya kawai ta saka ta fita, Keke Napep ta hau zuwa kasuwar central market, tana isa ta ƙarasa layin masu siyar da gold, ciro zoben ta yi daga aljihun rigarta, tsayawa ta yi bakin shagon tana kallon zoben, shi kaɗai ya yi masu saura a abinda suka mallaka, idan suka siyar ba su da wani abun ƙaddara da za su cigaba da fuskantar rayuwarsu. Wani abu mai tauri ta hadiye cikin makoshinta, take hawaye masu ɗumi suka tsiyayo daga idanuwanta. Da sauri ta juya ta bar ƙofar shagon, da sassarfa ta fita bakin hanya inda za ta samu Napep, 'yan kuɗin da suka rage mata ta duba, "Ɗari uku," ta furta tana fitar da wani huci. Ba ta karaya ba ta tsayar da mai Napep ta ce ya kai ta Modoji, cikin sa a ya amince zai kai ta da kuɗin da suka yi mata saura.

 Bakin tamfatsetsen gidan Yayanta aka sauke ta, tsaye ta yi tana kallonsa, katon gida ne da ya ji gini na tsara, ko ba a fada ba kallo ɗaya za ka yi masa ka tabbatar mamallakinsa ya tara manyan kuɗaɗe.

 "Idan kuma kika je gidan AbuƊalib, ki sani kin je ba da yawuna ba, ba zan taɓa yafe miki ba..." Wasu kalaman Ummanta suka soma yawo cikin ƙwaƙwalwarta. Hawayen da suka zubo mata ta sharce, "Rayuwar Ummana na cikin haɗari, sannan kuma ga rashin amincewarta a kan zuwana nan... Wannan shi ne gaba kura baya sayaki..." Hawaye suka sake wanke fuskarta. "Ya Allah ka sa ni ba da son raina na ƙi bin umarnin mahaifiyata ba, ina son ceton rayuwarta ne, Allah ka yafe mini." Tafiya ta yi ta isa daidai ƙofar, kwankwasa wa ta yi sannan ta tsaya tana dakon jiran a buɗe mata. 

 Mai gadi ya leƙo, kallonta ya yi sama da ƙasa sannan ya ce, "Hajiya barka da zuwa." Ba ta amsa mishi ba saboda ba ta cikin yanayin da za ta amsa mishi. 

 "Ammm Hajiya Rumaisa, Hajiya ta ce kar a bari ki shiga gidan nan..." Ya faɗa cike da jin nauyin kalaman da furta mata. Wani kallo ta watsa mashi, "Salahu, ni kake faɗawa wannan zancen? To, da ni da Hajiya wa ya fi matsayi a cikin gidan nan, ina iya dawwama a cikinsa ita kuma wata rana za ta iya yin waje ta bar shi, kuma wallahi sai na shiga cikin gidan nan." "Hajiya na sani, amma ki yi hakuri, cewa ta yi idan na bari kuka shigo bakin aikina..." Cikin bacin ran da ke nuƙurƙusarta ta hankada shi har ya fadi ƙasa, da gudu ta shige ciki, harabar gidan babba ce kafin ta isa wurin da zai sada ta da ƙofar shiga falon tafiyar da 'yar tazara. Hakan ya sa har Salahu mai gadi ya iya cimma ta. Muryarsa a rikice, yake maimaita, "Hajiya don Allah kar ki mini silar aikina..." Sam ba ta sauraren shi sai ma ƙara ƙaimi da ta yi don isa bakin ƙofar.

BADIYYAH

Ta tagar bene ta hango su, ɗan guntun murmushi ta saki sannan ta mike ta bude kofa ta leƙo, cikin isa da kasaita ta ce, "Kai Salahu bar ta ta shigo." Tsayawa ya yi, ita ma cikk ta tsaya daga kai ta yi ta kalle ta, ta ɗora hannuwanta kan bagalar benen ta yi kyau sosai ta ƙara kiba da haske tamkar wata matar Gwamna. Wasu kwalla suka zubo mata, ɗan adam kenan ka yi ma shi rana ya yi maka dare, har abada ba za ta taba mance Badiyyah ba a cikin kundin tarihin rayuwarta. "Lafiya kika zuba min ido?" Ɗan firgigi ta yi, a hanzarce ta sa ƙafa ta cigaba da tafiya. Badiyya juyawa ta yi ta koma cikin dakin, ita ma cigaba da tafiya ta yi ta shiga cikin falon gidan. 

 Ƙarema falon kallo take ya zame mata sabo kamar yau ta fara ganinsa, cike da yake da kayan alatu tamkar falon wani basarake. Kallon sashen "Yaruwarta ta yi, wasu sabbin hawayen suka zubo mata ta yi saurin gogewa. Badiyya ta ƙaraso ta zauna kan kujerar da ke kallon ta Rumaisa.

 Cikin sigar rainin wayo ta ce, "Rumaisa’u sannu fa, ya gida ya su Iya?"

 "Uhmmm,' kawai Rumaisa ta furta, cikin ƙyama da tsanarta ta ce, "Da ma ba wurinki na zo ba, wajen Yaya na zo,  yana nan?"

 "Na ce ba, na sha fada muku ku daina neman sa, saboda baya da lokacinku abubuwa ma sun masa yawa, lokacinsa nawa ne ni kaɗai. A gare ku kuma ni wakiliyarsa ce, so me ye damuwar? Rashin abinci ko? Nasan ma fi yawan matsalar talakawa ta yunwa ce." Rumaisa ba ta iya furta komai ba sai na mujiya da ta zuba mata. A wulaƙance ta ce, "Laure, Laure, Laure..." Da sauri ta ƙaraso, "A kawo mata abinci..." ta ƙarashe maganar tana kallon Rumaisa. 

Muryarta na rawa ta ce, "Badiyya ke ma kin sani tun da kika san mu ba mu da yunwa, kuma har kika shiga cikin rigar arziƙinmu kina wulaƙanci ba ma nema wurin ki. Ke, ke ce dai matsiyaciya, mayunwaciya, butulu. Kuma ki sani wata rana sai kin kwashi kashinki a  hannu sai kin girbi abinda kika shuka, indai rana na fitowa dare na maye gurbin haskenta da duhu." 

 Shuru ta yi tana mata kallon rainin wayo. "Ga abinci nan an kawo miki ki ci na san matsalarki dai duk ta yunwa ce, ita ta sa kike wannan ɗumumuwan."

 Hawaye suka kara wanke fuskarta, a hankali ta ce, "Ina son in ga ɗanuwana." Harararta ta yi, "Ai fa sai ki ci gaba da yi."

 Mikewa ta yi ta haye matakalar bene inda part ɗinsa yake, da sauri ta bi bayanta, "Ba inda za ki je na gaya maki."

 "Wallahi sai na je tunda na tabbata ɗanuwana yana nan." Fizgo ta ta yi baya hakan ya sa ta gangaro daga kan benen, tim ta faɗa ƙasa. Dagowa ta yi jin yadda kanta da kirjinta suka bugu da ƙasa, Mikewa ta yi, daga inda Badiyya take ba ta motsa ba sai kallonta da take yadda ta dafe kanta. Juyawa ta yi ta haye benen, ba ta jima ba ta dawo, Rumaisa na tsaye inda take ta fito. "Na ga kamar kanki ya ɗan bugu, ga wannan ki sha paracetamol." Kudi ta tilla mata bandir daya na kilon Najeriya. Hannu ta sa ta dauki kudin. "Ba zan ƙi ɗauka ba saboda haƙƙinmu ne, amma Insha Allah kudin nan da kike jeho wata rana sai kin nemi daya daga cikin darinsu kin rasa, ƙarya fure take ba ta 'ya'ya."

 "Yar dariya ta yi sannan ta shige part dinta har da bugo kofar da karfi don ta ji. Jinjina kai Rumaisa ta yi sannan ta juya ta nufi kofar fita. Tafiya ta cigaba da yi tana yi tana zubar da hawayen baƙin ciki, ba za ta fada ma Ummanta cewa ta karbo kudin wajen Badiyya ba, za ta yi shuru tare da fada mata wani ya taimaka mata da su.

 Kai tsaye gida ta wuce, samu ta yi Umman na barci, sai Inna Uwale zaune gefe ta zuba tagumi. Ganin ta ya sa ta sauke hannun, "Nawa aka sayi zoben?" 

 Juyawa ta yi ta kalli Umman, tabbas bacci take yi. Durƙusawa ta yi wajen Inna Uwale, muryarta ƙasa-ƙasa ta ce, "Inna na je gidan Yaya ne, sai dai ƙudirina na ganinsa bai yiyu ba... Inna Uwale anya ko za mu sake ganin Yaya AbuƊalib? Anya zai sake dawowa cikin rayuwarmu?" Ta ƙare zancen hawayenta na ƙara yawa. 

 "Za mu sake ganin shi, kuma zai dawo gare mu, saboda ƙarya fure take ba ta 'ya'ya, ki bar ta ta sha sharafinta, wannan na ɗan lokaci ne kamar ƙiftawar ido da bismillah za ki ga komai ya warware gaskiya ta ɗauki kambunta." Numfashi mai ɗumi Rumaisata furzar. Kuɗin ta fiddo daga cikin abaya ta miƙa ma Inna Uwalen, "Dubu ɗari ne Inna, abun baƙin ciki da takaici jifa ta ta yi da su." Kaɗa kai kawai Inna Uwale kawai ta yi. "Yanzu tunda an samu waɗannan 'yan kuɗin asibiti za mu koma, a yi mata awon nan da suka ba da."

 "To Inna, ni ma shi nake ta so a yi, saboda jikin Ummana ƙara nisa yake yi, kullum jinina kan akaifa yake Inna..."

"Insha Allahu ba abinda zai same ta, ai cuta ba mutuwa ba ce za ta ji sauƙi Insha Allah. Kuma zan yi duk yadda zan yi a shiga lamarin nan."

 "To Inna Allah ya ba da sa a."

"Ameen." Ta faɗa.

★★★★★

 Kuɗin da Yunus ya ba ni kamar yadda ya faɗa mini sunanshi suna da dama, a dunƙule naira dubu ɗari uku ne domin daurin Kilon Najeriya ne uku a haɗe. Na ɗauki kwanaki masu tsayi ban fita don bara ba, sai dai kamar yadda nake zuwa barar ina fita ina bayar da sadaka a cikin kuɗin da Yunus ya ba ni. Tun daga ranar ban sake saka shi a idona ba, domin bai sake zuwa inda nake ba, duk da na ta'allaƙa rashin ganinsa da nake yi a kan rashin zuwana Ipaja bara da safe lokutan da ya fi zuwa yana bayar da taimako. Na fi zuwa da rana bayan na gama 'yan abubuwan da nake, gami kuma da cikin jikina da ya ƙara mini nauyi.

 Juyin da abun ƙaunata ya yi ya dawo hayyacina, hannu na ɗora kan cikina, zancen da muka saba daga zuciya zuwa zuciya muka fara, "Abun ƙauna... Yau ba mu gaisa ba ko? Amminka tana gaishe ka, ya ka wayi gari?" Shuru na yi ina sauraren shi, ina ji kamar yana amsa mini. "Yawwah kana lafiya ko abun ƙauna. Ni ma ina lafiya, kuma na daina shan wahala sosai, ai ka gani ko abun ƙauna."

 Na daɗe zaune ina hira da halittar da na fi ƙauna a cikin duniyata, wacce ba ni da masaniya game da jinsinta, ina dai tsananin ƙaunarta sama da son da nake yi wa ruhin da ke manne da gangar jikina. Sai da na yi mai isata sannan na miƙe. Bokiti na ɗauka da kwandon wankana, wanda na samu damar siyen su bayan na samu kuɗin da Yunus ya ba ni. Ruwan da Ayuba ya tara mani na ɗiba na fita domin yin wanka.

 Zaune na iske Saratu bakin toilet ɗin tana ta busar da hayaƙin taba, ɗago jajayen idanuwanta ta yi ta kalle ni, gabana ya faɗi rass na ja baya domin ban san me ta shirya ba, domin ina jinta, shi kan shi Ayuba da Mahaifinta fama suke da ita, amma sam ba ta shiga shirgina, ko gaisuwa ba ta haɗa mu. Kallona ta yi sama da ƙasa, "Wai ke a Alaba kika kwaso wannan cikin kika zo nan ki haife mana shi? Ubansa ya gudu ya bar miki shege, shi ne kika zo nan ki haife ki gudu ki bar mana ko..."  

 Har tsakiyar raina na ji saukar kalamanta tamkar ta watsa mini ruwan zafi, karo na farko da na ji baƙin cikin rashin yin maganata tabbas da na sauke mata kalamai daidai da wawan zancen da ta yi mini. Kaɗa mata kai kawai na yi, alamun ba haka ba ne.

 Taɓe baki ta yi, "To bara ki ji, na farko daga ƙarshen watan nan za ki fara biyan kuɗin haya domin zaman cin banzar ya isa haka. Na biyu kuma... Ki tabbata ba ki haife mana shege a gidan nan ba, na ga alamu nan da ɗan lokaci kin haihu ba wani da nisa ba, so ki koma inda kika baro ki haifi abinki, domin mu nan namu sun ishe mu."

 Kallonta nake yi, baƙa ce wuluk kamar an mata fenti da kwalta, gefen kumatunta na hagu an yi mata ƙaton hetali 'bille'. Juyawa na yi na kalli gidan, bayan ƙazni da warin naman da Ayuba yake siyarwa da yake damunmu wasu lokutan, ga rashin gyara a haka take so na riƙa biyan ta kudin haya, shi ko Ayuba ɗan uwanta cikin tausayawa ya ce, "Na zauna iya lokacin da na ga dama, me ya sa ita 'yar uwata mace ba za ta tausayawa matantakata ba? Me ya sa ita ba za ta rufa min asirina ba ko da kuwa cikin jikina shege ne kamar yadda take iƙrari?"

 "Kin zuba mini idanuwa kaman na mage. Ay kin ji abinda na ce ko? Idan kika ƙi yin abinda na ce za ki sha mamakina..." Miƙewa ta yi ta bar ni tsaye kamar dasasshen icce. 

 "Wataƙil ta ga sauyin da kika samu, domin kwana biyu ay ba ta fita tana nan tana masifa. Shi ne take son sai ta samu a jikinki," Wata zuciyar ta faɗa mini. Kada kai kawai na yi, domin tuni halayen 'yanuwana a jinsi ya daina ba ni mamaki, kuma tabbas zan yi duk abinda ta ce, har zuwa lokacin da abun ƙaunata zai diro duniya, wanda za mu samu a nutse mu nemi mafitar rayuwarmu.

 Toilet ɗin na shige na yi wankana, ina fitowa na wuce ɗakina. Mai na soma shafawa, gani na yi gaba ɗaya jikina ya yi ɗan kumburi ba da yawa ba, a kintacena cikina ya shiga wata na bakwai, shuru na yi ina bitar abubuwan da ke kawo kumburi ga mai juna biyu. Numfashi na sauke, domin ban san ta ina zan je asibiti ba, yadda na saba addu'a nake Allah ya raya min abun ƙaunata ya kawo mini shi lafiya cikin wannan duniyar tamu mai cike da rikici.

 Bayan na gama shiryawa kai tsaye Ipaja na nufa. Kuɗi ne dubu biyu na riƙo a hannuna domin yin sadaka kamar yadda na saba yi tun da na samu kuɗaɗen da Yunus ya ba ni.

  Inda Maman Nana take zaune na nufa, duk da ba na magana, Maman Nana ta zayyana mani irin halin ƙuncin rayuwa da take ciki a lokutan da nake zuwa bara. Na tausaya mata matuƙa, hakan ya sa duk lokacin da na zo da 'yan kuɗina ita nake ba wa. Kamar koyaushe zuwa na yi na ba ta kuɗin. "Ban san sunanki ba har yau, amma yadda kike taimaka mani ni ma ba zan gajiya da yi maki addu'a ba kamar yadda kika buƙata. Allah ya ba ki mafitar rayuwarki. Hannuwa biyu na haɗa alamun yi mata godiya.

  Ban jima ba na tashi domin komawa gida, tafiya nake yi a hankali. "Baiwar Allah... Baiwar Allah..." Na ji muryar da na tabbatar mammallakiyarta mace ce na faɗa daga bayana. Juyawa na yi domin ganinta, muna haɗa na ji gabana ya faɗi, zuciyata ta buga da ƙarfi. Da ƙyar na fizgo numfashina da na ji yana kaiwa da komawa, "Sannu baiwar Allah..." Ta faɗa mini cikin tsananin tausayi. "Ai na san ba ki magana, sannu kin ji. Wallahi kullum na zo gurin nan ina tausaya maki matuƙa." Ta ƙare zancen cikin gurɓatacciyyar hausarta da ba ta fita. 

 Kuɗi ta miƙa mani, "Ga wannan kin sayi wani abun kin ji." Karɓa na yi, na haɗa hannuwana biyu ina mata godiya.

 "Sai an jima." Ta faɗa tare da juyawa ta yi tafiyarta. Ni ma juyawa na yi na tafi. Kuɗi ne dubu uku ta ba ni. Kai tsaye gida na koma, zaune na iske Saratu a ƙofar ɗakinsu tana waya, sam bana jin yaren da take magana da shi wanda nake tsammanin yarbanci ne. Shigewa na yi ɗaki na ɗora girki da nake yi kan murhun gawayi, bayan na ɗora na yi alwala domin gabatar da sallar azahar.

SH 5

G.R.A

MODOJI

 Sallama ta yi cikin falon gidan, a guje Badiyya ta fada jikinta, tana faɗin oyoyo Mom. Sai da ta gama murnar ganinta sannan ta sake ta.  A shagwaɓe ta ce, "Mom..." 

"Na’am diyar Mom, duk kin bi kin ɗaga mani hankali." Turo baki ta yi, "Mom ba ki san yadda na gaji da jinyar nan ba, a ce mutum koyaushe yana barci, ko ya tashi fa kaman wanda ya sha kayan maye, a daddafe yake komai sai kuma ya koma ya cigaba da barcin, Wallahi ba ki ji yadda na gaji ba."

  Murmushi Mom ta yi. "Ke ki kwantar da hankalinki, aikin ne da yawa shi ya sa aka ɗauki lokaci."

"Amma yanzu komai ya kammala ko My Mom?"

"Komai ya kammala, ke dai mu je daga ciki."

"Yawwa Mommyna." Badiyyah ta ƙare maganar da murnarta. Takawa suka yi a nutse suna mai da yadda aka yi har suka isa bedroom din ta da ke saman bene. Zama ta yi kan gado ta ce, "Mom ya ake ciki? Na fa ƙagara na ji yadda aka tsaya." 

"Kwantar da hankalinki, bari ki gani." Hannu ta sa cikin haɗaɗɗiyar hand bag ɗinta ta fiddo wani magani. "Karbi wannan, yanzu da yake barcin nan kawai ki bude kwalbar ki saita daidai hancinsa, da zaran ya shaƙa zai mance da komai kuma zai tashi daidai yadda yake, wannan gane-ganen da yake yi da abubuwan da yake ji duk zai daina, haka aka tabbatar mini."

 "Yawwah Mom, ki ga fa tafiyar mu bai fi saura sati daya ba amma mutum baya hayyacinsa kamar mahaukaci, wallahi Mom ba ki ji yadda na gundura ba, kuma wallahi ba na so a ce ba mu samu damar yin tafiyar nan ba, ai ni aka fasa an tafka mini babbar asara."

 "An tafka maki, ko an tafka mana, ke mu je maza ki shaƙa mashi, ya mike ya warware a yi tafiyar nan." Karbar maganin ta yi ta ce, "Haka ne Mom, ba a bori da sanyin jiki, yanzun nan zan je na shaka mashi shi."

 "Allah sarki, mu je in gan shi." Mikewa ta yi suka isa bedroom dinsa tare da ita, kwance yake yana baccinsa a nutse,. Badiyya ta ce, "Mom kin gan shi ko ya tashi da ya sha magungunan nan sai ya koma barcin. Kwana nawa ana abu daya, kuma abun ko sauki baya yi abun har mamaki yake ba ni ma fa. Uhmm, ba na gaya maki ba aiki da 'ya'yan Malaman zaure akwai wahala an ba su sun ci sun sha, dubi fa gumurzun da muka sha kafin a zo nan."

 Wani motsi ya yi tare da juyawa, cikin ƙaraji ya furta, "Ummaaah! Lilbirrah!" Badiyya ta ruƙunƙume uwar, sake maimaita sunayen ya yi guda biyu. Badiyya ta saki Mom tana wiƙi-wiƙi da idanuwana tana kallonta. "Ke Badiyyah da ma haka yake wannan abun?" Mom ta fada a firgice. Kada kai ta yi, "Bai taba haka ba Mom, hasali ma yana dan tuna abubuwa amma bai taba ambatar sunayen su ba." Dukar da kanta ta yi kasa, "Innalillahi, Mom kwalbar ta fashe." Ta ƙare maganar a firgice. Zaro ido Mom ta yi, "Ɗauki abun ki shafa a hancinshi, dauki ki shafa mashi na ce. Kin san nawa na biya kafin a yi mini wannan aikin dubu dari biyu da hamsin na bayar, haba Badiyya ya za ki saki kwalbar?" 

 "Mom wallahi tsoro ya ba ni, ban san ma ya faɗi ba." Dukawa ta yi ta dauko kwalbar, abinda ke ciki mai kamar mai ya zube, sai dai ɗan abunda ba a rasa ba. Matsawa ta yi inda ya koma barcinshi bai san suna yi ba, hannu ta sa ta lakaci maganin da ke ciki a hankali ta goga mashi a hancin. Juyawa ya yi tamkar yana sane da me aka shafa mashi, ya ƙara buɗe ƙofofin hancinsa ya shaƙa. 

 "Yawwah aiki ya yi dama haka Boka Rigijim ya ce zai yi." "Wai Allah Alhmadulillah, ai Mom hankalina har ya tashi, a ce ya tashi da wadannan mutanen a bakinsa ai kashinmu ya bushe kuma. 

 "Ɗan buhun uba, yanzu kai da su Ummah kuma sai lahira kwa haɗu." Badiyya ta faɗa. Dariya suka yi gaba daya. 

"Yawwah, komai ya kammala bara na tafi."

"Yanzu Mom komai lafiya?" 

"Na ce maki garau zai tashi, ai mu dama mun san daga inda abun yake, saboda haka an ƙaras." Dariya ta kuma yi, ta ce to Mom Allah ya kiyaye, sai kin ji ni zancen tafiyarmu. Tare suka fita suna kara tattauna abubuwan da suke son cimmawa a gidan AbuƊalib.

★

ABUƊALIB

 Wuraren ƙarfe biyar na yamma ya tashi, hannu ya sa ya dafe kanshi da ya yi mashi nauyi, muryarsa a shake ya ce, "Shona… My Shona." Da sauri ta karaso cikin falon. "My Boo, ta fada tana zama gabanshi."

 "Wanka nake so na yi." Ya faɗa yana kallonta.

"Okay Bubuna bara na hada maka ruwan, ya karfin jikin naka, da sauki ko My boo, sannu ka ji," ta fada tana shafa fuskarshi. 

 "Na ji sauki sosai, ji nake kamar an cire min kaya, sam bana jin komai cikin kaina."

 "Wayyoo dadi, Alhmdlillah. My Boo ya sami lafiya, haka nake ta son ji." Shafa fuskarshi ta yi, Haka nake ta son na ji ka faɗa, Allah ya kara maka lafiya My King," bai amsa ba ya zuba mata idanu yana kallonta. Sumbatar gefen kumatunshi ta yi, sannan ta mike ta shiga toilet dinshi, ruwa masu dumi ta hada mashi cikin kayataccen jacuzzinshi, foitowa ta yi ta kalle shi tana murmushi.

 "My Boo, na hada maka ruwan." Okay. Mikewa ya yi  ya buɗe wardrobe yabdauko rigar wanka. Rage kayan jikinshi ya yi sannan ya shige toilet din. Wanka ya yi zuciyarsa tana ta sake-sake da tunane-tunanen da ya rasa madafarsu.

 Sai daya gama sannan ya fito, zama ya yi kan kujerar gaban mirror. Lotion din shi ya dauko ya fara shafawa, da sauri ta isa wajen shi ta karɓa, "My king ciwon nan naka ya tayar min da hankali." Dan gajeran murmushi ya yi mata, "Ni ma ya ya daga mini hankali My, amma yanzu ji nake na yi garau don ma ciwon kai da nake ji kadan-kadan. Amma kar ki damu fa, i'm feel okay."

  "Na ji dadi My, ka warke, yanzu bara na je na hada maka Dining, ka zo ka ci abinci, ina kallon fuskarkan nan mai kyau tana mun murmushi." 

Jinjina kai kawai ya yi yana mayar mata da martanin murmushi, tana fita kai tsaye bedroom dinta ta nufa. Waya ta dauka ta kira Mom din, cikin murna ta ce mata "Mom, albishirinki, yadda kika faɗa hakan ta kasance ya tashi tangarangam, kamar ba abunda ya same shi." 

"Me na faɗa maki, ai aikin mutumin nan ƙarshe ne, sai ki mai da hankali kuɗin aiki har da la'ada za ki wawuro mana." 

"Mom ke ma kin san ba ki da matsala." Badiyya ta faɗa suna dariya. 

 Tana ajiye wayar ta fice zuwa dining area, a nutse ya fito ya zauna kan ɗaya daga kujerun dining ɗin. "My Boo, har ka fito? Ka ga ban haɗa abincin ba ko, ina fitowa na ji ina son zuwa toilet." 

 "Toilet kuma, Shona za mu ci abincin?"

"Sorry My. Kawai na yi no.1 ne fa." 

"Okay. Haɗa min abincin ina jin yunwa sosai." 

"Okay. Let me do it quickly. Ba za ka jira ba." Kitchen ta shige ta fara harhaɗa kayan tana ajiyewa. Bayan ta gama tsaf ta fara zuzzuba mashi, ci yake a hankali. Jefi-jefi take jifar shi da hira, amsawa yake yi kamar baya son magana har ya gama cin abincin gaba ɗaya. 

★★★★★

  Tun bayan komawar su asibiti jikin Umma ya dan yi sauki, har tana iya cin abinci sannan tana iya zama da zuwa toilet. Rumaisa ta kalle ta cikin tausayawa, tabbas Ummah ta hadu da jarabawa da kaddarar rayuwa, wacce ko a mafarki ba ta taɓa tunano ta ba.

 Abu kamar wasa har an kwashi tsayin watanni shida ciff ba tare da sun kara saka Yayansu AbuDalib a idanuwansu ba, haka sunan 'yaruwarsu Lilbirrah ya zama tarihi daga zuri'arsu, wannan abun takaici ne da baƙin cikinsa ya wuce a kwatanta.

 Ummah ta fito daga daki ta nufi toiet a hankali. Kallon Inna Uwale Rumaisa ta yi, cikin sanyin murya ta ce, "Inna ranar nan kika ce za a shiga cikin lamarin nan na Yaya Abudalib, Umma kowa ya yi shuru ya rabu da mu, tamkar ba wanda ya san abinda ya faru, haka za a zuba idanuwa Badiyyah su cigaba da juya Yaya su kaɗai?" Numfashi Inna Uwale ta sauke a hankali ta ce, "Ban mance ba Rumaisa, abun yana raina kamar kuɗin haya, kuma tabbas zan ɗauki mataki ba za mu zauna bisa hukuncin Umma ba, don ba mu san abinda su Badiyya za su yi a gaba ba. Alhamdulillah jikin Umma ya yi sauki, don haka da yamman nan zan shirya in fita idan na fita zan je can Yammawa wurin Malam Saleh, idan an gama abinda ake yi, an ɗauki mataki Umma ta san komai."

 "Shi ke nan Inna Uwale, amma idan Umma ta sani yanzu akwi matsala."

"Ki kwantar da hankalinki ba wanda zai sani, ba kuma abinda zai faru."

 Jin takun Umma ya sa suka yi shuru suka daina zancen da suke yi. Wuce su ta yi ta koma kan gado ta kwanta, kallon Inna Uwale suka yi da Rumaisa, shuru ta yi alamun ba ta ji zancen da suke ba. 

 ★

 Inna Uwale tana fita kai tsaye Yammawa ta yi ma tsinke. A kofar gida ta samu Malam Saleh, kasantuwar yana cikin daliabai gaisawa kawai suka yi ta wuce cikin gida.

 Inna Uwale suna cikin gaisawa da Sa'adatu matar Malam Saleh ya shigo. Cikin girmama juna suka sake gaisawa.

 A hankali ta ce, "Malam na zo ne kan maganar AbuƊalib, duk kun yi shiru tamkar AbuƊalib ba jininmu ba ne, kun zuba ida kun bar waccen yarinyar ita da mahaifiyarta suna cin karensu babu babbaka."

  Ɗan gajeran murmushi ya yi irin nasu na manya, "Uwale, kin faɗi jini ga Uba da ya haifi ɗansa da kansa? AbuƊalib fa ɗana ne, ɗan da na haifa. Kamar yadda bana mance karatun da ke kaina, sau ɗaya ba na mancewa da AbuƊalib. Kamar yadda kika ce, na bar su ne su ci karensu babu babbaka, na bar su kuma na ga iya gudun ruwansu. Amma na lura ba su san me suke yi ba, kuma ba su san kawaici da kauda kai ba. Saboda haka sun yi nasu, muma za mu yi namu."

SH 6

LAGOS NIGERIA

 Karfe sha daya na safe na fito domin tafiya Ipaja, a hankali nake takuna, gangarowar wata mota ya sani ɗan dakatawa, duk da ban iya ganin mammallakin motar ba, amma zuciyata na ayyana mini macecina ne. A hankali motar ta rage gudunta lokacin da ta ƙaraso inda nake, sauke gilashin motarshi ya yi kamar yadda na yi tsammani kuwa shi ne. Cikin muryarsa mai dan kauri ya ce, "Amatullah," ɗan murmushi na yi jin sunan da ya kira ni da shi. "

 "Ama," ya sake fada yana kallon cikin idanuwana, da sauri na sauke kaina ƙasa, gaishe shi na yi cikin yarena na bebenci.

  "Lafiya lau," ya fada. Ya kike? Ya kika tashi?" 

 "Lafiya," na amsa mashi da yaren da nake yi.

 "Ya Baby? Shi ma yana lafiya ko?" Kallonsa na yi ƙwaƙwalwar kaina na tsere cikin dogon tunani, karo na farko da irin kalmar ta shiga cikin kunnuwana, ni ce uwa da Uban abun ƙaunata, wani bai taɓa jingina kanshi da shi ba balle ya tambayi kwana da tashin shi, ba wanda ya taba damuwa da shi, ba wanda ya taba tambayata game da shi ni, ni kaɗai nake kulawa da wannan a kan shi. Take na ji idanuwana sun kawo ƙwallan, hannu na dora kan cikin lumshe idanuwana na yi hawayen na ƙara malalowa. 

 "Sorry,"  da ya fada ta dawo da ni daga duniyar tunanina. hawayen da suka kwararo daga idaniyata. Kallona ya yi cikin tausayi yana kara maimaita sorry. Jinjina kai na yi alamun ba komai. 

 "Ban san sunanki ba, sai dai na kira ki da baiwar Allah shi ya sa kika ji na kiraki da Amatullah, kuma haka zan cigaba da kiranki har zuwa lokacin da kika yarda kika aminta da ni kika fada mini sunanki ko da rubuce a takarda ne." Bance da shi komai ba, sai aikin saurarenshi da nake yi.

  "Kwana biyu ba na nan na raka Babana America wata seminar, shi ya sa kika kwana biyu ban leko ki ba. Kuma idan ba damuwa Amatallah mu je ki kai ni gidan da kike don Allah." Haka nan na ji zuciyata ta aminta da shi, ban yi gardama ba na juya alamun ya biyo bayana. Bai damu ba domin ya san ba lallai na aminta da shiga motarshi ba. A nutse na ci gaba da tafiya da takuna irin na masu juna biyun da suka kusa haihuwa, har muka isa daidai kofar gidan. Fitowa ya yi daga mota ya zagayo inda nake, kada kai ya yi yana jinjina yadda ya ga tsari da yanayin gidan. Ji na yi yana kiran yara da ke wasa can gefe, kayan abinci ya sa suka dinga fitowa da su, tun daga kan karamin buhun shinkafa, galon din mai taliya catton da makaroni da garin kwaki da sauran kayayyaki masu yawa. Sosai na cika da mamaki da al’ajabin abinda ya yi.

  "Amatullah don't worry for this, ni zuciyata na ayyana mani akwai wani boyayyen labari a tare da ke, kuma tana ayyana mini ke mutuniyar kirki ce sai dai wata kaddara marar daɗi has separated you from your bleseed family, so ni na yi niyyah ina so don Allah ki zauna ki kula da kanki ba tare da kin kuma zuwa bara ba, ki kula da kanki kin ji." Jinjina kaina na yi hawaye na kuma wanke fuskata. Kudi ya miko ya ba ni, ban san ko nawa ba ne. "Ki karba mana komai na yi na yi don Allah ne." Nagode na fada mashi cikin yarena. 

 Juyawa ya yi ya shiga motarshi, har ya bace ma idanuwana ina ganinshi. Juyawa na yi na shiga cikin gidan, dukkan kayan da Yunus ya kawo mini sun shigar da su cikin dakina. Komawa na yi cikin dakin na yi godiya ga Allah tabbas dukkanin tsanani yana tare da sauki, kamar yadda Allah S. Ya ce, "Fa'inna ba'a dal usrin yusra." Duk yadda abubuwa suka yi tsananin sauƙi na biyo bayanshi ko su kasance tare.

 Dirshan na zauna ina ƙara duba kayayyakin, kaya ne da yawa har da su madara da bournvita da lipton da sauran kayan tea. Sosai na ji dadi har cikin raina. Alkhairi ya same ni dole na faɗawa abokin hirata kuma abun ƙaunata. 

 Cikin jin daɗi na ce, "Abun kauna, ka ga taimakon Allah ya zo mana ko? Ka gani mun samu har da kayan shayi, abun kauna za mu sha dadi, kuma ba za mu mu ƙara fita bara ba, za mu huta abun ƙauna. Za ni huta har zuwa lokacin da za ka iso gare ni, lokacin da zan sa ka cikin idaniyata." Murmushi na yi na shafa ina godiya ga Allah na saukin da ya zo mana lokaci daya. *

 ★

Cikin shauki ya shiga office din Mamanshi, "Mama, kin san yarinyar nan ta karbi kayan kuma na ga ta ji dadi sosai."

 "Ɗan Mama, dole dai ka saka yarinyar nan a ranka." Maman ta faɗa tana kallon shi.

 "Mom, i have certainly yarinyar tana bukatar taimako and i believed ba irin yaran nan ne na Alaba ko Agege ba, duk da, da ka ganta ka san bahaushiya ce amma dai ko Mom..." Ya ƙare maganar yana jinjina kai kamar ɗan ƙaramin yaro.

 "Uhmm to ya yi Allah ya yi maka albarka."

"Amin Mamana. Yanzu Mama, so nake na kawo ta hospital a ga lafiyarta da ta babyn." Langabar da kai Mom din ta yi. "Yunus ka sani ko matar nan na da miji, kar ka wuce iyaka fa." Shuru ya yi yana nazarin maganar Maman. "Kaɗa kai ya yi, ni dai Mom ban ga alamun haka ba. Cause when i asked her about her Baby, i just saw tears pouring from her eyes, so Mom i didn't expect tana da aure. Kawai zan kawo ta nan, na san za ta amince don a duba lafiyarta, kin ga da zaran ta zo sai ki duba ta sosai Mom. Don Allah idan lokacin haihuwarta ya kusa mommy zan dawo da ita gun ki ta haihu, ko ba haka ba?" Kallon shi take yi, "Uhmm Yunus kenan, ga ka babba haka himmm a gabana, amma kuma lissafinka har yanzu na yara ne."

 Kwabe fuska ya yi, "Mama, yanzu wannan lissafin yara ne? I swear kika ji yadda nake ji da tsammanin da nake da shi a kanta Mom za ki tausaya mata kuma ki irin abinda nake tunanin yi."

 "Shi ke nan to na ji. Idan ta amince kuma na yarda da nutsuwarta ba abinda ba zan iya yi mata ba just for you."

 "Yawwa Mamana Thank you, loads of love." Ya ƙare maganar tare da ruƙo hannunta ya sumbata.

 ★

 Yau kam da na samu cigaba ban dafa komai ba, shayi na hada da ya sha madara da bournvita mai yawa. Hannuna dafe da abun kaunata kuma abokin hira da labarina, ina sha muna hirarmu jefi-jefi na ji sallama cikin gidanmu, tamkar na so in dauki muryar mai sallamar sai dai sam ban damu ba, domin a iya sanina bayan Maman Nana da nake kai mata abinda na samu sai ko Yunus da ya taimaka mini ba ni da wani abokin hulda a Lagos da kaddarata ta kawo ni rayuwa cikinta a lokacin da ban taɓa zato ko tsammani ba.

  Ji na yi an tunkaro dakina gadan-gadan. Kofar na zuba ma idanuwa domin ganin mai niyyar shigowa dakin, sosai na gane fuskarta. Matar da muka hadu ce wata rana na dawo daga ipaja har ta yi mini kyautar kuɗi naira dubu uku. To me ta zo yi wurina? Zuciyata ta jefe ni da tambaya. Fuskarta a washe tamkar gonar auduga ta ce, "Sannu, sannu baiwar Allah." Daga mata kai na yi alamun yawwa. "Na iya shigowa?" Ta tambaye ni.

 Sake daga mata kan na yi. Ƙarasowa ta yi cikin ɗakin ta nemi wurin zama tana, "Allah sarki sannu kin ji, wallahi kwana biyu na ga ban ganki ba, shi ne na ce bara na zo na san yanayin jikin naku sai a hankali ne, yau kwari gobe baka." Dan murmushi na yi, na zuba mata ido yadda na ga ta kasa dauke idonta daga kan cikin jikina. Hasbunallahu wa ni’imal wakeel na ayyana a raina, sam na kasa yarda da matar da takunta tun farkon haɗuwarmu.

 "Ya jikin naki da sauki ko?" Daga mata kai na yi alamun eh. "Ohh ka ga daki cike da kayan masarufi, wani bawan Allahn aka samu ya taimaka maki da su ko?" Nan ma daga mata kai na yi. 

 "Allah sarki, ay duk wani mai imani ya ga yanayin da kike ciki dole ya tausaya miki, Allah ya san zuciyata ni kaina ji nake da a ce ina da kudi ni wata mai tarin dukiya ce sai na miki abinda ya fi haka."

 Nagode na yi mata nuni. "Sannu, sannu fa."

"Yawwah," na amsa mata da hannu.

 "Na ce, amma dai kina zuwa awo ko?"

 "A'ah," na bata amsa.

"Ayyah, ay ya kamata a ce ki je awo diyata, saboda kin san ba a son mai juna biyu ba ta zuwa awo. Kodayake na san ba ki san ko’ina ba cikin garin nan."

 "Haka ne." 

"Allah sarki. Ni ai na kai shekara 30 garin nan ba inda ban sani ba, duk Jama'ar da ke zagayen gurin nan da kin ce Innarsu Kulu, za su gwada miki ni. Kawai abin da za a yi, bari nan da kwana biyu ko uku na shirya na zo na raka ki asibiti, a yi maki awo a san halin da ɗan cikinki ke ciki."

 "A’ah, Allah ke tare da ni, ba sai na yi awo ba." Na faɗa.

"A’a ke kuwa 'yar nan, kamar ba ki yarda da ni ba. Ay duk ɗa na kowa ne, ni jinki nake kamar ɗiyata wacce na haifa. Ki bari dai a duba ki kar ki gardama 'yar nan kin ji, ki je ki awo a san lafiyarki a san ta ɗan cikinki."

"Shi ke nan to, Allah ya kai mu." 

"Yawwa ko ke fa, bara na tafi sai jibin na zo na kai ki kin ji."

"Allah ya kai mu lafiya." Tashi ta yi ta fice har ta fita ina bin bayanta da kallo. 

 Kashe gari tunda safe kafin ta wuce inda take sana’arta ta siyar da abinci kamar yadda ta fada mini sai da ta biyo gidanmu muka kara gaisawa, bayan fitarta ina zaune na gama karyawa na ji karar tsayuwar mota, raina ya raya mini Yunus ne, haka nan na ji dadin zuwanshi. Kamar yadda na yi tsammani, Ayuba ya leko ya shaida mini wani Yunus yana nemana a waje. Mikewa na yi na saka yar yagwalgwal din abayata na fita.

Gaishe shi na yi, ya amsa da lafiya lau tare da jera mini sannun shi da ya saba.

"Amatullah, idan kin amince so nake yi na kai ki asibiti domin a duba lafiyarki da ta Babynki."

 Kallon shi na yi, domin wani sanyin daɗi da na ji ya dira cikin raina. "Kin amince?" Jinjina kai na yi alamun eh.

"To ki shirya anjima zan zo sai na wuce da ke asibitin."

"Allah ya kaimu." Buɗe motar ya yi ya fiddo manyan ledoji ya aje gabana. Nagode da ɗawainiya, Allah ya saka da alkhairi. Bai bi ta kan godiyata ba, ya yi min bankwana ya tafi.

 Cikin gidan na koma, ina shiga ɗaki na buɗe ledar, ga mamakina sai na wasu haɗaɗɗun abayas da wasu dogayen riguna na leshi da atamfa da riguna masu sauƙin nauyi, irin dai wanda za su yi wa mace mai juna biyu daɗin sakawa, sai takalma irin marasa tudu ɗinnan masu shegen kyau, sai turare da sabulun wanka, har da Shower gel ko ba a faɗa ba kasan kayan na kuɗi ne sosai.

Jigum na yi na zuba tagumi da duka hannayena biyu. "Shin me wannan bawan Allahn ke nufi? Duk da ya yi kama da mutunen kirki amma fa an ce, hali ba shi ga kama. Wannan hidima tare da ɗawainiya haka sun yi yawa." Zuciyata ta faɗa.

 "Kar ki fassara shi da mutumin banza ki yi amfani da zahirinsa da kika gani, wataƙil Allah ya kawo shi ne don ya taimake ki."

 Hawaye suka ziraro kan kumatuna, haka ƙaddara ta rubata mini, ya Allah ka sanya kamar yadda nake tsammani Yunus maceci ne ba macuci ba. Amin zuciyata ta amsa.

  Cigaba da linke kayan na yi ina ƙara kallonsu. Sallamar da Saratu ta yi ya mai do ni hayyacina da tunane-tunanen da nake ta faman yi a raina. Fuskarta turɓune kamar magribar ɗinya ta ce mini, "Ke, kamar kin mance da warning ɗin da na yi maki ko a kan zamanki gidan nan. Kuɗin haya za ki kawo yanzun nan..."

 Miƙewa na yi da ƙyar na nufi wurin da na saƙe jikkata. "Dubu hamsin za ki ba da, na wata ɗaya." Ta faɗa lokacin da ta ga na fiddo jikkar. Juyawa na yi na kalle ta, kaɗa kai na yi sannan na ƙirga adadin kuɗin da ta faɗa mini na ba ta.

  Karɓa ta yi ta lissafa, "Yawwah sun cika. Na ga kina mana 'yan kaye-kaye, idan iskancin za ki yi ai kya bari ki haihu amma don jaraba ba za ki hakura ba. Ga shege sai an ƙara loda wani kuma..."

 Wani irin zafi maganganunta suke yi mini, ban furta mata komai ba don bana magana, amma tabbas watan wata rana sai na tabbatar mata da ɗana ba shege ba ne yana da Uba.

 Tafiya ta yi tana cigaba da yin maganganun. Zama na yi na ƙarasa linke kayana sannan na fita na yi wanka, na saka ɗaya daga cikin rigunan da Yunus ya kawo mini. Kasa shafa kowane turaren da ya haɗo mini da shi na yi, da ƙyar hancina ya aminta da ƙamshin sure ɗin Nivea da Body spray na wani turare Deal. Sallah na yi, bayan na idar na ƙara shan shayi kamar yadda na sha da safe.

★

 Wurin ƙarfe shida na yamma Yunus ya zo, a shirye na fita tsaf. Wani irin kallo yake yi mini, lallai sutura ita ce mutum baki ɗaya na canza tamkar ba ni ba. "Masha Allah Ama, sannu." 

"Yawwah," yana yawan ce min sannu idan ya zo har ban san adadin da yake faɗa mini ba.

 Buɗe ƙofar motar ya yi ya shiga sannan na zagaya ni ma na shiga bayan na zuba addu'ar neman tsari a raina. Tafiya yake yi a hankali har muka fita babban titi, ni ko na zama tamkar baƙauya duk inda muka wuce ina binsa da kallo ina ganin manyan gine-gine da ban saba ganin irinsu ba a alƙaryar da na yi rayuwata ta baya. Kwana muka yi cikin wata natsattsar unguwa, sai na ga kamar na baro ƙauye na shigo birni saboda kyawun wurin. Bakin wani ƙayataccen gini muka tsaya mai ɗauke da wani rubutu da ke haske cikin duhun magriba da ya fara yi wa gari mamaya na ga an rubuta, YUNUS SPECIAL HOSPITAL. Sake karanta rubutun na yi da kyau, "YUNUS," Juyawa na yi na kalle shi yana ta ƙoƙarin kashe mota hankali kwance. Yunus Special Hospital, to wannan Yunus ɗin da nake tare da shi ko wani ne daban na tambayi kaina? Ba ni da amsar tambayata, sai aikin kallon asibitin nake.

 Sai da muka tsaya tsaff sannan muka fita, gaba ya yi ina bin bayan shi, har muka isa cikin ainufin asibitin. Masha Allah, tabbas asibitin ta ginu kuma ta haɗu, ta yi kyawu ba na iya wajen asibitin ba a cikinta ma haɗaɗɗe ne. Daidai inda za mu hau bene ya tsaya, "Amatullah za ki iya hawa steps ɗinnan kuwa?" Ya tambaye ni.

Jinjina kai na yi alamun Eh. "Okay to bi a hankali Ama," ya faɗa da tsantsar tausayinshi a kaina.

 Hawan benen na cigaba da yi da ƙyar saboda jikina duk ya cunkushe saboda ɗan kumburin da ya yi. A wahalce na ida hayewa, cikin tausayina Yunus ke ta faman yi mini sannu, tamkar ya sa hannu ya haye da ni. Ina hayewa ya ce, "Jira nan ki ɗan huta, zauna a nan kin ji Ama." Ya nuna mini kujerun da aka tanada gun don hutawa. Zama na yi, gurin gwanin daɗi domin sanyin A.C ya gauraye shi.

"Let me come back." Ya faɗa yana tafiya da sauri. Gaba kaɗan da inda nake zaune ya tura wata ƙofa ya shiga. Ina zaune a wurin ina sauke numfashi a hankali, suka fito shi da wata dattijuwar mata. Kallo ɗaya na yi mata na fahimci mahaifiyar Yunus ce, domin kamanninsa sak irin nata ne, sai dai hasken fata da ta fi shi da zubin kyawu irin na mace.

   Fuskarta cike da fara'a ta ƙaraso inda nake, "Sannu, sannu kin ji." Dattijuwar mata ta ce mini.

Yunus ya ce, "Mama she can't talk fa, but she is hearing all what  you said."

"Ohh, sorry ka faɗa min fa, amma ka ga na manta shaf." 

Gaishe ta na yi da bebenci, yanayinta ya nuna mini mace ce mai sauƙin kai, da halin kirki kamar Yunus. Da hannunta ta mikar da ni tsaye, taku muka cigaba da yi zuwa ɗakin da ta ce za a duba ni.

  Ɗakin jinya ne mai matuƙar kyau, toilet ɗin da ke cikin ɗakin ta nuna min tare da ba ni wata 'yar ƙaramar roba ta ce na yo fitsari a ciki. Kamar yadda ta ba ni umarni haka na yo, bayan na dawo ta kira wata nurse a waya ta zo ta karɓa, a tare suka fita ita da nurse ɗin, na yi zaune cikin ɗakin ina kallon TV da ke aiki ita kaɗai. Ina zaune cikin ɗakin ina ta saƙe-saƙe da zancen zuci iri-iri ta dawo. "Yawwah Ama, yanzu za ki tashi mu je wani ɗakin, a yi miki scanning." 

 Murmushi na sakar mata, ina jin abun kamar almara, wai a yi mini scanning don ganin lafiyar Abun Ƙauna. Wani ɗakin muka je, muna shiga ta mai da ta rufe. Gado ne a ɗakin mai kyau tare da 'yan na'u'rori da wata talabijin da nake tunani ita ce ta scan ɗin. "Yawwah Amatullah sai a kwanta kan gadon nan don mu yi abun da ya kawo mu." Kwanciya na yi kan gadon, hannu ta sa ta kware rigar cikina sannan ta shafa mini wani abu a kan cikin. Bayan ta gama ta ɗora wani abu mai haske kaman na'ura tana yawo da shi kan cikina.

 "Masha Allah, Ama kin ga Babynki yana cikin ƙoshin lafiya, kin ga yadda yake ta yawo abin sa ko?" Juya kaina na yi na ɗora idanuwana kan 'yar TVn da ke gefena. Kamar yadda Umman Yunus ta faɗa, haka na ga Abun Ƙaunata na ta yawo a makwancinshi, wani irin daɗin da ban taɓa kintacen kwatankwacinsa ba ya ratsa ni, hawaye suka fara biyo kumatuna, hawayen farin ciki da suke malala haɗe da bayyananun fararen haƙorana da na kasa rufewa. 

 Umman Yunus ke ƙara taya ni fara'a da murnushi, ganin yanayin farin ciki da na shiga. Bayan an gama scanning ɗin na tashi na nemi wuri na zauna. Wata nurse ta shigo ta kawo ma Umman Yunus wasu takardu ta tafi. "Amatullah, a awon da aka yi miki ya nuna cikinki na cikin wata na takwas wato yana da wata bakwai da kwanaki yanzu za ki iya haihuwa nan da sati huɗu masu zuwa, kin gani," ta ƙare zancen tana nuna mani EDD na haihuwata a jikin takarda.

 Numfashi na sauke, na farin ciki da baƙin ciki. Tsuru na yi ina kallon takardar, zan iya haihuwa nan da sati huɗu?

 "Kar ki damu, Inshallah za ki haihu lafiya." Umman Yunus ta faɗa ganin kogin tunanin da na afka. Wasu magunguna kuma wata nurse ta kawo, tana ba ta ta miƙo mini su, "Amatullah, jikinki ya nuna akwai ƙarancin jini a tare da ke, saboda haka ki dage da cin kifi, nama, da ganyayyaki musamman alayyahu." Jinjina kai na yi. Wasu shawarwari ta ƙara ba ni, sannan daga ƙarshe ta ce, nan da sati ɗaya Yunus zai dawo da ni a ƙara duba ni. 

 Waje muka fita, kiciɓus muka yi da Yunus, kallon Maman ya yi, "Mom, you keep me waiting, kin shiga kuma kin daɗe, ina fata komai dai lafiya ko." 

"Lafiya lau ɗan Mama. Ba wata matsala a tare da Amatullah, sai ɗan ƙarancin jini shi ma ba sosai ba."

"Yawwah, to Alhmdlillah." 

"Tare za mu wuce ko Ɗan Mama? Da ma ka tsaida ni dai na biya na duba Amatullah."

Murmushi ya saki yana faɗin, "Haka ne Mamana. Thank you." 

 Tare muka fita suna ta hira gwanin ban sha'awa irin ta Uwa da Ɗa. Tunanin Ummana ya faɗo mini, da yadda muka yi rayuwarmu mai cike da shaƙuwa da ƙaunar juna, da kuma ƙarshen tarihin rayuwarmu da muke ciki yanzu. Ko Yaya Ummana take? Numfashi na sauke, domin tun idaniyata na zubar da hawaye a kan irin wannan tunanin, har ta bushe ta ƙeƙashe.  Kuma ba zan taɓa komawa cikin zuri'ar da muka yi hannun riga da su ba a yanzu, har sai na samu tudun dafawa, ranar da zan koma riƙe da hannun Abun Ƙaunata, ranar da zan shelantawa duniya halascin ɗana tare da hujjojina bayyanannu.

 Umman  Yunus ta ce, "Bi a hankali ki shiga mota." Motar na shiga wacce na zauna baya, Umman Yunus kuma suka shiga gaba suna cigaba da hirarsu.

 Har ƙofar gidanmu suka kai ni, lokacin da muka isa ƙarfe takwas na dare ta ɗan gota. Bankwana suka yi mini sosai, tamkar ni ɗin 'yaruwarsu ce, ga alamu dai Umman Yunus tana ƙaunar ɗan nata sosai.

 Shigewa na yi cikin gida, ƙofar ɗaki na samu Saratu wani kallo take mini, ban kulata ba na yi shigewa ta ɗaki.

 Kashe gari tun da safe zuwan Innarsu Kulu ya tayar da ni daga barci. Yadda ta saba rakaɗi da surutu haka ta shigo, "Wallahi kina raina, na ce bara na biyo na ga ya kika tashi."

Tsuru na yi mata, kai matar ta faye alamun mutane marasa gaskiya. "Ya ƙarfin jiki ya kika tashi?"

"Lafiya, ina kwana an tashi lafiya?" 

"Lafiya lau." 

"Cewa na yi, kawai ki shirya mu je awon."

Miƙewa na yi na ɗauko takardun awon da aka yi mini asibitin su Yunus, karantawa take tana yi har da tishi, gana ɗaya sai na ga launin fuskarta ya canza.

Sakin fuska ta yi, "Tooo, ai ko na gani. Kenan bawan Allahn nan da yake taimaka maki ya kai ki Yunus Hospital? Lallai kam. Ai asibiti ce mai kyau da tsada a garin nan, sun san aikinsu sosai. Shi ke nan, ai kin ga sun hutar da ni, illah iyaka na riƙa leƙowa ina duba ki, tun da na ga haihuwar ta kusa, na shigo na karɓi Ɗan Baba ko 'Yar Baba. Allah dai ya raba lafiya."

 "Amin." Kawai na yi mata nuni a taƙaice. Surutu take ta yi kala-kala, daga ƙarshe ta tashi ta tafi. Taɓe baki na yi, koma dai me ye aniyarki ta biki na ayyana a raina na koma barcina. Domin tsarina sai sha ɗaya zan tashi, bayan na shirya na je gun Maman Nana na kai mata kuɗi sannan in shaida mata ta aiko su Nana su ɗaukar mata abincin da na ɗibar musu.

SH 7

ABUƊALIB

Kwana uku cif suka rage tafiyarsu zuwa Vienna, ba ƙaramin dadi Badiyyah take ji ba da AbuƊalib ya warware tass hakan ya sa za su samu damar tafiyar, sai dai abu ɗaya ya dame ta, wanda kuma ta mayar da shi ba abun damuwar ba, gaba ɗaya ya ƙarasa sauyawa, yana wani bin ta kamar bawa da Ubangida. Watsar da tunanin abin ta yi gaba ɗaya, ta cigaba da shirya komai na tafiyarsu, wacce take buri da ƙulafucin a yi kawai don kuɗaɗen da za ta mallaka.

  Yana zaune babban falon gidan ta fito cikin gayunta ya zuba ma matakalar benen da ke kallonsa ido. Mai da idanuwanta ta yi inda yake kallo, take ta kyabe fuska da baki, wannan jarabar duniya, wai ko AbuƊalib zai manta  da Lilbirrah har abada? Zai manta ta yadda nake so kuwa? Kallon me yake ma sashenta? Dan karamin tsaki ta ja ta ida ƙarasawa inda yake, sake fuskarta ta yi kamar ba ita ce ta gama haɗeta ba. 

 Zama ta yi kusa da shi turarenta ya bugi hancinshi, idanuwanta ta saka cikin nashi, "My Boo, me kake kallo ne na ga ka zuba ma kafar bene idanuwa?"

 "Ba komai My shona. Me kika gani ne?"

"My ka san dai bana son abinda zai dame ka ko? Idan na ga kana damuwa kai kaɗai sai hankalina ya tashi na ga kamar har yanzu ciwon ka bai warke ba." Ta kare maganar hawaye na ciko idanuwanta.

  Hankalinshi tashe ya ce, "Am so sorry Shona, don Allah kar ki yi kuka ki bata kwalliyanki. Am sorry please ba abinda yake damuna na warke sosai."

 Shararo hawayen ta yi a shagwaɓe ta ce, "Ni dai ka fada mini gaskiya, ka fada mini gaskiya My Boo please." Rungumeta ya yi tsam jikinsa, "Na fada maki Shona ba komai ba abinda ya dame ni kuma, amma kin san akwai abubuwan da dole su saka ni tunani ko? Kin sani My Shona, wani lokacin ji nake kamar ina kwarar ki..." Dariya ta so kamata sai dai ta kara lafewa jikinsa, "Ni ba ka kwarata, ba ka min komai, and I luv you AbuDalib game da matsalarmu a zamanmu kar ka damu, kuma na sha faɗa maka ka daina damuwa zan zauna da kai ko da za ka dawwama a haka." Ajiyar zuciya ya sauke, "Shi kenan to, na daina Shona, yanzu ki tashi ki tafi gun Mommy ki  mata bankwana, kar ta ce na hana ki zuwa please, hankalinta zai tashi."

"Ni dai in har ba ka jin dadi ba inda za ni."

"A’ah My shona ki tafi please."

Dagowa ta yi fuskarta duk ta hade da hawaye. "Ka tabbata ba abinda ke damunka My Boo."

"Ba komai wallahi, kin ji na rantse."

Share hawayen ta yi, "Shi ke nan na yarda My."

Mikewa ya yi da hanzari ya dauko tissue da ke kan table na tsakiyar falon ya goge mata fuskarta."Na san ba a rasa kayanku na mata ko, bara na shafa maki powder." Ya faɗa yana buɗe jikkarta.

 Murmushi ta yi, "Bar shi My, na tabbata a haka na fi kyau saboda hannunkan nan mai albarka ya gyara mini fuskata." Ta kare zancen tana ba shi peck a kunci.

  "Shi ke nan, Allah ya kiyaye ki gaida min da Mommy, sai kin dawo." Mikewa ta yi ta fita tana mishi bankwana.

 Har ta bace ma idanuwansa yana bin ta da kallo. Tafiya za su yi gobe za su bar Katsina su isa birnin Kano inda jirginsu zai tashi. Badiyyah princess Shona dinsa ta tafi gun Ummanta. "To ni fa?" Ya fada a bayyane, shuru ya yi yana tunanin da ke kulle ƙwaƙwalwar kansa.

 Mikewa ya yi da sassarfa ya haye steps din bene, ɗakinsa ya shige ya saka jallabiya ya fito da key din mota a hannunsa. Shi ma ficewa ya yi daga gidan, kai tsaye Yammawa ya nufa yana zuwa kan kwanar titin da za ta sada shi da Unguwar ya miƙe, sam ya kasa tinkarar gidan duk yadda ya so zuwa, da samun amsoshin da suka gagari ƙwaƙwalwarshi ya kasa. 

 Cikin gari wuce don zuwa gun abokanshi, nan ma ji ya yi baya iya kusantarsu, tamkar wani abu na baya-baya da shi game da su, hakan ya sa ya kara ma motarshi gudu ya nufi wajen gari. Gidan zoo ya tafi, tamkar soko yake bin dabbobin daji yana kallonsu, ya jima a gidan Zoo ɗin yunwa da ta addabi cikinsa ta sa dole ya bar wurin ya nufi restaurant. 

 Zama ya yi cikin ƙuncin rai da takurar zuciya da suka yi ma rayuwarsa dabaibaiyi, yana jin kanshi na juyi, jefi-jefi yana kallon mutane suna walwalarsu, to me ma ya sa suke dariya? Wani haushi ya taso daga ranshi, ya miƙe ba tare da ya ci abincin ba ya bar gurin. 

 Jigum ya yi cikin mota, tamkar ya fashe da kuka, cutar ƙwaƙwalwar da ta same shi sam ba ta kyauta ba, ta raba shi da farin cikin rayuwarsa, ta salwantar da walwalarsa a haka kuma ya ji sauƙinya warke, "To me ye ke damuna?!" Ya faɗa da ƙarfi tamkar zai tarwatsa motar. Sam ba shi da amsa, hakan ya sa ya yi lamo yana jin bigawar zuciyarsa ga wata azababbar yunwa tana jijjiga 'ya'yan cikinsa.

 Gajiya ya yi da zaman, kai tsaye ya yi wa gidansu Badiyyah da ke unguwar Iyatanci tsinke. Kallon gidan yake kamar lokacin ya fara ganinshi, a da babban gida ne amma da likkafa ta cigaba an ɗebi wani sashi na gidan an gyara shi tsaf tamkar gidan wata sabuwar amarya. Sallama ya yi ya shiga falon Momin Badiyyah, kwance ya samu Gimbiyar tasa tana waya hankalinta kwance. Ganin shi wuri-wuri kamar an koro shi ya sa ta tashi zaune da sauri, "My lafiya na ganka kuma ko sanar da ni ba ka yi ba za ka zo." 

 Fuskarsa da tsananin damuwa ya ce, "Wallahi ko, tun ɗazu na fito na rasa inda za ni kawai shi ne na taho nan, ban ma fito da waya ba ni Shona."

 "Uhmm, to hakan ya yi. Ka ci abinci dai ko My."

"Na je restaurant na rasa me zan ci My, abincinki kawai nake so, girkinki." 

"Eyyah My, ni bana son kana zama da yunwa fa. Yanzu bara na zuba maka abincin, Alala ce na tarar Mom ta yi."

"Ina ci Shona, a zuba mini," ya faɗa a ƙagare.

 Mikewa ta yi ta shiga kitchen ba ta jima ba ta fito da Alala da miyar kifi, sai kuma Jug dauke da soɓo mai sanyi. "Ga ya nan My ka ci don Allah," Ta ƙare zancen tana ajiye abincin a gabansa.

 Bismillah ya yi ya fara cin abincin, kallonsa yake yana son tuna wani abu game da shi amma ya kasa, sai dai ya yi ɗan guntun murmushi ya ce Alala, yana zuba ma plate ɗin ido. Wani irin kallo ta watsa mashi tamkar ta yado idanuwanta. Alala tana cikin favorite din abincin Lilbirrah, tana yawan cin ta, tana yawan yin ta, ba ta wuce tayin ta idan an mata, takan saye ta ko a hanya ne saboda son da take mata, kenan tunanin Lilbirrah ne yake yi, wai tunanin nata ba zai taba barin ƙwaƙwalwarsa ba, ko dai mugun bugu za ta yi masa a ƙoƙon kansa, idan ya yi karamin hauka sai ya mance komai daga baya ya warke. Dagowa da ya yi suka hada idanu ya katse tunaninta, duk yadda ta so kakaro murmushin ƙarya da zai dishe ɓacin ran da ke daddale cikiin zuciyarta ta kasa. Cikin kulawarsa a gare ta ya ce, "My Shona me aka yi miki?  Me ya faru na ga kamar ranki ya baci?"

"Ba komai My Boo, gani na yi kana cin abincin nan daga gani yunwa ta kama min kai da yawa a wunin nan."

 Uhmm kawai ya fada, ya cigaba da cin abincin cikin nutsuwarsa ta halitta.

 Mommyn ta yi sallama cikin falon, ganin AbuDalib a falon ya matukar ba ta mamaki don ko a zuwan Badiyya ba ta sanar  da ita zai zo ba. Bakinsa na rawa ya duka har kasa ya gaishe ta. "Mommy barka da dawowa, sannu da zuwa." "Yawwa," ta amsa mishi.

"Ina wuni Mommy," ya kuma gaishe ta.

 "Lafiya lau, ai na je unguwa ne, ashe kana nan."

"Wallahi ko Mommy yanzu na shigo."

"Okay, to sannu ai yanzu ma sai tafiya ko?"

"Ehh."

"To Madallah ai marece ya yi."

"Eh Mom," ya furta. 

"To bara ta shiga ta shirya sai ta zo ku tafi ko?"

"To Mom," ya fada tare da mikewa ya koma kan kujera ya zauna.  

 Tabe baki uwar ta yi, tabbas AbuDalib ya canza tamkar ba shi ba, sai yanzu ta gane abinda Badiyyah ke faman faɗa mata. Uwar daka suka shige ita da Badiyya, suna shiga murya kasa ta ce, "To na zo maki da sako fa, ya za a yi ya zo ya yi kane-kane cikin falo."

"Hmm, Mom kin gani, haka fa ya koma haka nake fama da shi duk ya zama wani shashasha, yanzu idan ban ce ya tafi waje na haka zai yi zaune. Tsakani da Allah da yana yiyuwa na fi son in ga mijina dai tsaye cikakken namiji kamar yadda yake da, kin ga ay tsayayyan namiji ne amma yanzu duk ya wani susuce."

 "To ba haka ake so ba?" Mom ta faɗa.

"Ba haka ba Mom, ni na fi son shi yadda yake da, yanzu fa ko abu na yi sai dai ki ji yana ta yi hakuri, yi hakuri Shona, yi haƙuri. Haka zai ta faɗi. Ni buƙatata ya mance da waɗancan mutanen, na cigaba da tsara mishi rayuwa da mutanen da zai yi mu'amala da su, amma ya tsaya yadda yake a da," Badiyya ta ƙare zancen cikin damuwa.

 "Ni ki kwantar da hankalinki duk wani abu za a gyara shi ɗaya bayan ɗaya, yanzu ki je ki lallaba shi ya fita na miki bayanin maganin nan."

 Fita ta yi falo ya yi zaune cikin jangwam ɗin da ya saba. "My mu tafi gidan ko?" Mikewa ya yi, "To My Shona. Mu tafi." Gaba ya yi har sun kusa ficewa daga falo ta ce ba ka yi wa Mom bankwana. 

"Wai na manta wallahi," hararar shi ta yi ta baya.

"To mu je ka yi mata bankwana, sai mu tafi." Komawa ya yi ya ce, "Mun tafi sai anjima Mom,"  yana fadar haka ya yi kwana ya koma ya ce mu tafi.

 Kada kai kawai ta yi, sunan wata waka wai ita halittah, AbuƊalib ya zama wata halitta cikin 'yan kwanakin nan. Tafiya suka cigaba da yi sai da suka yi nisa da kofar gidan ta ce, "Kash!" 

 Bakinsa na rawa ya ce, "Me ya faru Shona?" 

"Na baro hand bag dina ne My."

"Ko na koma na dauko miki?'

"A'ah My, karasa mota dai sai na dauko."

"To," ya fada ya yi gaba ita kuma ta yi baya.

 Da sauri ta isa falo ta iske Mom, "Yaya dai na ga kawai kin kama kin tafi."

"Uhmm. Mom, ai in ba haka na yi mashi ba, ba tafiya zai yi ba." 

Hannu ta sa ta bude jakarta ta fiddo wani kullin magani, "karbi wannan..."

"Na me ye kuma? Game da wannan aikin da aka yi masa baya wannan ne makarinsa, hade yake da muguwar mallaka, kin ga maganin nan shi kadai ne, idan ya bace AbuDalib zai dawwama a cikin wannan matsalar, haka Boka ya tabbatar mini."

Yamutsa fuska Badiyyah ta yi, "Zai dawwama fa Mom? Yanzu idan wani abu ya samu maganin nan shi ke nan AbuDalib zai dawwama a haka?"

"Haka ya fada mini, kin san lamarin nasu yadda yake, su ma wani bin gardamammu ne."

"Yanzu kuma ban da wannan mallakar da wata wacce ta fi ta?"

"Sosai ma, ai wannan sai yadda kika yi da shi ce."

"Ai ko yanzu ɗinma."

"Ke dai ki amfani da shi, tunda na ce."

"To Mom ya zan yi da shi?"

"Yawwah. Ki tabbata daren yau kun samu kusanci ke da shi."

"Tunda ya samu wannan matsalar ko kadan ba ya fuskantata da nufin wannan sai ya ce baya son ya kware ni."

"Ka ji Shashashar yarinya, to ke a matsayinki na mace ba za ki iya ki jawo shi jikinki ba har ki san yadda aka yi kuka samu kusancin? Ke dai an yi sakarya wallahi."

Turo baki Badiyya ta yi alamun ranta ya baci, "Kina ji na ki ji abinda zan gaya maki, wannan maganin da kun koma ki zuba mashi shi cikin ruwa ya yi wanka da rabi, rabin ke kuma ki jika ki sha sannan ki samu zummuwa ki gauraya ta da shi ki yi matsi da shi, na farko zai warke na biyu mummunar mallaka ce sai yadda kika yi da shi, duk abinda zai samu a tafiyar nan idan kika ga dama ma, za ki iya mallake kudin gaba daya, ko ya aka yi ba zai ce miki ba balle ya bi bahasi."

Sakin fuska Badiyyah ta yi, "Wai da gaske Mom, kai amma na ji dadi, Boo zai samu lafiya wallahi dama ina kewar kayana, sannan kuma na samu waɗannan kuɗin kuma ai shi ke nan."

"Uhmmm Badiyya ba ko kunya?" Ficewa ta yi tana dariya, har bakin get din gidan ta bi ta tana kiran ki kula fa Badiyya, ki kula sosai, kin ji abunda aka ce game da maganin. Bankwana ta sake yi da uwar sai bayan sun dawo daga Austria kuma.

 Da dan sauri take tafiya zuwa mota, hannu ta sa a handbag dinta ta dauko wayarta da ke ta faman tsuwwa. Ganin sunan me kiran ya sa ta buga tsaki ta mayar da wayar a jakar ta cigaba da tafiya.

 Zaune ta same shi a mota, ya yi zuru yana kallon hanya, kwankwasa kofar ta yi ya bude zama ta yi gefe tana na dade ko?

"Eh wallahi ina ta jiranki, amma na san Mom ce ta tsaida ki."

"Haka ne," ta faɗa. Bai ce komai ba ya ja mota suka fara tafiya. Ta hanyar unguwarsu suka wuce, zuciyarsa ta hau bugawa da sauri kamar yadda take yi duk idan ya zo wurin, sai dai ko iya tada zancen nan unguwarsu ne be yi ba, a dame ya juya ya kalli Badiyyah wani kallo ta yi masa hakan ya sa ya juya cigaba da tuki.

 Suna isa gida sun tarar Laure ta gama girki da komai, dakinsa ya nufa don yin wanka, "My Boo na zo na hada maka ruwan wanka ko?" Jinjina kai ya yi, hannu ta sa jikkarta da niyyar dauko maganin da za ta antaya masa a ruwan, sai dai wayam ita ta yi mata sallama gabanta ya fadi, "Yana ina to? Ina maganin yake?" Shi ne abinda take ta faman maimaitawa. 

 Runtse ido ta yi ta bude tabbas maganin ya fadi, kalaman da Mom ta yi mata su suka kara tayar mata da hankali, babu wanda lalurar AbuDalib za ta fi bawa matsala kamarta, ya za ta yi kuma ina za ta sa kanta yaushe ta tara abinda take buri balle ta gudu ma ta bar shi? Ay tafiyarsu ta Vienna somin taɓi ne, yanzu aka fara da ya samu wannan matsayin...

  Wata zufa ta karyo mata, ba tare da shawarar komai ba ta ɗauki key din motar da ya ajiye ta fice.

 Kai tsaye inda ta tsaya don amsa waya ta koma, tana karyawa kan kwanar ta yi tozali da wani yaro dauke kullin maganin yana ƙoƙarin kwancewa, a guje ta nufe shi tamkar za ta tashi da shi, ba karamin tsorata ya yi ba cikin zafin nama da kokarin kauce ma motar ya yi baya, cikin rashin sa a maganin da ya riga ya kwance ya watse gaba ɗaya cikin iskar Subhana. "Innalillahi wa inna ilaihi raji’un!" Kawai ta iya fada. Gaba ta yi don yin fakin ganin mutane sun yo mata caa ya sa ta ja motar cikin fushi ta bar gurin domin abinda take gudun ya riga ya faru.

 *

 Ɗalibai ne daya bayan daya suna biya allunansu gaban Malam Saleh, sai da suka kare tass suka koma wurin karatu sannan Malam ya gyara zaman shi. "Dayyabu, Dayyabu," ya fada murya sama.

 Da sauri almajirin da aka kira da Ɗayyabu ya zo.

"Tun jiya nake so na tambaye ka gama saukar nan?"

"Ehh Malam tun da asubar yau na kammala."

"To ba ka min magana a yi sadaka." Kudi ya miƙa mashi, "Ka je maza ka ba yaro ya siyo waina ta dubu uku a yi sadaka. Zan shiga cikin gida idan an tashi a yi Tabbat yada ta tunkuɗe sihiri,  idan an gama a yi salatil fatihi sha ɗaya, Dayyabu a yi na zihiri cikin satin nan nake so a hada salati miliyan daya."

 Cikin girmamawa irin ta Dalibi ga MalaminsaDayyabu ya ce, "To Malam," Mikewa Malam Saleh ya yi ya koma cikin gida ya bar Ɗayyabu domin ya gabatar da abinda ya ce. Shi ma Malam na shi addu’a da rokon Allah yake yi daban ban da wanda suke yi na jam'in dalibansa, da kuma na manyan dalibansa gardawa, duka suna yi a kan lamarin AbuDalib da ya zarce tunanin mai tunani.

 Dayyabu ya ba da aka siyo waina kamar yadda Malam ya umarce shi, sai da lokacin tashi ya yi sannan ya sa yara suka karanta, Tabbat yada kafa bakwai-bakwai kowane ya tofa a allonsa, bayan sun gama kowa ya dira kafar allonsa guda ɗaya a kasa. Kamar yadda ya umarta kuma, sai dai suka yi salatil fatihi kafa goma sha daidaya, almajiran Malam Saleh suna da yawa sun fi karfin dubu daya domin babbar makarantar Allo ce da ta hada da yara da manya maza da mata almajirai da suka yi balaguro daga garuruwansu da kuma 'yan cikin gari masu zuwa gun Malam neman Ilimi. Sai da suka gama a kintace sun yi sama da dubu dari, bayan sun idar aka yi sadaka aka yi addu’a aka sallami kowa.

SH 8

AUSTRIA

Wajen ƙarfe bakwai agogon Austria jirginsu ya sauka cikin International Airport na Vienna.  

 Vienna babban birinin Aistria gari ne matukar kyau da tsari da birgewa, wanda ya haɗa manyan wuraren shaƙatawa, gine-gine na tsara da manyan hotels da wuraren buɗe ido. Tun da suka sauka hankalin Badiyyah ya kwanta, wani daɗi da farin ciki na kaikawo cikin zuciyarta. Sai dai ta janibin AbuDalib sam zuciyarsa ba daɗi, ba ya jin wani armashi kuma ba ya jin wani abun birgewa a lamarin tafiyar, jinsa yake kawai yana raye amma sauran lamarin rayuwarsa shi kanshi bai san takamaiman ina ya dosa ba, yana jinsa a wani yanayi marar misaltuwa. Kai tsaye masaukin da aka tanadar musu suka tafi, inda aka sauke su wani kasaitaccen hotel wanda za a iya cewa ya fi kowane kyau da tsada a Vienna. Murna gun Badiyya ba a magana domin ji take duk wasu burika da muradanta sun kusa cika, domin ko a haka ma za ta iya mallakar komai na AbuDalib domin susucewar da ya yi, sannan tun a yadda aka tarbe su tun a airpot ya nuna lallai AbuƊalib ba ƙaramin matsayi ya samu a harkar trading ba.

 Tabbas daga zaran sun koma idan har wadannan kudaden suka shiga account dinta lallai wa'adin aurensu ya kare da AbuDalib.

 Wanka suka yi baki daya, da kyar ya samu ya yi sallar Magrib da Isha, abinda yake ba shi mamaki sallah ta zamar masa wani kasurgumin aiki a rayuwarsa. Shuru ya yi ya kasa tuna yaushe rabon da ya yi sallah guda biyar cikakkiya, tabbas ba zai iya tuna tun yaushe ba, domin tuni ya manta sai dai idan ya yi asuba da kyar zai yi azahar da la’asar, idan ya samu ya yi su kuma to a ranar duk dubararsa ba zai iya yin Magrib da Isha ba, abun ya dame shi kanshi kamar ya bare sai dai ya rasa ta yadda zai iya furta damuwarshi, ya rasa yadda zai yi ji yake wani abu mai nauyi tamkar dutsin Dala ne ke taushe shi ga wasu abubuwa da ya kasa tuna asalin hakikaninsu, amma zuciyarsa take son sani.

 Haka suka yi ta lallaba rayuwar a Vienna, kwanansu uku aka gabatar da gagarumin taron traders na duniya, manyan masu gabatar da kasuwancin ne suka haɗu, inda aka karrama AbuDalib da lambar girmamawa ta zinare a matsayin wanda ya fi kowa kasuwancin a fadin Nijeriya. Dala dubu dari biyar suka ba shi, sannan kuma suka kara mashi da wata dala dubu ɗari biyar ɗin a take ya samu dala miliyan ɗaya, kyautukan wasu ababen suke ta yi mashi ban da kuɗaɗe da haɗaɗɗaɗiyar mota da suka siya mashi wanda suka ɗora isarta.Najeriya cikin ɗan lokaci kafin ma ya koma. Farin ciki fal zuciyar Badiyyah domin ana gabatar da taron tana lissafin kuɗaɗen. Shi ko AbuƊalib yanayin da yake ciki shi ne cikakkiyar fassarar yaƙe, fara'a da dariya kawai yake yi, amma ba ya jin haƙiƙanin daɗi da farin ciki wanda ya sani tuni ya yi bankwana da shi tunda ya samu lalurar da ta zame mashi karfen ƙafa wacce ya rasa maganinta.

 Bayan kwana biyu aka gama taron, inda aka ci kwanaki bakwai na kwanakin shaƙatawar da suka ba su ya rage saura kwanaki 21 cikakken sati uku kenan su koma gida.

 Zaune yake cikin ƙaton falon hotel ɗin, wanda faɗin yadda ya tsaru tamkar ɓata lokaci ne. Zaune yake daga shi sai singlet da boxer, hannunsa yana karanta wani littafi, wanda yanayin da yake ciki ya sa ya zama mai shuru hakan ya saka mashi son yin kasance-karance don ya rage ƙullin damuwar da ya ɗaure zuciyarsa.

 Kallonshi take yi, AbuƊalib kyakkyawa ne sosai, duk da damuwar da yake ciki ta sa shi ya yi rama sai dai hutun da yake samu ya sa fatar jikinshi ta yi wani tsadadden kyau, ta ba da wata kala mai wuyar bayyanawa. Wani abu ta ji ya taso mata. A hankali ta ƙaraso inda yake, "My Man...," ta faɗa tana zama kusa da shi. 

"My Shona." Ya faɗa yana ajiye littafin hannunshi.

Hannuwansa duka biyun ta kama tana juya da gangar jikinsa suka fuskanci juna. Cikin wani yanayi da ta tsinci kanta a ciki ta ce, "My Boo, ina kewarka, i miss you alot...," ta ƙare zancen tana shafa fatar kafaɗarsa da ke a bayyane. Ɗan baya ya yi, saboda yadda take shafa fatar jikinsa ta soma harmutsa tunaninsa. "My Shona... Stop it pl..." Kafin ya ƙarasa ta yi gaggawar haɗe bakinta da nashi. Gaba ɗaya reaction ɗin jikinsu ya canza, sun shiga wani irin yanayi marar misaltuwa wanda kewar juna da nisan da suka yi a mu'amalar ya sabbaba musu shi. Zaman ya gagare su suka faɗa kan kujerar gaba ɗaya suna romancing junansu cikin fitar hayyaci. Sosai Badiyyah ta rikice take buƙata da neman agajin kusanci na gaske, sai dai kamar yadda take faruwa a lokutan baya haka ta faru a wannan karan, ko kaɗan babu alamun AbuƊalib ɗin zai iya yi mata wani abu, jikinta na karkarwa ta miƙe daga kan jikinsa, shuru ya yi tare da faɗawa cikin dogon tunani, jikinsa ya yi liƙis tamkar an mishi duka, wani huci yake fitarwa ta hanci da bakinsa, tabbas yana cikin matsala, kuma abinda yake gudu kenan kar su taƙulo abinda zai dame su gaba ɗaya. Da ƙyar ya juyar da kanshi wurin Badiyyah, "Am sorry please..." Wani dogon tsaki ta ja ta gyara zaman rigar jikinta ta miƙe ta bar wurin da sassarfa. "Shona, My Shona," yake maimaita kiran sunanta, wanda hakan ya sa ta ƙara ƙaimin gudunta. Ɗaki ta faɗa ta banka ƙofar da ƙarfi, kalaman Mom ɗinta suna yawo cikin ƙwaƙwalwar kanta, "Yanzu haka AbuƊalib zai dawwama?" Ta faɗa a bayyana. 

 "Ta ya ya zan cigaba da zama da mutum tamkar 'yaruwata mace? Ina ba zan iya ba, ba zan iya ba dole ne na nema ma kaina mafita." Shuru ta yi tana mai da numfashi tana sakin nannauyar ajiyar zuciya, tana ƙudira matakin da za ta ɗauka da zaran sun koma Nijeriya.

★★★★★

BAYAN SATI UKU

 Sosai nake samun kulawa daga wajen Yunus da mahaifiyarsa Mama, kamar yadda na ji yana kiranta, cikin satika ukun zuwanmu asibiti biyu, muna zuwa a kowane sati, sosai nake jin dadi zuciyata cike da amincewa Allah ne ya kawo min daukinsa da taimakonsa kamar yadda yake yi wa bayinsa ta inda suke zato da ta inda ba su zato ba su tsammani.  Kamar yadda muke duk sati yau ta kama za mu koma asibiti karo na uku, shirye na fito na samu Yunus kofar gida, hannu nasa na bude kofar mota na shiga, juyawa na yi don rufe ƙofar, ganin Saratu na yi tsaye bakin kofar gidansutana kallon motar, tamkar ta karaso wurina bakinta da abin fada. Yunus ya ja motar ya tafi, har muka fice daga layin tana tsaye tana kallon motarmu. Kada kai na yi domin a cikin kwanakin gaba daya ta ida rikicewa, kullum kuma cikin son rigima da ni da yin sabon tsiri a cikin zamana na gidan wanda ya sa har na fara jin gundura a zaman. Sai dai Baban Ayuba da shi kansa Ayuban suna kyautata mini, da tausaya mini a game da hali da yanayin da nake ciki. 

 "Amatullah," sabon sunana da Yunus ya kira ya katse mini tunanina. Juyawa na yi na zuba mishi idanuwa, kamar yadda na saba yi ga duk wanda ya kira ni ko ya yi mini magana. Muryarsa a tausashe ya ce, "Ya karfin jikin naki?"

"Da sauki, Alhamdulillahi." Na fada mashi.

"Masha Allah, ya Baby yana lafiya ko?" Jinjina kai na yi alamun, Eh. Murmushi ya sakar mini yana sannu Ama.

 Nisawa ya yi a hankali cikin nutsuwarsa  ya ce, "Amatullah ina son yin wata magana da ke, sai dai ina Shakkun shin za ki amince ko zan samu akasin haka, duk da dai na san yanzu kin fahimce ni kin gane ko ni waye, ga shi har ma kina mu’amala da mahaifiyata, kin ga asibitinmu, kuma na san duk da ba ki mu’amala da mutane da yawa ba za ki rasa jin feedback a game da mu ba."

  Jinjina kai na yi alamun eh, sannan na dora da, "Kuma ban ji wata magana marar kyau a game da ku ba, ni ma kaina zan iya shaida wannan."

 "Haka ne. Ama, a halin yanzu kina cikin hadari, ina nufin a yanzu kina bukatar kulawa fiye da ta kowane lokaci, saboda a yanzu haihuwa za ta iya zo miki a kowane lokaci. Don haka na yi ma Mama magana a kan ina son ki koma gidanmu ko na ƙanƙanin lokaci ne. Duk da ba ki sanar da ni ko ke wacece ba, i agreed 100% ke bahaushiya ce."

 Ɗan murmushi ya yi, "Ni ma da kike gani na, da Mama da Babana dukansu Hausawa ne, Babana yana zaune a Lekki amma ni da Mamana muna zaune a G.R.A Ikeja, daga ni sai Mamana da ma’aikatanmu muke zaune a gidan, Amatullah a can ko kaɗan ba za ki samu takura ba, kuma ina mai tabbatar maki za ki samu cikakkiyar kulawa. Idan kin amince sai a gyara inda za ki zauna gobe weekend sai na zo na dauke ki ki koma a can, amma fa sai kin amince."

 Magana yake yana kallon hanya, ni kuma na yi kasake ina saurarenshi, zuciyata na matsanancin gudu tsakanin amincewa da rashinta. Saratu koyaushe cikin laluben hanyar da za ta wulakanta ni take haka zalika tana aibata ni da aibata abinda ke cikina, za a iya samun matsala gagaruma bayan haihuwarsa, sannan bugu da kari koyaushe ina tsoron tsohuwar bayarabiyar nan Innarsu Kulu, wadda haka nan zuciyata ta kasa amincewa da ita duk da tana kawo min ziyara da duba yanayin lafiyata a kowace safiya. "Kin yi shuru Amatullah? Da ma na yi tunanin ƙin amincewarki, hakan ya daƙile ni ga yi miki magana tuntuni, sai dai kuma tsorona a kan hali da yanayin mutanen unguwar da kike zaune ya ingiza ni har na amayar maki da zancen, don Allah Ama ki amince kin ji."

Saddar da kaina na yi ƙasa saboda irin kallon da yake mini mai cike ma'anoni daban-daban da kuma nuna ƙagara na son ya ga na amince mashi. "Kin amince?" Ya faɗa a tausashe.

 A hankali na daga kaina, tare da yi masa nuni da hannuna na amince. "Alhamdulillah, Alhamdulillah," ya maimaita har sau uku, alamun jin dadi na amincewa ta. 

 "Na ji dadi Ama, kuma insha Allahu rabbi na yi maki alkawarin ba za ki samu damuwa da mu ba tsawon zaman da za ki yi Insha Allah."

 Dan gajeran murmushi na yi, har muka isa asibitin yana yi mini surutu da ba ni labarai kala-kala.  Muna isa ina tafiya da ƙyar, duk da abubuwan ƙarin jini da Yunus yake kawo mini bai sace kumburin jikina gaba daya ba, wanda Maman Yunus ta ce min ba komai, kuma da yardar Allah ba zai ba ni matsala wurin haihuwata ba. A wahale na haye matakalar bene, muna isa Yunus yana min sannu, sannun da ya kamata na samu daga Uban Abunkaunata, sai dai ya yi fatali da ni ya watsar da ni bayan ya goga mini bakin fenti da mummunan tabo a rayuwata. "Mace ce ta yi komai," wata zuciyar ta ayyana mini lokacin da muke isa ofishin Maman Yunus.

 Muna shiga ita ma ta dora nata sannun. Dakin da take yi mini gwaje-gwaje muka isa. A wannan karon ma ta tabbatar da komai lafiya kuma haihuwa tana gab da yardar Allah kamar yadda ta ga alamu. Bayan an gama Yunus ya dauko ni domin komawa gida. 

 "Ama bara na siya miki dan tsire da nama mai taushi a wurin nan na san zai miki dadin ci." Ya faɗa yana yin fakin daidai wurin.

 Fita ya yi daga motar, bai jima ba ya dawo mini da naman wanda kamshinsa ya sa na ji yawuna na tsinkewa, karbar ledar na yi na bude nama ne ya yi jajir, ɗan ɓalla na yi na saka baki, daɗinsa ya gauraye mini bakina ga taushi da laushi kamar auduga. "Ya yi daɗi ko? Ai ina son naman gurin yana da laushi sosai." Yunus ya faɗa.

 Jinjina kai na yi alamun ya yi daɗi kam sosai. Buɗe wani ɗan sif da ke gefensa ya yi, a mamakina sai na ga ya fiddo waya ƙirar kamfanin apple. Tsuru na yi ina kallon wayar, “Khouhar, ga iPhonazation nan na siyo miki ki riƙa fa-fa, na san ku 'yam matan nan, sai kun rike iPhone kawai kuke ganin kun cika 'yan gayun 'yammata, a yi ta nunawa ana fa-fa... Kin ga tawa, Andoroid touching-touching kuma ta ishe ni…”

  Muryar da na yi kewarta na ji ta dawo mini sabuwa fil cikin ƙwaƙwalwar kaina a lokacin da ya siyo mini iPhone don ya faranta raina kuma ni ma na shiga ya yi.

 "Ki karba mana Ama, ni duk abinda na yi maki na yi fisabilillah kuma na san ko nan gaba ba zan yi da na sani ba." Zancen Yunus ya dawo da ni hayyacina, jinjina mashi kai kawai na yi, na karbi wayar ina jujjuya ta, sabuwar waya kirar iPhone latest version. Kafin na fara jera mashi godiya na ya ce, "Kin san wani abu, na manta da siyen SIM Card, ga yamma ta yi sosai bari sai gobe kawai idan kin koma can gida, sai na siya maki SIM din, kuma ka ki yi chargy, kodayake na ga nan gidan ma kaman ba wearing ko?"

 Jinjina kai na yi, "Koma ka tafi da ita duka gobe na karba wayar na da tsada kar a kwace min." Yar dariya ya yi, "Duk wanda ya kwace ko ay sai ya ji a jikinsa Ama, don nasan zai iya taɓa lafiyarki ni ko ba zan lamunta ba." Murmushi na sakar masa. Na ce, "Nagode sosai, Allah ya saka da alkhairi."

  Har muka isa gida muna yin yar hira irin wacce muka saba, wanda da yawa Yunus yana ba ni labarai ne wasu na barkwanci wasu kuma na shi ne wanda ke cike da abubuwan ban dariya da irin gata da kulawar da yake samu gun Mamanshi, wacce takan tunatar da ni tawa rayuwar mai yanci kafin na fada halin garari. Kamar yadda ya saba har kofar gida ya ajiye ni, bankwana muka yi sannan ya juya a kan zai je ya dauki Mama su koma gida, saboda Juma'a ne lokacin tashinsu ya yi.

  Ina shiga gidan ba kowa sai Babansu Ayuba da ke cikin gidan, sannu ya yi min ni ma ita na mayar mashi na wuce dakina. Bude ledar naman na yi wanda a irin yadda nake cin abinci zan iya wuni biyu ban cinye shi ba, duk na san sana’ar Nama suke yi a gidan hakan bai hanani na dauko naman na kawo ma Baban Ayuba ba. "Nagode sosai, nagode kin ji." Komawa na yi ɗaki na zauna irin zaman nan na cin tuwo na fara cin naman domin na ji dadin shi sosai. Sallamar Ayuba na ji bakin ƙofa, taƙarƙarawa na isa bakin ƙofar, "Kai mun ga abun alheri mun gode sosai." 

"Ba komai," na yi mashi nuni. Ba tare da shawara ba na kwaso 'yan kayayyakin da na tara na amfani, kayan abinci da sauran tarkacena na ba shi. "Na me ye?" Ya tambaye ni? 

 "Da ma gobe zan tashi, shi ya sa na ba ka kayan ina godiya da irin taimakon da ka yi mini a lokacin da nake cikin buƙatarsa, Allah ya saka da alkhairi Nagode sosai," na zayyana mashi da bebencina. 

 Sosai Ayuba ke murna don yana sane da cigaban da na samu, ya ji daɗin samun kayan amfanin da na ba shi. Tafiya ya yi yana ta mani godiya da Allah san barka.

 Komawa na yi ɗaki na ƙarasa cin namana, bayan na kammala na fita waje na wanke hannuna na yi alwala na koma cikin daki. Sallolin magrib da Isha na yi a tare domin tashi na mini wahala sai na yi sallolin gaba ɗaya.  Hannuna rike da wata hadaddiyar tasbih counter da Yunus ya ba ni, dayan hannuna na dago na sumbace shi sannan na dora a kan cikina. Hirarmu ta zuci da zuci na fara. "Abun Kaunata..." Wani murmushi na saki mai bayyana zallan farin cikina. "Abun kaunata, ka gani ko, duk da an tozarta mu an wulakanta mu, Allah ya yi nufin ba za ka zo duniyarmu ba a wulakance, abun kauna cikin 'yanci za ka zo kafin 'yancinka cikakke kuma na haƙiƙa ya bayyana. Ina sonka Abun kaunata. Kai ma kana son Ummanka ko?" Murmushi na yi, zuyciyata cike da amincewa Abunkaunata ya amsa mini na sauke hannuna. Kishingidawa na yi inda nake na cigaba da tasbihina, gefe ina jin Abun Ƙaunata yana ta juyi cikin duniyarsa mai cike da duhu.

 Gani na yi Saratu ta ɗage labulen ƙofata da ƙarfi, wanda har ya tsorata ni ya sa ni tashi zaune da ɗan razana. "Fito, fito..." Take ta maimaitawa cikin faɗa da hayaniya. Da hannu na ce mata lafiya? Me ya faru?"

 Tsaki ta ja ta ce, "Fito na ce, so nake ki bar gidan nan yanzu-yanzun nan, don har na samu wacce za ta zauna ma ɗakin," ta ƙare zancen tana nuna mani wata mace tiƙeƙiya da ke bayanta.

 Rasa me zance mata na yi, cikin kiɗima na yi mata alamun roƙo, hannu biyu ta sa tana niyyar jawo ni. Hannu na ɗaga mata alamun kar ta taɓa ni, domin bana muradin irin azabar da na sha a lokacin da abun ƙaunata yake a gudan jini na kuma maimaitawa a lokacin da nake sa ran zuwansa a kowane lokaci. Sosai gidan ya kacame da hayaniya, ko kaɗan Saratu ba ta jin ban baki balle hakuri, mutanen da suka shigo sai dai su kalle mu su wuce. Cikin hayaniyar da ake Innarsu Kulu ta shigo, hankalina tashe na yi inda take.

 Tambayar Saratu take, "Me ya faru?" Harara ta watsa mata, sannna ta ce, "Gidan za ta bar mana, yanzu-yanzun nan, don na gaji da zamanta haka nan." Wasu irin ƙwallah suka zubo min, shin ba na ce gobe zan bar musu gidan ma gaba ɗaya ba, ta bar ni na ƙarasa kwana ɗaya jal da ya rage mana. Juyawa na yi wurin Innarsu Kulu, "Ki ce ta taimaka min gobe zan tashi, Yunus mai Yunus Hospital zai mai da ni gidansu, ki ce ta bari sai da safe zan bar gidan..." Duk bayanin da na yi wa Innarsu Kulu shi ta yi wa Saratu, sai dai sam ba ta ji ba, sai ma gefe da ta yi ta buga tsalle ta dire ta ce sai na bar gidan babu fashi. Babansu da ke gefe duk da tsufansa ba ta sauraren shi balle ta ji me yake cewa.

 Tuni fuskata ta jiƙe da ruwan hawaye, sai bebenci nake na ƙarin roƙonta, amma tamkar ina yi wa dutse. Innarsu Kulu ta ce, "Tun da dai wannan abu ya ƙi ci, ya ƙi cinyewa ke Sister (sunan da take kirana da shi) ki zo mu tafi gidana ki kwana gobe da safen sai na kai ki asibitin su Yunus ɗin shi ke nan. Ko haka bai yi ba?" Ba don raina ya so ba na ce hakan ya yi. 

 "Yawwah to shiga ki sanyo hijabinki mu tafi." Gaba na yi na shiga ɗakin na saka Abaya na ɗaura kallabinta a kaina sannan na sa Hijab. Innarsu Kulu ta taimaka mini da ɗauko kayana da suka yi saura, ni kuma na zaro jikkata mai ɗauke da ƙananun tarkacena muka fito. Wurin Babansu Ayuba na je na sake mashi godiya. Jinjina kai ya yi tare da yi mini fatan alkhairi muka fita.

  Maimakon mu yi cikin unguwar sai muka nufi bakin hanyah. "Na ɗauka gidanki nan bayan mu yake?" 

"Eh wallahi ko, nan yake Sister sai dai kuma tunani na yi ban faɗa ma Babansu Kulu ba, kuma ɗakin shi kaɗai ne muke ciki gaba ɗaya. Shi ne zan kai ki gidan Sisterna nan gaba kaɗan yake sai ki kwana a can ɗin."

 Shuru na yi zuciyata ta kasa nutsuwa, cikin rashin sanin yadda zan yi na ce to shi ke nan mu je ɗin ba damuwa.

 Kafin mu ƙarasa titi wata mota ta yi fakin gefenmu, da wani suna na ji ya kirata, tafiya ta yi gurin mai kiran. Ban san me suka tattauna ba ta dawo tana, "Brotherna ne, gidana za shi kin gani mu je kawai ya sauke mu, mun ma samu sauƙi." Jinjina kai na yi a sanyaye, tare muka isa muka shiga cikin Motar irin ƙirar Sienna ɗin nan ta fi kama da motar jigila, mutum biyu ne a gaba sai baya ni da Innarsu Kulu, a hankali muka fice daga layin muka hau babban titi. 

"Yawwah Boss, mu je Ikorodu aiki ya kammala." Ta faɗa tana min kallon da na kasa fahimtarshi wanda ya sa gabana mummunar faɗuwa da ya sabbaba ma abun ƙaunata yin wani juyi tamkar zai diro duniyar a daidai wannan lokacin.

 Cikin firgicin da ya dirar mani lokaci ɗaya na yi mata nuni, "Me kike nufi? Ina za ki kai ni?"

 "Za ki ga inda zan kai ki Sister," ta ƙare maganar tana sakar min wata shu'umar dariya. Hannunta ta miƙa wurin mutumin da ke gaban motar ta karɓi wani farin ƙyalle. Tabbas na san irin ƙyallen nikan gani a talabijin, sannan na karanta a wasu litattafai, ana sa sinadarin hodar iblis ko wani sinadarin a sa wa mutum a hanci domin a fitar da shi hayyacinsa. 

 "Innalillahi Wa Inna Ilaihi Raji'un!" A lokacin da na tabbatar cewa Innarsu Kulu da mutanen da take tare da su suna nufin cutar da ni ne. Tunkaro ni ta yi da ƙyalle, sai dai duk da raunin da ke tare da ni hakan bai hana ni yin ƙasa da fuskata da sauri, da duka hannayena biyu na sa na rufe fuskar. Hannunta guda tasa da ƙarfin tsiya sai ta ɓanɓare hannuwana sai dai ta kasa samun damar hakan, sosai kokowa ta kaure tsakaninmu, su ko wanda suke a gaban motar ko a jikinsu tamkar ba su san muna yi ba, wani irin karfi ya zo mini na bigi fuskarta da gwiwar hannuna, cikin azama na dunkule hannun Innarsu Kulu na ƙwace ƙyallen, kamar yadda ta yi niyyar saka mini shi a hanci hakan na samu nasarar dankara mata shi a nata hancin, baya ta yi suu ta faɗa kan kujerar motar tamkar matacciya. Juyowa na yi na fuskanci gabana ina mayar da numfashi, idonuwana sun ƙeƙashe babu alamun hawaye ko kaɗan, sai zuciyata da ke tsananin suya tamkar kosan da ke cikin kwanon mai. "Ya za ni yi? Me ye abin yi? Ina za su kai ni?"  Shi ne abinda ke kai kawo a cikin ƙwaƙwalwata tare da tunanin samun mafita. Da sauri na sa hannu na fara kokarin bude murfin motar sai dai sam ba ta ko alamun motsi balle na saka ran za ta bude. Dayan ya juyo yana min kallon shashasha, cikin hausarshi mara daɗi a kunnen mai sauraro ya ce, "Madam babu inda za ka je, saboda mun biya kuɗinka da bebi naka,  za ka ba mu bebi naka kafin mu kai ka inda za mu siyar da kai..." Wani irin gumi ya tsattsafo min, na daina fahimtarsa tun lokacin da ya ce, "Mun biya kuɗinka kai da Baby naka..." Abun ƙaunata, abun ƙaunar nawa suke hari, abun ƙaunar nawa ne suka karbi kudinsa da ni kaina da ke jigilarsa nake tsumayen zuwansa, da ma Innarsu Kulu bibiyar da take yi mini kenan. Dukkan illahirin jikina ya hau karkarwa, yayin da zufa ta ida wanke ni tamkar an yi mini yayyafin ruwa a kaina. Innalillahi wa inna ilaihi raji’un na ƙara faɗa a zuciyata, yayin da nake fitar da numfashi mai zafi kamar daga salansar babur. "Ya Ubangijin da yake ji na a halin da babu mai ji na sai shi kaɗai, ya Allah ka kawo mini dauki ya Allah kar ka bari a cutar da ni da abun kaunata." Juyawa na yi gefe cikin tunani da neman hanyar nema wa kaina mafita, wayar Innarsu Kulu na yi arba da ita kan cinyarta, jikina na rawa na dauki wayar yayin da suke tuƙinsu hankali kwance babu abinda ya dame su da ni. Kallon wayar nake ya zan yi? Wane taimako za ta iya yi min? Wani abu ya faɗo mini, "Wannan phone ɗin numebers ne na hospital da na business dinmu, wannan kuma na family ne, amma wannan ita ce official numberna duk wanda ya kira wanda yake da dalili ne da ni, duk mai kira a wannan numbern to VIP ɗina ne..." Wata hira da muka taɓa yi da Yunus wata rana za mu je asibiti. Tunani nake ta yadda zan haɗa numbern a yadda ya zayyana ta, idan na samu to me zan faɗa masa. 

 Vibration ɗin waya da ya gauraye motar ya sa na yi wata irin zabura, sai dai ba wayar hannuna ba ce, wayar mai tuƙin motar ne. Dagawa ya yi ya soma magana cikin harshen turanci, ji na yi yana faɗin, "Mun kusa zuwa oga, muna wurin Oshodi Markit, ta yi haka baby yana satinsa na hamsin da biyu so da mun zo cire shi kawai za a yi…" Wani yawu na haɗiye mai kama da dunƙulen dutsi, kallon matattar wayar keypad ɗin Innarsu Kulu nake yi, ina sake tariyo numbern da Yunus ya faɗa mini ta faɗo tass 07080007007 tabbas haka take, ban kira shi ba, sai text na rubuta mashi, "Yunus ka taimake ni, ga ya nan wasu za su je su yanka ni ni da abun kaunata, muna wurin Oshodi market cikin mota Sienna ja, Ama ce." Tura message din na yi zuciyata cike da fatan ya shiga. Gudu suke yi sosai, ya yin da tsorona ya linku, da sauri na kashe wayar na yi kasa sannan na tilla ta ƙarƙashin kujerar da muke. "Ya huwa ya man la huwa illah huwa..." nake ta maimatawa a zuci.  Dayan da ke gefe ya juyo, wata irin dariya ya saki, "Madam," hannuwana biyu na hada wuri ɗaya alamun roƙo, dariya ya saki yana kada kai, "Madam za mu sayar da kai sassan jiki naka zai yi kudi," kallon direban ya yi yana, I swear suna sake sakin dariya. Dukkan jikina ya saki, ya yin da jikina da na abun kaunata yana ta juyi tamkar ya san abun da ke faruwa da mu. Mun wuce Oshodi market sosai, mun yi nisa da ita mun tunkari Ikoroudo kamar yadda na ji suna fada, ganin mun shiga wata hanya marar mutane ya sa wani tashin hankalin ya sauko mini, "Shi ke nan, haka Allah ya hukunta ma rayuwata, zan bar duniya a kaskance jikina da bakin fenti mai muni, abun kaunata kuma sanyin idaniyata, shi ɗaya kwallin kwal a duniya zan rasa shi, gaskiyata mai girma za ta cigaba da wanzuwa a lulluɓe ba tare da ta bayyana ba...," wani irin gunjejen kuka na yanke kauna da ke dugwigwiyar zuciyata na fashe da shi. Cikin fitar hayyaci na sa hannu na fara bubbuga kofar motar, domin neman taimako sai dai duhun dare da ya yi ma komai mayafi ya hana tsirarun masu gani shaida me nake yi, kuka nake yi sosai tamkar zan hado da makwagorona, wani haske ya dallo mu ta gabanmu wanda ya dishe ganin idanuwanmu. Ji na yi sun fara ƙoƙarin yin baya da motar da sauri, sai dai kafin mu yi nisa muka yi karo da wata motar ta bayanmu, wanda ya ida gigita mu ni da nake bayansu da su da suke sarrafa motar. Gefe suka yi da sauri, sai dai zancen da muka ji cikin mazuƙar sautikanmu  ya ƙarasa firgita su da wani irin karfi tsiya suka ja motar domin su gudu, motar da ke bayanmu ta bi motarmu yayin da kafin mu isa inda daga cikin layin muka yi kicibus da motar 'yansanda. Tsaye muka yi cikk, yayin da motocin 'yansanda suka yi mana kawanya, kuka nake na fiitar hayyaci domin ganin taimakon Ubangiji da ya zo mini a lokacin da na fidda tsammani. 'Yansandan suka ba su umarnin su fito hannuwansu a sama alamun sun zama kamammu, kasa motsawa na yi saboda yadda na ji jikina dukansa ya zama tamkar an ɗaure shi da igiyoyi. Cikin hasken da ya gauraye wurin na ga an tunkaro ni da sauri, Yunus ne cikin tashin hankali, "Ama are you fine, na ce kina lafiya?" Sabon kuka na fashe da shi, yunkurawa na yi da niyyar fitowa daga motar sai dai gani na yi wani duhu ya mamaye ilahirin ganina. 

 ★★★★★

  Farfadowwa na yi na gan ni a kan gadon asibiti, da sauri na dora hannuna a kan cikina. Abun Kaunata yana nan, mu duka muna nan a raye, na ayyana a raina. Runtse idanuwa na yi abunda ya faru yana dawo min tarr cikin kwanyar kaina, wasu sabbin hawaye suka ziraro mini, na gode ma Allah da ya tseratar da ni ya kiyaye ni ya kiyaye mini abun kaunata. Har abada ba zan manta Lagos ba ba zan manta Innarsu Kulu ba, kuma ba zan gushe ba ina yi musu addu’ar Allah ya yi min sakayya da ita da sauran wanda suke da hannu a alhakin cutar da ni. "Sannu Amatullah," Juyawa na yi da ƙyar hawaye na cigaba da bin gefen fuskata, "Sannu kin ji, lallai Allah ya auna miki arziki, Allah ya dada kare ki kin ji." Jinjina kai kawai na yi, "Ya jikin naki? Ina fata babu inda yake miki ciwo." 

"Babu Mama, jikina da sauki sosai," na yi mata nuni.  Tashi na yi zaune, saboda fitsari da na ji ya kulle marata, a hankali na taka na shiga bayin cikin dakin. A daddafe na fito yayin da na ji jikina ya kara nauyi, ƙasan cikina ya ƙara ƙullewa, har na gama abinda nake a bayin na fito na kasa tsaida hawayena. Maman Yunus ta kara yi mani sannu. Shayi ta hada mai kauri ta miko mini, tana ta yi mani maganganu na lallashi masu taushi da sanyaya zuciya, tare da sake jaddada mani ba abinda ya same ni kuma ya samu abunƙaunata.  Sam na kasa tsaida hawayen, abubuwa marasa adadi da tunane-tunane sun cika kwanyata, kadan na sha tea din na koma na kwanta. Yunus ya shigo, na yi gaggawar rufe idona na yi lamo kamar ina barci. 

 Daga gefena na ji yana, "Mama ya jikin Ama, ta tashi da karfi ko?"

"Da sauƙi sai dai akwai tarin damuwa tare da ita." Tattaunawa suka cigaba da yi ina kwance ina saurarensu barci ya yi awon gaba da ni.  

 ★

 Gaba daya daliban Malam Saleh sun hadu a kofar gida, Dayyabu da suke kira da Babban Yaya ya karaso da mota J5, kafin ya ce wani abu daliban sun fara ruguguwar hawa kan motar. Malam Saleh da ke gefe ya ce, "A bi a hankali yaran Malam kuma kar a yi abinda bai kamata ba idan an je gona, kun ji ko?" Bara ma in fada muku ina nan zuwa yanzu zan biyo bayanku. Cikin jin dadi yaran suka tafi, domin ransu sake yake a duk lokacin da za a gona ranar ba a karatu. Kai tsaye suka nufi gonar da ke yammacin garin Katsina, suna isa suka hau aikin gona na barbaje taki kafin saukar ruwan shufka. 

 Lokacin da Malam Saleh ya zo har sun ci karfin aikin, bayan sun gama suka ci abinci da hura da Malam ya je da su. Dayyabu ya karaso wurinshi cikin girmamawa ya ce, "Malam gida za a tafi?" Shuru ya yi yana nazari. Dan nisawa ya yi ya ce, "Mu je a cirema Gonar can ta gabas sabra an dade ba a yi mata shufka ba ita ma sai a kawo taki, yanayin da ake ciki bana dole duka gonaki zan yi noma." Cike da mamaki Dayyabu ya ce, "To Malam."

 Zuwa ya yi ya ja  motar suka haye suka yi gonar wadda ke da nisa da wadda suke. Suna isa yaran suka hau aiki, ɗaya daga cikinsu ya ɗan yi nesa da su dan yin fitsari wani abu ya gani kamar hayaki na tashi a gaba kaɗan da inda yake, kura ma wurin ido ya yi sai kuma ya ga wuta ta taso ta nufo shi gadan-gadan, a guje ya bar wurin yana ihun wuta, yaran malam wuta. Duka yaran gudu suke yi, yayin da Dayyabu ya hango su sun nufo shi a guje, cikin faɗa ya ce, "Kai, lafiya? Me ya faru?" A rikice yaran suka ce, "Wuta muka ga tana ci babban yaya."

 "A ina," ya tambaye su da mamaki. 

"A can," suka haɗa baki wurin faɗa.

 Cikin al'ajabi Ɗayyabu ya ce, "Wuta a wurin nan, to wuta cikin dajin nan ai sai dai wutar daji ko? Amma bari mu gani." Ya ƙare zancen yana tafiya don ya tabbatar da abin da suke fada. Tunkarar wurin ya yi, sai dai ji ya yi wani irin tsoro ya dirar mashi hade da tashin hankali. Wani abu ya hade kutt cikin makoshi wanda bai san dalilin zuwan shi ba, a hankali ya fara karanta ayatul kursiyyu a bayyane da duk ayoyin neman tsari da suka fado bakinshi. Ji ya yi kamar an daka mashi tsawa ana kiran sunanshi cikin wani irin mummunan amo, "Innalillahi wa inna ilaihi raji’un!" Ya fada ba tare da ya yi baya ba, Bismillah ya yi cike da kwarin gwiwa ya cigaba da tunkarar wurin yaran Malam na bin bayanshi. Wani katon dutsi ya gani wanda ga alamu ɗauko shi aka yi aka aje a wurin, leƙawa ya yi inda ya ga hayaki na fitowa daga karkashin dutsen, sai daga gefenshi kwarya ce zaune dangal-gal duk da ba tarde zaune take kamar haka Allah ya halicce ta a wurin, duk da ba a kan wuta take ba a cikinta ruwa ne ke tafasa suna fitar da wani siraci. "Lahaula wala kuwwata!" Ɗayyabu yake maimatawa yana ambaton sunayen Ubangiji. Baya ya yi da hanzari yana fadin wannan ya fi karfina sai dai na fadowa Malam Babba. Baya ya yi a guje yayin da sauran yaran Malam suka firgita suka fishi gudu. Da karfi ya ji ana kiran sunanshi sam bai juya ba sai kara kaimin gudunsa da ya yi domin ya fado ma Malam Saleh abinda maganansa suka shaida. Ji ya yi kamar wani abu ya ja shi ta baya hakan ya yi daidai da faduwarsa kasa wanwar kamar wanda aka ja da igiya.

Yunƙurawa ya yi da niyyar tashi sai dai sam hakan ya gagare shi, sunayen Allah da ayoyinsa kawai yake ta ambata cikin rikicewa da yanke ƙaunar cewa ya yi mummunan gamo a cikin gonar. Yaran Malam suka ƙara gudu don su iske Malam Saleh su sanar da shi abinda ke faruwa da Malaminsu Ɗayyabu. A rikice ɗaya daga cikinsu yake furta wallahi an tafi da Babban Yaya, ganin yadda ake jan shi kaman ana jan wasu kaya, a ruɗe ya ƙarasa wajen Malam, cikin shesshekar gudun da ya sha ya soma ba wa Malam labarin dukkan abinda idanuwanshi suka shaida mashi game da Ɗayyabu, Malam bai jira ya ƙare zancen ba ya ce, "Ta ina abun ya ja shi? A ina kuka ga dutsen?" 

"Ta in ne Malam." Yaron ya faɗa yana nuna mashi hanyar. Gaba Malam ya yi ya bi hanyar ba tare da wani tsoro ko shakku ba, tunda ya tunkari wurin ya soma ganin ana siddabaru, sam bai damu ba sai ayoyin ƙona aljanu yake jawowa yana karantawa don yana da tabbacin aljanu ne suke webuwa a wurin. Tafiya yake har sai da ya isa inda dutsin yake, daidai wurin da yake hayaki da ƙwaryar da ruwa ke tafarfasa cikinta, abun ya ba shi mamaki sai dai ya basar ya fara neman inda Ɗayyabu ya maƙale. Kiran shi ya yi da ƙarfi, amma sam babu shi babu alamarshi, dube-dube Malam Saleh ke yi a zagayen wurin, kamar an jeho Ɗayyabu daga sama ya gan shi gabanshi tamkar matacce baki da hancinsa suna fitar da jini. Da sauri ya tsugunna yana, "Ɗayyabu, Ɗayyabu!" Ko kaɗan ba ya motsi sam bai san abinda duniya ke ciki ba. 

 Wani irin sauti ya karaɗe zagayen wurin, waige-waige Malam ke yi bai ga komai ba cikin wata irin tsawa aka ce, "Kai biladama! Me ya kawo ku nan? Saleh ka gaggauta bacewa daga wurin nan, kar ka shigo shirginmu kar ka taɓa ajiyar da aka ba mu, hakan zai zame maka haɗari!"

 Wani irin dogon tsaki Malam ya ja ya yi saurin mikewa, cikin bacin rai ya nufi dutsin gadan-gadan, sam ba ya tsoro ko ɗar, ayoyin Alkur'ani mai girma kawai yake karantawa. Kai tsaye wurin ƙwaryar da ke ci da wuta ya je, sai da ya karanta ayoyin samun aminci sannan ya sa hannu ya dauki kwaryar ya watsar da ruwan da ke cikinta a ƙasa ba tare da wata fargaba ba.  Wani irin ihu da wasu kalar sautika suka gauraye wurin kamar ana yaki, ihun da ya tashi lokaci daya kuma ya tsaya cik tamkar an kashe shi da wata na’ura gefe inda wutar ke ci ita ma ta mutu murus, ƙwaryar ya buga ƙasa da iya ƙarfin da Allah ya hore masa yana karanta sunan Allah. Fashewa ta yi ta koma ɓalli-ɓalli, Malam Saleh ya zuba mata ido yana kallon yadda take narkewa tana shigewa cikin ƙasa. 

 "Ya Ilahi, ya Ar-hamarrahimina!" Ya faɗa cikin mamaki da al'ajabi. Matsawa ya yi inda wutar ta mutu  ko kadan bakinsa bai bar ambaton ayoyi da addu’o’in duk da ya san suna kare mutum daga sharrin jinnu ba, lekawa ya yi inda wutar ta mutu yana kallon yadda ta bar wani tafkeken rami. Ɗagowa ya yi saboda bai ga komai a ciki ba, juyawa ya yi don ɗaukar Ɗayyabu su koma inda suka baro, sai dai jin wani kuka-kuka yana fitowa daga saitin ramin ya sa shi ya ci birki. 'Bismillahir Rahmanir Rahim,' ya faɗa sannan ya juya cikin sanyi, leƙawa ya yi cikin ramin, wani Kwado ne ya yi lamo yana wani wahalallen kuka, duka jikinsa an tsire shi da wasu kananun ƙayoyi, sannan duk inda gaɓarsa take ta ƙafafunsa na gaba da na baya an yi musu dauri da wani abu kamar zaren saka mai tauri, Kwaɗon sai kukan wahala yake. Sai da Malam Saleh ya yi addu'o'i sannan ya sa hannu ya dauko shi, ƙuri ya yi yana karanta rubutun da ya yi arba da shi jikinshi, cikin kidima ya sake karanta abinda ke jikin nashi, da manyan baki aka rubuta LILBIRRAH. "Innalillahi wa inna ilaihi raji’una," ya fada a matuƙar ruɗewa, sosai hankalinshi ya tashi. Kamar daidai lokacin ake tsira ma Kwaɗon ƙayoyin, da sauri ya ajiye shi ƙasa, fakainiyar barin duniya ya cigaba da yi, cikin ɗan  lokaci ya mace. Durƙusawa ya yi kan gwiwowinsa domin fiddo duk abinda ya gani a cikin ramin, wanda yaƙini tabbatacce ya dirar mashi a kan duk abinda ke wurin ya ta'allaƙa da gudan jininshi wato AbuƊalib. 

 Hannu ya sa ya  jawo wata kwalba hade da wani abu da ke duƙunƙune cikin leda. "Ya Ilahy," abun da ya fada kenan lokacin da ya yi ido huɗu da ɗan mitsitsin ABUDALIB yana birgima cikin kwalbar yana magowa. "Ya Allahu, ya  Allahu," ya cigaba da maimaitawa. Ji ya yi durkushin ya gagari gwiwarsa hakan ya sa ya zauna dirshan kan ƙasa yana ambaton, "Ya hayyu ya kayyum," hannu ya sa ya bude kwalbar take iskar guguwa ta turniƙe wurin gaba daya, cikin mintuna kuma ta ɓace ɓatt tamkar ba a taba yin ta ba. Bayan iskan ya lafa ya sake duba kwalbar, amma babu komai cikinta ɗan mitsitsin AbuƊalib ya yi samarya tamkar ba yanzu yake cikin kwalbar ba. Sosai Malam Saleh ya firgita da ganin lamarin da kuma irin rashin tsoron Allah da aka yi cikinsa, shi kaɗai yake surutunsa, "Wannan abun mummunan sihiri ne da aka hada da aljanu munana aka yi tabbas an zuba rashin imani, zuciya ta ɓaci zuciya ta ɓaci wallahi na fuskanci haka tun farko, sai dai ban taba tunani abun ya kai haka ba, duniya ina za ki damu..." Shuru ya yi ya koma karatun addu'o'inshi, warware ledar ya soma yi, sai dai wani sauti cikin mummunan amo ya fara yawo cikin kunnuwansa, "Ni ba na yafiya Malam Saleh kuma ba na afuwa, ga abinda aka ba ni ajiyarsa ni mai tsayuwa ce, bibiya da binbinina mai dawwama ne, idan ka ga na dai na tabbas na kar ne, taɓa ni taɓa su, ka taɓa ni zan taɓa su…" Shuru Malam ya yi tare da 'yar karamar razana, "Insha Allah sai na warware ko me ye a nan ko me zai faru kuwa, wa la haula wa la kuwwata illah billah."

 Fara kwanta ledar ya yi daga gefe zuciyarsa na ƙara azalzalar ya ceci ɗansa da kuma 'yaruwarsa daga bakin ƙullin da ya dabaibaye su ya ruguza dukkan rayuwarsu, dole ne ko me zai faru ya warware shi ko ba gargaɗi ba, ko da an yi mashi fiye da haka, budewa ya fara yi yana jin jikinsa ya hau karkarwa, wani huci na fita ta cikin kansa. Wata irin zabura ya yi lokacin da abinda ya bayyana cikinta ya watsu wanda ya fi karfin abinda idonsa ya gane masa linkin ba linkin, dariya mai muni kuma ta gauraye wurin. Komai ya kwance ma Malam saleh Bismillah kawai yake maimaitawa. Wasu irin ƙanana-ƙanan kanu ya gani, a sifa kanum na tantabaru ne amma kuma ƙarantarsu bai fi a ce sifar wani babban ƙwaro ne ba. Bismillar ya ci gaba da yi, sosai ya cika da mamaki tamkar zai wuce da rayuwarsa domin jikin kowane kai sunan AbuDalib ne da wani daga cikin makusantansa, sunan Lilbirrah ne farko Malam Saleh ya fara arba da shi, ajiyewa ya yi ya dauki wani shi kuma sunan Ummansa ne, na gaba ya ɗauka cikin mamakin da ya jike ilahirin ruhi da gangar jikinsa ya ga sunan shi a rubuce, Malam Saleh. "Kai subhanallahi, ya Allah!" ya fada yana jijjiga kansa. Gaba ɗaya sunayen mutane ne da bai san adadinsa su ba,wasu ya san su a abokan AbuƊalib din, wasu kuma danginsa ne abinda ya shafi ƙanne da yayunsa, "Kenan a nufinsu sun raba AbuƊalib da duk na tare da shi har abada?" Sanin waye AbuƊalib ya sa ya ji wasu hawaye sun tsarga jijiyoyin ganin shi sun lulluɓe ƙwayar idonsa. Dukawa ya sake yi wani kullin ya gani, yana jawo shi kafin ya daidaita zamansa ya ga dutsin ya ɓace daga wurin tamkar ba a taba yinsa ba, wani abu mai kama da yayewar duhu ya yi afku a wurin. Ƙara addu'a Malam Saleh ya yi sannan ya sa hannu ya bude ledar wani kalar rubutu ne da bai san da irinsa  ba a duniya jikin takardar da ya gani, sunan Abudalib da Lilbirrah da na Ummansa kawai ya iya ganewa sauran wani yare ne da bai san da shi a duniyarmu ba. Ya daɗe zaune a wurin cikin zallar mamaki da al’ajabi, haɗe da tsoron Allah da ya ƙara mamaye zuciyarsa. Wani marayan tari da ya shiga kunnenshi ya sa shi juyawa da ɗan sauri, Dayyabu ya gani ya farfaɗo da sauri Malam ya tashi ya ce, 'Dayyabu sannu, sannu Ɗayyabu."

"Malam, kaina ciwo yake yi," ya fada a wahalce. 

"Sannu, sannu, Insha Allah zai daina..." kama shi ya yi ya mikar da shi tsaye, a sanyaye ya ce," Malam ina iya tafiya." 

"To shi ke nan Ɗayyabu." Juyawa Malam ya yi ya koma wajen tarkacen da ya gama gani, tattara su ya yi tas ya zuba a hularshi domin ya nunawa Umma da ta dauki zafi kamar ƙarfen da ke cikin wutar maƙera, sai kuma Uwale tare da sauran zuri'arsu. Tare da Malam da Dayyabu suka koma cikin ainufin gonar, Malam har a lokacin sunayen Allah na bakinsa, bai daina ambata ba. Su ko yaran Malam sai bin su da idanuwa suke, Malam ya tattara su gaba ɗaya suka  haye mota domin komawa gida, addu’a kawai Malam yake har a lokacin ya gaza komawa ciki cikakkiyar nutsuwarshi haka mamaki ya ƙi barin zuciyarsa.

 Kai tsaye suna komawa gida shagon magani aka yi da Dayyabu, ɗan gyaggyara mashi fuskarshi aka yi da ta ji rauni a dalilin buguwar da ya yi. Daga nan gida suka wuce, Malam yana shiga wanka ya yi da sallar la'asar da ta riske su suna gona. Jikinsa ya yi sanyi duk ya mutu, matarsa Sa'adatu sai tambayarsa take amma ya kasa ce mata komai, abincin da ta kawo masa ma ido ya zuba masa. Nisawa ya yi, a sanyaye ya kira wayar Rumaisa, cikin sa a ya same ta, bai ce mata komai ba sai yana neman Uwale ta zo akwai maganar da za su yi, idan da hali ta zo kafin gobe idan babu ta zo gobe da safe inda rai. Yana gama faɗar saƙon ya kashe wayar, yana cigaba da tunani da mamaki da ya ƙi barin ransa.

★★★

BADIYYAH

 Zaune take cikin wani wurin shakatawa mai masifar kyau, duk kyawun wurin da kayatuwar shi amma ya kasa birge ta saboda damuwar da take daddale cikin ranta. Babu abinda ke mata ciwo a ƙwarya kamar yadda AbuDalib din ya ida koma mata cikin 'yan kwanakin da suke rayuwa a Vienna, wasu lokutan ta kasa gane kansa ta kasa fahimtarsa, ga tsabar shashashanci kamar ya rasa rabin hankalinsa ga kuma wani shuru da yake mata bayan maganar da suke jefi-jefi da ta ce ya zama kurma. Dogon tsaki ta ja wanda har ya ja hankalin wani saurayi da ke gefenta. Kallonta ya yi suka hada ido, daga mata gira ya yi, ba tare da neman izininta ba ya taso ya karaso inda take. 

 "Sannu beautiful Queen."

Ba ta amsa mashi ba sai wani kallo da ta watsa mashi, "Tun da kika zauna nan  na ga alamun kina cikin damuwa, sannan ga alamu kina bukatar mai dauke maki kadaici, i'm sorry."

 "Uhmm," kawai ta furta tana cigaba da kallonsa. "Babe ita duka duniyar nan babu abun takaici cikin ta da, duk wanda kika ga ranshi ya ɓaci to shi ya so, kuskure ne ka ta'allaƙa farin cikinka a kan wani, ke ke da kanki saboda haka ki ji daɗin rayuwarki Babe... Kina ji ko?" Jinjina masa kai ta yi, domin kuwa maganganunsa sun shige ta har sun mata tasiri. 

 "Ki taso kawai mu je ki huta," Plssss ya faɗa tare da sa hannu ya sa ya jawo hannunta. Cikin ingizawar shaidan ta mike ta bi bayanshi. Wani ƙayataccen wuri suka isa cikin dandamalin shakatawar wanda ba ta ma san da shi ba, lemu ya sa aka ba su su duka biyun, "Ki sha wannan zai kauda maki ƙuncin ranki, da damuwar da ke zuciyarki ina mai tabbatar maki Baby."

  Karba ta yi ta ci gaba da sha, sai dai ta gama ta ji ta soma fita hayyacinta, dan dakewa ta yi can ta ce, "Ina cikin matsala Babe," ta fada tana fuskantarshi.

 Kallon lebunanta da suke furta maganar yake, cikin muryarsa da ta fara canzawa ya ce, "Me ye matsalar?" Hannu ta sa ta rungume shi, dariya ya saki ya mikar da ita tsaye suka shige cikin wani daki, da ma abinda yake so kenan, don ya ga alamun sosai a kan wuta take, tana buƙatar agaji. 

 ★

 Kimanin awanninsu uku a dakin, a hankali ta bude idanuwanta, jinta jikin wani sankamemen ƙato ya sa ta yi saurin tashi zaune, juyawa ta yi gefe barci yake abinsa cikin kwanciyar hankali, baƙi ne sosai irin wanda ake ce ma baƙi wuluk, wuf ɗaya baka ce mashi mummuna amma kuma ba a saka shi layin masu kyau, kanshi ya sha wani aski mai kyau, fatar jikinsa kuma da gani ta ji hutu.

 Haduwarsu ta yi saurin dawo  mata cikin kawakwalwar kanta, "Kai!" Ta furta tana tafka mashi wani bugu a jiki. Bude idanuwansa ya yi da suke cike da barci, "My beautiful," ya faɗa yana shafa gefen fuskarta, bige hannun ta yi cikin ƙyanƙyami ta yi niyyar tashi tsaye sai dai ganinta haihuwar uwarta ya sa ta komawa inda ta baro da sauri. Hawaye suka gangaro daga idanuwanta, "Me na yi maka da za kai min haka?"

"Haba ke kuwa kamar ba 'yar zamani ba..." ya ƙare zancen yaja tashi zaune. "Kar ki wani damu, kin san wannan is common sam ba wani abu ba ne? Kuma me ye matsalar? Kin san ba abinda ba ki faɗa min ba, game da damuwarki?"

"Kana nufin ka ji komai game da sirrina?"

Jinjina kai ya yi yana faɗin tabbas. "Kuma ni ban ji komai ba, ma ɗauki wannan haɗuwar tamu a matsayin wata ƙaddara da za mu faranta ran junanmu, ke ba ki yi tunanin haka ba?"  Shuru ta yi saboda wani tunani da ya shigo mata. "Yess, ki yi tunani, na ganki…," duƙawa ya yi ya furta mata wata magana cikin kunne. Gyara zamanta ta yi a hankali ta ce, "Ni matar aure ce, kuma kamar yadda na faɗa maka ɗin ɗazun ɗin, mijina ya samu matsala yanzu..." Rufe bakinta ya yi da tausasan hannuwansa, "Na ji komai fa, kuma bana son na sake jin komai." Jawota ya yi ya hada da jikinsa, cikin kunnenta yake fada mata wasu irin maganganu masu natsar da zuciyar mace, dago ta ya yi ya ce, "Kin amince da tarayyarmu?" Jinjina kai ta yi, "Na amince," fuskarta har da ɗan murmumushi. Shafa kanta ya yi,"Na ji daɗin yadda kika amince da wuri haka, ni sunana Nawwaz, haifaffen Kano ne ni, na zo nan jinyar Unlce dina but next week za mu koma Nigeria, saboda har na gama jinyar."

"Okay, ba damuwa, mu ma next week ɗin za mu tafi, kuma mun zo karɓar award ne..." sai da ta labarta mashi abinda ya kawo su gaba ɗaya. Musanyar waya suka yi, cikin jin daɗi Nawwaz ya sake fara romancing dinta, take ta biye mashi shi ko ko kadan bai sahirta mata ba wurin nuna mata wata kalar soyayya irin wacce ta yi kewa kuma take ƙulafuci. Sai da suka gama suka yi wanka a tare, sannan ta shirya ta koma masaukinsu sosai take jin ta cikin farin ciki da jin dadi. 

 Kwance ta iske AbuDalib yana ta aikin barci, kallon shi ta yi ta saki ɗan siririn tsaki, domin kallonshi ma takaici yake ba ta, wayarshi da ke kan bedside lokcker ta dauka, kokarin bude key ta yi sai dai kuma ya sha banban da wanda ta sani kafin ta fita. Kamar ta fasa ihu, tsayin kwanaki sha hudu tana biƙin tura kudin daga asusun AbuDalib zuwa nata asusun abun ya gagara, sai ma wani kara son kudin masifa da ya yi bayan ya ida susucewa, ga taurin kai kamar ba shi ba, a da irin raƙumi da akalar da ya zamar mata da tuni ta tura kudaɗen, sai dai duk ya sauya ya zama kamar wani tababbe, kowane dare ya yi gari ya waye da kalar da zai tashi da ita. Wayarta ta dauka ta kira Mom saboda ya ki taunuwa ya ki haduwa gareta, ya kuma ki tura mata kudadenta, dole a gaggauta ɗaukar mataki, sai dai daga gefe matar ta sanar mata wayar ba ta tafiya. Wani tsakin ta kuma ja ta jefar da wayar gefe, yadda ta samu wannan Man din ya mata daidai a soyayya, haɗuwarsu a sa'o'i ƙalilan ya gama mata komai, dole ta same shi ya zame mata mallaki, da ta watsar da AbuƊalib sai ta rungume shi ta yi aure cikin kwanciyar hankali. Ajiye wayar ta yi ta koma ta zauna, "Abun dai gashi nan," ta fada a bayyane, "Shi ya zama wawa gaya nan ba aikin fari ba na baki ba hira ba labari, yo me zan ma da mutum haka? Tunda an ce ya koma haka kuma zai dawwama a hakan wallahi ba zan zauna da kai ba." Wayar ta dauka ta sa yatsansa ta fara kokarin saka thumb print sai dai kamar ta sa dutse wayar ko motsi ba ta yi ba. "Don Ubanka bara na fito maka a mutum, tashi ka tura mini kudi miliyan dari AbuDalib." Sam ko motsi bai yi ba, kara girgiza filon da kansa yake kai ta yi, "AbuDalib. AbuDalib." 

 Wata dunƙulewa da ya yi ya sa ta yin baya tana kalloshi, dunkulewa yake kamar wanda ciwon ciki ya turnike, zuba mai ido ta yi idan mutuwa ma za ka yi, "Allahumma sauki, abinda ka bari ni kadai zan ci in cinye." Kofa ta nufa tana "Bara na fice kada na yi mugun ji da mugun gani ma..." ihun da ya yi ya sa ta tsayawa cik, juyawa ta yi a dan tsorace tana kallonshi, zaro ido ta yi ganin ya mike ya sandare kamar icce, da sari kuma ya sake dunkulewa cigaba ya yi da magowa yana kiran hasbunallahu wa niimal wakilu, maimatawa yake ba adadi yana dunkulewa yana mikewa, wata juyawa ya yi ya fado daga kan gadon, ƙasa ya faɗa tim. Zabura ya koma yi kamar ana tsittsira mashi allurai, magowar da yake ta ƙaru, yi yake tamkar wanda ciwon cikin ya yi ma mummunar kamu sai dai abun ya fi karfin haka, gaba daya Badiyyah abun ya girmi kwakwalwarta kallonshi take a tsorace, "AbuDalib," ta fada dan karfi ganin jini ya biyo ta hancinshi, "Wace irin mutuwa ce wannan?" Shuru ya yi kamar ba shi ke bige-bigen ba.

"Abu Ɗalib," ta ƙara faɗa ƙasa-ƙasa wani irin tashi ya yi zaune, sai dai ko idanuwansa bai buɗe ba, "Innalillahi Wa Inna Ilaihi Raji'un," yake maimaitawa da ƙarfin masifa.

 "Kai AbuƊalib!" Shuru ya yi jikinsa ya hau wata irin jijjiga, a slow yake faɗin, "La haula wa la ƙuwwata illah billah." Ƙura mashi idanuwana ta yi, don ta ga wani abun ne daban da wanda take tsammani. Buɗe idanuwansa ya yi yana kallonta, hawaye suke kwararowa daga cikinsu, kamar an mishi duka. Rufe idanun ya yi ya koma ya kwanta ƙasa kan shimfiɗaɗɗen kafet ɗin ɗakin.

 "AbuƊalib..." Ta sake kiran shi, zuciyarta na ɗaɗarniyar kar mugun ganin ne da ta guda ta yi. "Abu Ɗalib," ta sake faɗa. Da wani irin ƙarfi ya amsa yana kiran "LILBIRRAH!"

Gaba ɗaya idanuwanta suka yo waje, "LILBIRRAH kuma?" Ta tambayi kanta cikin mamaki, "AbuDalib!" Ta kira shi da ƙarfi. "Na’am," Badiyya ya amsa cikin muryar galabaita, tashi ya yi zaune yana share hawayen da ke tarara daga idanuwansa, hannunshi ya kalla ya ga jini, "Ya Salam, Badiyya me ya same ni? Ina Lilbirrah? Kai ya Allahna, ina Ummanah? Badiyya su nake son gani, wani abu nake ji game da su, suna ina? Wurin su zan tafi..."

  Yana fadar maganar ya mike tsaye yayin da Badiyyah ta daskare kamar wani gunki. Buɗe ƙofar ɗakin barcin ya yi ya fita, tozali da falon da ya yi ya dakatar da shi, ji ya yi ƙwaƙwalwarshi ta ƙara hautsinewa, "Ina ne nan?" Runtse idanuwansa ya yi yana son tuno abinda ya faru. Ƙasa ya faɗi daɓas yana dafe kansa da ke juyawa. Da karfi ya kira sunan Badiyyah, a zabure ta iske shi tana raba idanuwa kamar an kai akuya mahauta. "Ke ina ne nan? Ina nake? Ina Lilbirrahta? Khouhar dina tana ina?  Na ce tana ina?" Ya ƙare maganar yana daka mata tsawa. 

 Bakinta kawai ke motsawa, amma sam ba ya jin me take furtawa, miƙewa ya yi sam bai damu da tsamin da jikinsa ke yi, toilet ya shiga don ya yi wanka ya je gun Khouhar ɗinsa, tsaye ya yi yana kallon kansa jikin madubin ban ɗakin, fuskarshi ya shafa da ya ga ta yi rama sosai, sannan ya yi wani haske kamar ba shi ba, ga jini a hancinsa ga hawaye sharkaf a fuskarsa. "Innalillahi wa inna ilaihi raji'una! Wai me ya same ni ne?" Wasu hawayen da ya rasa takamaiman dalilin zubowarsu suka sake yo ambaliya, duƙawa ya yi wanke fuskar tass, "Babu wanda zai faɗa mani gaskiyar abinda ya same ni sai Ummana da Khouhar ɗina na san ba za su min ƙarya ba, ba zan yi wankan ba ma, idan na je wurin Umma na yi, na san Lilbirrah ma tana can." Shi kaɗai ke surutunsa, sai da ya gyara fuskarshi sosai sannan ya fice. Badiyyah na tsaye bakin kofa tana dakon fitowarshi, tsananin mamaki ya hana ta komai, so take ya fito ta tabbatar da gaskiyar lamarin da take tsammani. Wuce ta ya yi ya nufi wurin wardrobe, ba komai cikinta sai tarkacen kayan da ya sa ya cire, sai kuma akwatinsa daga gefe, "Ya salam." Ya faɗa, "Ke wai ina ne nan? Na ce maki ina ne nan? Kaina juyawa yake na rasa gane inda nake." 

 Matsawa ta yi gab da shi cikin salon yaudara ta ce, "My Boo, ka manta wai muna Austria, ka mance mun zo Vienna..." labari ta soma ba shi, a tsawace ya ce, "Ke dakata! Dakata na ce!" Faɗawa ya yi kan gadon ya runtse idanuwansa, jefi-jefin abubuwan da suka faru suke faɗo mashi game da zuwan shi Vienna shi da Badiyyah, taron karrama shi da sauransu, "To me ya sa ban zo da Lilbirrah ba? Ya aka yi na zo da Badiyyah na baro Lilbirrahta? Ai da ita ya kamata na zo, duk wata nasarata Khouhar ce ƙashin bayanta... Ya aka yi to..." Ya ƙare zancen zucinsa yana kallon Badiyyah.

 "Ka tuna ko My Boo," wani kallo ya mata, "Dan Allah ki ƙyale ni in huta, ki fita kawai ina son in huta." Tsaki ta ja ta miƙe ta fice daga ɗakin. Runtse ido ya yi, yana jin wani irin abu, zuciyarsa ta yi nauyi ya rasa mene ne abin yi. Wayarshi ya jawo, duk ta canza, tun daga kan tsarinta, da dukkan yadda ya santa. Ƙoƙarin fiddata daga key ya yi, sam ya mance shi, sai dai ya saka yatsanshi cikin sa a ta buɗe. Lambar Ummansa ya fara kira, sai dai switch off matar ta tabbatar masa. Kan lambar Lilbirrah ya koma, ita ma shuru ya ji ta. Hankalinsa ya tashi, duk da yana jin jikinsa kamar da zazzaɓi hakan bai hana shi tashi ya fita falon ba. Kai tsaye hanyar waje ya nufa, da sauri Badiyya ta tari gabanshi, "Kai AbuDalib, ina za ka? Zuba mata idanuwana ya yi yana kallonta kamar sabuwar halitta. Cikin ɗaga murya ta ce, "Tambayar ka nake wai ina za ka? Kodayake na lura kai ma ba ka sani ba, saboda na ga alamun haukar taka ta ida birkice ƙwaƙwalwarka, ta watsa duka saitin tunaninka, shi ya sa kake wannan surutun, kake tambayar ina wata Ummanka da wata Lilbirrah? Ina Khouhar ko?" Wani irin kallo ya watsa mata, ya matsa gab da ita, "Badiyyah kin san me kike faɗa kuwa? Ummana da Lilbirrah, Uwata da 'yaruwata kuma matata kike cewa wasu? Su kike cewa wasu?!" Ya faɗa da ƙarfin gaske. Baya ta yi tana ɗan tsorata, "To Umman taka da Lilbirrah ba wasu ne Abu..." Kafin ta kai ƙarshen zancenta ya watsa mata wani lafiyayyen mari.

 Dafe kuncinta ta yi hawaye na biyo idanuwanta, "Ƙarya kake wallahi, ƙarya kake AbuƊalib. Da kai da abinda ka mallaka nawa ne, kuma na kira su da ba wasu ba kuma ba kowa ba ne gunka ni kaɗai ce..!" 

Wani marin ya sake watsa mata ɗaya gefen fuskar, wanda ya tilasta mata haɗiye kalamanta, "Ke kike ƙarya Badiyyah..." Cikin ihu ta ce, "Na rantse da Allah kai ne maƙaryaci, ina Umman taka ina Lilbirrar suke a nan? Ba ka ga Vienna kake ba? Ka yarda da ni," ta faɗa tana sakin wani malalacin murmushi hawaye na zarya kan fuskarta. 

 Kallon mahaukaciya yake mata, don abun nata ya fi kama da sabon hauka. "Lallai kin haukace Badiyyah." 

"Uhmmm! Ka je ka neme su to mu gani, Umman da Khouhar ɗin naka da kake iƙrari ka je ka neme su mu gani, in ka isa ka je inda suke." Wata mahaukaciyar dariya ta saki, "Umman da ta tsine maka da Lilbirrar da ka danƙara ma saki uku ƙwarara da jar biro su kake batu ko?" Ta ƙare maganar dariyarta na ƙaruwa. 

 "Ke Badiyyah!" Ya faɗa a kiɗime, baya ya yi yana jin ƙafafuwansa na neman kayar da gangar jikinshi, "Umman tawa ta tsine min. Kuma ni, ni, ni saki matata Lilbirrah? Innalillahi wa inna ilaihi raji'un." Dariya take kamar mahaukaciya.

 Miƙewa ya yi ya koma ɗaki kanshi na wata irin juyawa. Waya ya ɗauka ya soma kiraye-kirayen waya, sai dai ya gaza samun duk wani da yake tsammanin samu. Lallai akwai matsala gagaruma wacce ya kasa gane ainufinta da tushenta, fata ɗaya yake a ce zancen da Badiyyah ta yi mashi ƙarya take. 

 Buɗe akwaitinshi ya yi ya fiddo tarkacen passport ɗinshi, yellow card da sauran abubuwansa na tafiya domin shirin barin garin goben ranar ba sai wani lokaci ba. Wayarsa ya buɗe ya ɗauki lokaci mai tsawo ba ya a dandalin what's app. Ɗayar wayarsa ta abokan kasuwancinsa ya duba, abubuwa ne ga su nan ya yi su ba yabo ba fallasa, sai dai shi yana aiki ba kamar na ɗayar wayarsa ba, sannan ga tarin saƙonni da bai buɗe ba. 

 Kanshi yake sarawa sosai, don ya rasa gane wane zaren tunani zai kama, duk abinda yake ji yake son sanin gaskiyarsa ya fi ƙarfin Badiyyah. "Ummansa ta tsine masa ya kuma saki Lilbirrah saki uku da hannuwansa," Hasbunallahu wa ni'imal wakeel, yake maimaitawa.

★

 Kwance yake rub da ciki, tsananin tunani yana neman tarwatsa masa kai, yadda ya ga rana haka ya ga tsayin daren, sannan bai kuma bi takan Badiyyah ba, wacce yake ji da ganinta tamkar wata halitta ta daban ba mutum ba saboda munanan kalaman da ta faɗi kan Ummansa da sanyin ransa Khouhar ɗinsa.

 Ta janibin Badiyyah kiran Mom ɗinta take amma ta gaza samunta, hankalinta ya kai ƙololuwar tashi, duk da irin marirrikan da ta sha wurin AbuƊalib wanda har ya kumbura mata fuska, amma sam bai dame ta ba, gagarumar matsalar da ta sako kai take son a yi gaggawar magancewa, sai dai duk yadda ta so samun wayar, ba ta samu ba ɗib take.

 Dubarar kiran yayanta Baba Alhaji ta yi, duk ta san ba sa ga maciji, amma buƙatarta ta dole ce kuma shi kaɗai zai sada ta da Mom ɗin.

 Kiran wayarshi ta yi, kamar yadda ta yi tsammani tana kira ta shiga. Ɗauka ya yi muryarsa a gimtse ya ce, "Lafiya?" 

"Na kira wayar Mom ba ta shiga, ina so na yi magana da ita."

"Ni ma na kira ban samu ba." Ya faɗa a gimtse.

"To kana ina ne?"

"Na yi balaguro, ki cigaba da trying har ki samu." Yana faɗar haka ya datse kiran.

 Sauke wayar ta yi tana sauke numfashi, jikinta a sanyaye ta kwanta kan kujerar da take kai.

 AbuƊalib ya fito ganinsa ya sa Badiyyah saurin miƙewa zaune, "Idan kin ga dama ki shirya, gobe za mu koma Nigeria."

Gabanta ya yi wata irin faɗuwa, tabbas suka koma haka ita da AbuƊalib har abada, tarin kuɗaɗen fa? Zuciyarta ta tambaye ta. Wani huci ta fitar daga bakinta da ƙyar ta ce, "Allah ya kai mu lafiya."

     ★★★★★

YUNUS SPECIAL HOSPITAL 

 Zaune nike gaban Maman Yunus jikina duk ya yi sanyi, cikin tausayawarta gare ni ta ce, "Amatallah, Insha Allah kina gab da haihuwa kin ji." Haka nan na ji hawaye sun zubo mini, jikina ya yi nauyi sosai ga wani abu da ya danƙare mani ƙasan zuciya, na kasa walwala tun ranar da Innarsu Kulu ta yi nufin sayar da ni da Abun Ƙaunata. 

"Sorry Ama, Insha Allah lafiya lau za ki haihu ba tare da wata matsala ba."

 Ban ce komai ba, sai aikin share hawaye da nake yi, "Za ki sha tea?" Ɗaga mata kai na yi alamun eh. Tashi ta yi ta jawo flask ɗin ruwan zafi, kallonta nake tana ta ƙoƙarin haɗa shayin, ji na yi Ummana ta faɗo mani a zuciyata, tabbas na yi rashinta, wani irin kewarta ta ratsa dukkan jikina, na kasa kintacen wani irin gata da kulawa zan samu daga gare ta, a lokacin da zan haifar mata jika, halittar da take son gani tun kafin zuwansa a duniya.

 Hawayena suka ƙara bulbowa, sorry Maman Yunus take ta ce min. Miƙo mini shayin ta yi, hannu na sa na karɓa kaɗan na sha na ji ya ginshe ni. Komawa na yi na kwanta kan gadon asibitin tare da fatan Allah ya kawo min barci mai nauyi ya yi awon gaba da ni. "Salamu Alaikum." Yunus ya yi sallama bakin ƙofar ɗakin, Mamanshi ta ba shi umarnin ya jira domin na kimtsa, tashi na yi zaune na saka hijabi saboda jikina daga ni sai wata doguwar rigar bubu irin marar nauyin nan. Sai da ta ba shi damar shigowa sannan ya shigo, fuskarsa sake take ko kaɗan Yunus ba shi da ɗacin rai. Kallon Maman ya yi, "Mama, shi ne na tafi ko ki kira ni ki ji yadda aka ƙare da case ɗinnan ko?"

 "Ɗan Mama, ka yi haƙuri mana ka san ina fama da patient ko, kuma Ama ba ta jin daɗi sosai."

 Murmushi ya sakar mata, "Ba komai Mom, zolaya ce kawai, ni ki kula da Ama ya fi mun komai yanzu."

 Kaɗa kai ta yi tana kallon shi cikin so da ƙaunarshi. Ni ko ina gefe na yi dukum, a tausashe ya ce, "Mutanen nan sun jijjiga mana Ama, ga shi har yau ba ta cikin walwala. Sannu ya jikin naki?" Duƙar da kai na yi, 'yar gaisuwar da hannu ma ta gagare ni, sai hawaye nake kamar wacce aka yi wa duka.

 Mama ta ce, "Yau kam jikin ba daɗi a bar ta ta huta." 

"Okay, Allah ya sauƙe ya kawo Babyn nan ki samu sauƙi ki huta Ama."

 Mom ta ce, "Amin. To yanzu faɗa min ya aka yi da case ɗin?"

 "My Lovely Mom, bara na faɗa maki, kin san case ɗin nan ma yanzu gwamnati ta nemi na fitar da hannuna kuma bar musu. Saboda kin ga waɗannan da aka kama, dama ana neman su Mama, saboda ashe manyan masu safarar mata da yara ne a garin nan, sannan kuma har siyar da naman sassan jikin ɗan adam suke, ita kuma wannan Inna take ko me ye sunanta ma, tana kai musu mutanen ne, nan take silfarsu a wajen sana'arta. To tunda  ta ga Ama a gidan nan ta saka ran ita ma za ta kaita, riba biyu saboda ga ta ga Baby, shi ne suka haɗa baki da 'yar gidan ko me ye sunanta ita ma." ya ƙare zancen irin na mai nazari.

 "Yawwa na tuna, sunanta Saratu ita ma jami'an tsaro sun kamo ta. Saboda da ita aka haɗa baki aka yi plan aka kori Ama a gidan yadda za su je su siyar da ita ɗin." Kasaƙe na yi ina sauraren labarin da ya girmi hasashena. 

"Allah Mama, na ji daɗi nagode wa Allah da ya kai ni rayuwar Ama, kuma ya ba ni damar ceton rayuwarta da ta bebinta kin ga na samu lada." Murmushi ta sakar masa, "Haka ne Ɗan Mamansa, Allah ya saka maka da alkhairi ka ji."

"Amin, Mamana."

"Yaushe za mu tafi gida to?"

"Yau zan kwana gun Ama, ka je kawai."

"Wayyo Mom, zan yi kewarki fa." 

"Kar ka damu, Ama ba lafiya dole na tsaya."

"Ni ma na fi son haka ai, da kanki kina kula da ita Mom."

"Zan tafi sai an jima My Mommy, Gud Night nake son cewa." Miƙewa ya yi tsaye, wanda kusan a tare suka miƙe, ni dai ina kwance daga gefe ina kallo da saurarensu, wayayyun mutane ne sosai, sam ba su da matsala.

 Rungume Maman ya yi bayan sake ta sannan suka fice waje, ba a jima ba ta dawo cikin ɗakin. Sannun ta da ba ta gajiya da ita ta hau yi mini, rufe idanuwana na yi ban san lokacin da barci ya sace ni ba.

★

3:00am

 Kamar ana buguna na ji hakan ya sa na buɗe ƙwayar idanuwana, kallon agogo na yi ƙarfe uku daidai na dare. Gabana ya ɗan faɗi ganin ukun dare ne. Tashi na yi zaune dangal-gal, hular kaina da ta cire na ɗauko na saka, gefe kuma kan ɗayan gadon Maman Yunus ce ke barcinta a nutse. Ji na yi fitsari ya taso mini kamar na daɗe ina jinshi, miƙewa na yi na taka da ƙyar na buɗe toilet ɗin. Sai da na gama abinda nake na fito, ji na yi jikina ya fara sauyawa, kamar tsira-tsira na tasowa daga ƙarƙashin tafin ƙafata.

"Innalillahi wa inna ilaihi raji'un," na ambata ƙasan raina. Tun bayan da na samu addu'ar a mafarki ban sake fuskantar zafi da tsirar da ke galabaitar da ruhi da gangar jikina ba. Ƙoƙarin tuno addu'ar nake yi, sai dai tamkar ban taɓa saninta ba, bayan ina karantata a kowace rana, safe, rana da kuma dare. Tsirar na ji ta fara yawa a cikin ƙwarukan ƙafafuna, "La haula wala ƙuwwata illah billah," na ayyana a raina cikin yanke ƙauna da fuskantar wani sabon bala'i da na ji ya diro mini daidai lokacin.

Ji na yi azabar na cigaba da ratsa sassan jikina, yunƙurin motsa ƙafata na yi sai dai ita ma ta yi cik tamkar an kafe ta da kusa, "Tabbas babu makawa yau mutuwa zan yi." Na ayyana a raina, hawaye na silalowa daga idanuwana, jikina tamkar an zuba mini ruwa zufa ta wanke ni ko'ina, wani irin gurnani da na fara ya tayar da Maman Yunus, ganin yanayin da nake ciki ya sa ta miƙewa tsaye a rikice, "Ama me ya same ki haihuwar ce ta zo?" Ta ƙare zancen tana ƙarasowa gare ni. Yadda ta ganni ne ya sa ta ida shiga cikin tashin hankali, jikina ya sandare wuri daya sai rawa yake yi tamkar an hada mashi wutar lantarki. "Amatullah, Ama…" take ta kiran sunana tana ƙoƙarin jijjiga ni, sam ta kasa motsa ni, ni ma kuma na kasa motsawa ko kaɗan. Yunƙurawa na yi da ƙarfin tsiya jin wani abu da ya tokare mini cikin maƙoshi kamar zai tsirga maƙwagowarana, Ya Allahu, na kasa yin komai ko da a ƙasan raina ne, sai wani irin numfashi da nake fitarwa tamkar zan shiɗe. Maman Yunus ta rike ni tana kiran sunayen Allah, gaba ɗaya ta rude ta rikice ƙoƙarin tankwara jikina take yi amma ta kasa agaza mashi da komai kamar yadda ni ma na kasa sarrafa shi ko yaya, abinda ya tokare makoshina ya ƙaru take jini ya fara ɗiga daga hancina idanuwana suka yo waje kamar mai shirin barin duniya, a guje Maman Yunus ta fita don samo ɗauki, wani irin juyi cikin jikina ya yi wanda ya zo daidai da sarawar wani abu cikin ƙuguna kamar an buga mini guduma. Innalillahi wa inna ilaihi raji’un ta zo mini cikin zuciyata, cikin neman rayuwa irin na mai rai na sake kokarin yunkurawa a wannan karon na yi nasarar motsa ƙafata, jan ta na yi da kyar na isa jikin gadon. Maman Yunus ta shigo tare da wasu nurse guda uku, kama ni suka yi su duka hudun suna ƙoƙarin hau da ni kan gadon, sai dai abun ya gagare su azabar da ta ishe ni ta sa ni durƙushewa ƙasa kan gwiwoyina, gaba daya na fice daga hayyacina sai wani numfashi da nake yi da kyar wanda ya bawa su Maman Yunus tsammanin mutuwa na gab da tafiya da ni. 

 Ɗaya daga cikin nurses ɗin ta ce, "Ma, wannan ya yi kama da har da wani abun daban, amma ba iya haihuwa ba ce." 

 "Okay," Maman Yunus ta faɗa tana ida rikicewa. Ruwan roba ta ɗauko ta kwarara cikin cup, addu’a ta fara tofawa cikin tana gamawa ta tsiyaya su cikin bakina, ji na yi azabar ta karu kuguna ya ci gaba da sarawa wanda nake ji har cikin gadon bayana da dukkan ilahirin jikina, yanayin yadda nake yi ya sa Maman Yunus fadin, "Haihuwa ce ta zo yanzu, haihuwa ce Ummi," ta ƙare maganar tana neman ɗaukin nurse Ummi. 

  Sosai lamarin ya koma mini nakuda gadan-gadan, Maman Yunus tare da nurse din suka cigaba da shirin tarbar haihuwa, tabbas nau’ikan azaba kala-kala ne amma ban taba jin kwatankwacin wanda nake ji ba daidai wannan lokacin. Na kai kimanin awa uku cikin gumurzu, wadda nake ji a raina na hakura da komai na rayuwa na haƙura da duk wasu burikana, roƙo nake yi Allah  ya dauki raina ko na samu na huta.  Abun da ke tokare da makoshina ya sake tasowa, hannun da ke dafe da kuguna na yi gaggawar dagowa na rike wuyana, Maman Yunus kuka take da idanuwanta domin ba ta taba ganin wata mai haihuwa a irin halin da nake ciki ba, a daidai lokacin kuma na ji kuguna da wasu ƙasusuwana da na kasa tantance na wane bagire ne sun motsa lokaci daya, tsananin radadin ya wuce duk wani sanina, tamkar an cire min wani abu na ji a makoshin hakan ya ba ni damar  furta, "Innalillahi wa inna ilaihi raji’un," da tsananin ƙarfi, a daidai lokacin kuma na ji abun kaunata ya ratso jikina da taimakon Maman Yunus ya ƙarasa dirowa a cikin duniyarmu, duniyar ruɗani da rikici. 

 Wani irin nannauyan numfashi na sauke, haɗe da ajiyar zuciya, na yi baya luuu kafin na iya ba wa kaina taimako na ga wani duhu mamaye ganina.

★

BAYAN WASU AWANNI

 A hankali na fara bude idanuwana, biji-biji na fara gani ga tsananin nauyi da suka yi mini, sake rufe su na yi zirr na ji saukar hawaye, hannuna na yi ƙoƙarin ɗagowa shi ma jinsa na yi ya yi mini nauyi, ware idanuwan na yi sosai a kanshi, ganinsa na yi sakale da zaren karin ruwa, ɗayan hannun na ɗora kan cikina, jinsa silib ya sa  ni zabura sai dai cikin matuƙar gudu irin na ƙwaƙwalwa abinda ya faru da ni ya soma dawo mini, "Abunƙaunata," na faɗa da sauri tare da yunkurawa da nufin tashi zaune, daidai lokacin Maman Yunus ta shigo, da saurinta ta karaso ta mikar da ni zaune. 

 "Sannu Amatallah, sannu." Jinjina kai na yi, da hannu na yi mata nuni ina abun kaunata? Da rai ma kuwa ya zo ko ba rai? Mace ce ko namiji?"

  Murmushin da Maman Yunus ta yi min ya ba ni tabbacin da ransa ya zo. "Nutsu Amatallah, Abunƙauna da ransa ya zo, kuma namiji ne, kyakkyawan yaro kaman balarabe..." ta ƙare zancen tana ƙara gyara mini zamana. 

 "Alhamdulillahi," na ɗaga hannunwana sama ina yi wa Allah godiya. Juyawa ta yi baya da ni kadan, gani na yi ta juyo da jariri cikin wani hadadden farin showel mai matukar kyau, fiddo shi ta yi daga cikin shawul din ta juyo mini da fuskarshi, "Kin ganshi ko Amatullah," 

"Na ganshi," na faɗa hawaye na sakkowa daga idanuwana, hannuwa na bude da nufin karbarshi, sai dai Maman Yunus ta wuce hannuwan ta dora mini shi kan ƙirjina, zuciyata ta hau bugawa da sauri wani irin sanyin dadi da babu kwatankwacin ya ratsa lungu da sakon zuciyata ya cigaba da zagaye sassan jikina, hannu na sa na dafe shi, "Abun kaunata…" na fada hawayen jin dadi na cigaba da sintiri daga idona. Maman Yunus ta duko ta sumbace ni ta sumbaci abun kaunata, hawaye ne ita ma  cike fal da idanuwanta, cikin raunanniyar murya ta ce, "Abinda nake so ta in ji kenan, jiya na ji kin yi magana na kasa tantancewa ina tunani ko gizo kunnena ya yi mini ashe da gaske ne, Alhamdulillah." 

 Jinjina kai na yi na kasa tsaida hawayena, "Ni ma na ji tamkar hakan Mama," dago abun kaunata na yi daga kan ƙirjina, kallonsa nake yi cikin shaukin soyayah, cikin shaukin so da kaunar da ban taba yi wa wata halitta makamancinta ba, na zuba mashi idanuwa ko ƙyaftawa bana yi, barci yake cikin nutsuwa da kwanciyar hankali, gashi linkib a kansa ya yin da wani ya yi mashi kwalliya a goshinsa, hancinsa da bakinsa daidai wa daida, tabbas duk wanda ya san AbuDalib kallo ɗaya zai yi masa ya gane gudan jininsa ne, cikin muryata da ba ta gama fita ba na ce, "AbuDalib," sannan na sumbaci goshinsa da fuskarsa. 

 Maman Yunus ta ce, "Amatullah sannu kin ji, kin sha wahala sosai." Murmushi na sakar mata, domin ji nake duk wata wahala da ƙuncin zuciyata ya yaye.

 "Amma Alhamdulillah, tunda ke da Abunƙaunarki kuna cikin koshin lafiya. Yanzu kafin ki ci wani abu shi ma ki ba shi na shi abincin saboda tun ɗazun ba abinda aka ba shi, ga shi yanzu kimanin karfe huɗu na yamma. "Toh Mama," na furta ban yi gardama ba.

 Hannu ta sa cire ƙarin ruwa da ke sarƙafe da hannuna, kasantuwar rigar da na bude idanuwa na ganta jikina babban wuya gare ta Maman Yunus ta gyara zaman Abun kaunata jikina, sannan ta ba ni umarnin na fiddo Mamanshi na ba shi, kiciniyar yadda zan yi na fara, hannunta  ta sa ta fiddo sannan ta ce, "Ki yi bismillah ki sa ma shi bakinshi."

 Bismillah na yi kamar yadda ta ba ni umarni, zukar maman ya yi kamar ya saba da shi, wanda sai da na ji har cikin kaina. Alhamdulillah Rabbil alamin, na fada, ga abun kaunata a gabana ga maganata da na mance yadda ake yin ta ta dawo. "Allah nagode maka, Allah nagode maka," na fada cikin muryata mai cike da jimami da kuma farin ciki.

 Sai da Maman Yunus ta kintaci ya koshi ta karbe shi ta ajiye shi kan gadon da duk su ne suka dauki dawainiyar siyo shi. Maman Yunus ta ce, yanzu sai ki shirya a je a yi wanka, ko kuma za ki sha tea. Jikina ya yi wani kala hakan ya sa na fara zaɓar wankan. Mikewa na yi cinyoyina na ta rawa, abun ya zo in ji mai haihuwar fari ni ma abun ya zo kenan. Saboda rashin karfin jikina Maman Yunus ta kama ni har toilet muka je, kamar yadda Uwa ke kula da 'yarta a wannan lokaci da ta shiga wata sabuwar chapter ta rayuwarta haka Maman Yunus ta wanke ni tass da ruwan zafi wanda aka kare wankan da koke-koke na har da ihu. Fitowa na yi na nemi wuri na zauna, kayan shafa tun daga kan mai powder, turaruka da kayan sawa Maman Yunus ta kawo mini, tabbas ba abinda zan ci gaba da yi wa Allah sai godiya domin shi ya hada ni da Yunus da Mamansa suka tallafi rayuwata. Shiryawa na yi tsaf cikin doguwar rigar atamfa, sannan Maman Yunus ta haɗa mini hadadden shayi mai kauri da zafi tare da wata gasashhiyar kaza, sam na kasa ci da yawa, amma ta tsare ni sai da ta tabbatar cikina babu kwarin yunwa a cikinsa sannan ta bar ni na huta. Fita ta yi za ta duba marasa lafiyarta, hakan ya ba ni damar zuwa wurin abunkaunata, barci yake cikin kwanciyar hankali ɗauko shi na yi na koma mazaunina, juya shi ina sake yi masa kallon ƙwaƙwaf, ba shi da wata tawaya jikinsa ciff yake sannan yana da cikakken kuzari da koshin lafiya.

 A shake na ce, "Abun kaunata, barka da zuwa zuciyata, abun ƙauna ga ka ga Amminka, Allah ya kare min kai, Allah ya raya min kai, Allah ya ba ka rayuwa mai albarka, ina sonka abun kaunata." Hawayen tausayinmu ni da shi suka ziraro min. A daidai lokacin na ji ƙwanƙwasa kofa, cikin dakakkiyar muryarsa ya ce, "Mu shigo." Mayafi na sa na lulluɓe jikina, sannan na ce ku shigo.

 Yunus ne fuskarsa cike da annuri da murmushi, tamkar shi ne Uba ga Abunƙaunata, tamkar shi ne aka yi wa haihuwar. Cikin girmama shi na ce, "Ina wuni." Kaɗa kai ya yi, "Ama, Masha Allah Ama kin dawo magana." Jinjina kai na yi, miƙa mashi Abunƙauna na yi, karɓar shi ya yi cikin bayyanan nan jin daɗinsa, "Ama na ga abunƙauna, na ma riga ki ganinsa." Murmushi na yi ina duƙar da kaina, saboda kallon da Yunus ke yi mini tamkar ranar ya fara ganina.

 "Mun yi ta barka Amatullah, abun ƙauna ya zo duniya lafiya. Ban tambayi izininki ba ɗazu na zo wajen 7:00am kina ta barci, na yi masa ta'aniƙi na yi masa addu'o'i Allah ya raya mana shi." 

"Duk abinda ka yi masa daidai ne, kai ai Uba ne a gare shi."

"Nagode," ya faɗa yana sakar mini murmushin da ya kasa barin fuskarshi.

"Ya kamata a yi masa huɗuba, wane suna za a saka mashi?"

A sanyaye na ce, "A saka mashi AbuƊalib." Sunan da na faɗa ya sa hawaye zubowa daga idanuwana.

 "Okay, amma waye AbuƊalib ba za a saka mashi Muhammad ba?"

"A saka mashi AbuƊalib Yaya Yunus, amma za a riƙa kiransa da Nadir." 

"Shi ke nan Ama." Ɗago Abunƙaunata ya yi, ya saita bakinsa kan kunnuwansa ya fara rera mashi kiran sallah, sai da ya gama masa huɗubar sannan ya mayar da shi kan gadonsa.

 "Bara na je Ama, ki kwanta ki huta, kin sha wahala sosai."

"Nagode muku, Allah ya saka da alkhairi." Kaɗa kai kawai ya yi, ya miƙe ya fice daga ɗakin. Miƙewa na yi na koma kan gadon na kwanta, kasantuwar akwai tarin gajiyar wahalar da na sha ban jima ba ina ta tunane-tunane kan rayuwata barci ya yi awon gaba da ni.

★★★

  Inna Uwale ce tsaye kan Umma, Rumaisa ta yi kuka har ta gode ma Allah ganin Umma cikin yanayin da ba ta taba ganinta ba, duk da sun yi gaggawar zuwa asibiti, amma likita sai cewa ya yi ba su ga komai ba jikinta, hatta zargin da suke na cutar kansar mahaifa da ta same ta ba su ga komai ba, hakan ya sa za su iya cewa ma babu wani abu da ke damunta hawan jininta da damuwa ta sabbaba mata shi. 

 Bude idanuwa ta yi da kyar ta kalli Uwale. "Uwale, a yau ina jin kewar ɗana AbuDalib, na ji zuciyata da kwayar idanuwana tana son ganinsa, amma kuma kamar na makara saboda ina gab da kushewa, ku kira mani shi ko da a gabar numfashina na karshe ne in ganshi, na fada mashi abinda ke raina."

  Rumaisa ta kama hannunta, "Umma wallahi babu abinda zai same ki, ba za ki mutu ki bar mu ba Insha Allah."

"Rumaisa, ina ji a jikina lokacin yankewar wannan wahalar da bakin cikin ya yi." Wani dan tari ya taso mata da ya sa jikin Rumaisa ya hau karkarwa. "Ya Ubangiji kar ka dauke Ummana, ya Allah kar ka dauke Ummana, Allah ka raya ta."

 Inna Uwale ko hawayen kawai take yi yayin da ta kasa furta komai. Hannu Umma ta sa ta lalaubo hannun Rumaisa, "Mutuwa gaskiya ce, kuma ita ke raba kowa da masoyinsa, har jinjiri ma ta raba da uwarsa a kan me kike wannan ihun kukan?"

 "Umma ni dai ba na son ki tafi ki bar ni." Wani murmushin ta yi mai ciwo, "Ki saurare ni da kyau zan ba ki wasiyya ki nutsu ki rike da kyau a ƙwaƙwalwarki."

 "Na san idan AbuDalib ya samu labarin mutuwata dole zai zo wurin jana’iza da zaman gaisuwata. Idan ya zo ki shaida mashi, na yafe mashi duk abinda ya yi mini, amma na tafi da bakin cikin kazafin da suka yi wa diyata, zan yafe masa wannan laifin ne idan ya nemo ta duk inda take cikin fadin duniyar nan, ba zan yafe mashi wannan zunubin ba in har bai nemo ta ya wanke ta daga wannan zargi da sharrin."

  Shuru ta yi hawaye na zubo mata tana jin dacin abinda ya faru kamar yanzu ne yake faruwa. Tari take saboda mikin da ya samu wuri cikin zuciyarta ya zauna ya motsa. Sallamar Malam Saleh cikin dakin asibitin ya sa Inna Uwale juyawa ita ko Rumaisa ta hada kai da gwiwa tana wani irin kuka mai cin rai. Umma ta ji sallamarsa sai dai ta yi shuru domin rauni ya ida lullube ta, shi ma kula da yanayin da suke ciki ya sa shi zarcewa kawai inda Umma take. Ko gaisuwa ba su yi ba ya ce, "Uwale tare muke da Baban Rumaisa." Kallon shi ta yi a dan razane, bakinta na rawa ta ce, "Baban Rumaisa kuma?"

"Ehh, idan kun ba da izini yana son ya shigo." 

 Umma ta kada kai, "Don Allah ku bar shi a waje ba na bukatar shi nan."

 "Bilkisu ki yi hakuri ki yi afuwa domin Allah ma muna masa laifi ya yafe mana, kuma lada mai yawa tana ga mai yafiya da afuwa a kan laifin da aka yi masa."

 Da ƙyar ta ce, "Shi ke nan ka ce mashi ya shigo." Shigowa ya yi cikin ɗakin kallo daya za ka mashi ka tabbatar yana cikin wani yanayi marar fassaruwa, cikin nauyin harshe ya ce, "Umma ki taimake ni ki yafe mani, domin na san kuskuren da na yi maki ko a wurin Allah babban laifi ne." Shuru ta yi zuciyarta na suya, "Kin ji Umma..." Sallamar Doctor cikin ɗakin ya katse zancen da ya fara. Kasantuwar asibitin private ce kuma suna ɗakin mutane masu muhimmanci, (VIP room) hakan har ya ba su damar shiga. 

 Doctor ya kalli Uwale cikin nuna ɓacin rai ya ce, "Na ce a bar ta ta huta, saboda hypertension da ya tasar mata."

 Inna Uwale ta ce, "Ka yi haƙuri Doctor."

"Okay, ina so zan yi aikina ku ɗan ba mu wuri."

  Gaba daya suka fice yayin da Rumaisa da ke ta aikin kuka ta kasa bari, shi ma Babanta duk da kasancewar shi babban mutum shi ma kwallah yake yi.

 Fitowa suka yi daga waje, Inna Uwale ta nisa a sanyaye ta ce, "Malam jiya ban samu zuwa ba saboda jikin Umma da ya rikice."

 "Haka ne, ina ji a jikina rikicewar jikin Umma ya tallaka ne da kiran da na yi maki. Kuma yanzu ma da Likita zai ba mu sallama da mun je an yi mata rubutu da addu’o’i ta cigaba da sha za ta warware Insha Allah."

"Malam, akwai wani abu a ƙasa ne?"

"Jinjina kai ya yi alamun eh. "Amma a nan zancen ba ya yiyuwa, ga wannan rubutun da na zo da shi a ba ta tasha yanzu. Idan aka sallame ku, za mu yi bayanin komai na fi son a yi komai a gaban Umma," ya kare zancen yana fito da rubutu daga cikin aljihunshi. 

 "Inna Uwale ta nisa ta ce to shi ke nan, amma jikin Umman ne…" kukan da ya taso mata ya hana ta ƙarasa zancen.

 "Ba wani abu Insha Allah, kin san cuta ba mutuwa ba ce ko? Haka ciwo ba shi ke nufin ajali ya zo ba, wani lokacin ma idan ajalin ya zo ko ba ciwo tafiya ake yi. Wannan abun da ke faruwa warwara ce da samun sauki daga kunci da tsananin da aka shiga Insha Allahu."

 "Allah ya sa haka Malam." Rumaisa da take jin zantukansu a kunnenta, ta daga hannunwanta sama tana kiran, "Ya Allah ka raya mani Ummana."

  Malam Saleh ya ce, "Rumaisa babu abinda zai same ta Insha Allahu." Zama suka cigaba da yi jugum-jugum bayan likitan ya fito Inna Uwale da Rumaisa suka koma ciki. Kasantuwar sun samu tana barci ya sa Malam Saleh da Baban Rumaisa tafiya, tare da jaddada zancen kashe garin ranar za su koma. 

SH 13

  Wuraren ƙarfe bakwai na safe jirginsu ya sauka filin jirgin Malam Aminu Kano, tunda suka taho haka suke zaune kamar kurame, kowa da tunanin da ke ƙunshe cikin zuciyarsa. Kai tsaye AbuƊalib tashar mota suka nufa, takaici zuciyar Badiyyah tamkar ta yi bindiga domin ta shafe babin hawa motar haya a cikin kf ɗin rayuwarta.

 Motar kwankwasiyya ya ɗauka drop kai tsaye ta kai su har birnin Dikko ɗakin kara. Fitowa Badiyyah ta yi daga motar tana yamutsa fuska, AbuƊalib bai bi ta kanta ba, sai ma abun da ya yi na in ba ki yi ba ni wuri da ya yi, da sassarfa ya tari mai achaɓa domin ya kai shi gidansa da ke Modoji. Har bakin ƙofar gidan ya kai shi, ma'aikatan gidan da suka ganshi bagatatan sun cika da mamaki sosai. Da sauri ya isa ƙofar babban falo, abu ɗaya yake so ya tabbatar wanda Badiyyah ta faɗa mashi, shi AbuƊalib ya saki matarsa Lilbirrah saki uku ƙwarara, shin da gaske ne ko kuma zafin kishi ne irin na mata ya sa ta faɗar hakan. Cikin falon ya tsaya yana kallon hanyar da sashenta yake cike da tsammanin ganinta, cikin fara'a da annushuwarta, ganin babu ita babu alamarta ya sa shi faɗin "Lilbirrah?" da ƙarfin gaske. Falon tsit yake sai sautinsa da ya karaɗe shi, ƙara kiranta ya yi da sunan da babu mai kiranta da shi sai shi kaɗai, "Khouhar," sam bai ji da alamun za a amsa ba. Gudun zuciyarsa ya ƙaru fiye da gudun da yake yi, a hanzarce ya nufi sashenta, hannu ya sa ya murɗa handle ɗin ƙofar ɗakinta, falon ya yi ƙura da har yana ganin sawayenshi a ƙasa, hakan ya ƙara tada hankalinsa sosai. "Innalillahi, kenan da gaske ne abinda Badiyya ta faɗa mani?" 

  Bai tsaya wani abu ba ya fice daga ɗakin, kai tsaye gidansu da ke yammawa ya nufa domin ya samu Ummansa ya sani ita kaɗai ce za ta warware masa zare da abawa ta fitar da shi daga ruɗanin da yake ciki. Mai mashin na aje shi ya fiddo takardar Dollar da ke aljihunsa wanda da ita ya biya kuɗi tun daga Kano har zuwa kan mai mashin ɗin da ya sauke shi. Cikin mamaki mai mashin din ya ce, "Malam Dollar ce ka ba ni?" 

 "Je ka kawai rabonka ne." Ya faɗa yana shigewa cikin gidansu.

 "Salamu Alaikum," sallamarsa ta ratsa cikin gidan. A guje matasan ƙannensa suka fito da gudu, ɗaya daga cikinsu ya rungume shi ɗayan kuma tsaye yake yana masa kallon mamaki. 

 Babansa Malam Abdulhadi ya fito yana masa kallon yaushe rabo, ɗayan ɗakin kuma Antinsu Rashida ita ma ta fito tana ƙare masa gani, su duka kallonsa suke kamar yau ne suka fara ganinsa. Sakinsa ƙanin nasa ya yi, "Yaya AbuƊalib..." Ya faɗa yana sakin murmushin jin daɗi, sai kuma hawaye suka ziraro daga idanuwansa. 

"Yaya AbuƊalib, da ma za ka sake shigowa duniyarmu?" Shi ma kallonsu yake cikin tsananin mamaki da al'ajabin abinda suke yi. Gabansa ya faɗi lokacin da ya kalli ƙofar ɗakin Ummansa, rufe yake gam. Bakinsa na rawa ya ce, "Baba, ina Ummana, ina Lilbirrah ina Rumaisa suke? Duk suna ina Baba, na ga ba su nan kuma ba su fito ba. Baba wai me yake faruwa ne?"

 Malam Abdulhadi ya ja dogon numfashi, muryarsa a disashe ya ce, "AbuƊalib, kana nufin duk ba ka san me ke faruwa ba? Kana nufin duk abinda ka aikata ba a hayyacinka kake ba?" 

 "Baba me na yi? Me na yi wai? Na ga Jabir yana kuka, ga Anti ma tana min wani kallo, duka kowa kallona yake kamar yau suka fara ganina? Baba me ya faru ne?"  

"AbuƊalib wannan dogon zance ne."

Ƙasa ya faɗi daɓas hawaye na biyo kumatunshi, "Baba kenan da gaske na saki Lilbirrah? Kenan da gaske Ummana ta tsine min? Baba me na yi ne haka? Wane irin mummunan zunubi na aikata? Ina Umma take Baba ina Ummana?"

"Ta so mu je AbuƊalib," Malam Abdulhadi ya faɗa tare da ɗago AbuƊalib daga zaman cin doyar da ya yi. 

 Ɗakinsa suka shiga kafin su zauna AbuƊalib ya ce, "Baba ina Ummana?" 

"Tana asibiti."

A firgice ya ɗago, "Tana asibiti Baba?"

"Tana can AbuƊalib."

"Me ya same ta to Subhanallahi."

"Ciwon zuciya ne da hawan jini mai tsanani. Baba, ni ne ma silar komai ko?"

"AbuƊalib ka nutsu, tabbas an shiga jarabawa kuma muna cikin wani yanayi mu duka. Ka nutsu domin cinye jarabawar nan..."

"Baba to wai me ke faruwa ne?" 

Kaɗa kai kawai Baba ya yi ba tare da ya furta komai ba ya ce, "Tashi mu je asibitin." Miƙewa ya yi kamar ƙaramin yaro yana ta faman sharce hawaye.

 Suna isa suka yi kiciɓus da Inna Uwale a bakin ƙofa, sakin plask ɗin ruwan zafin da ke hannunta ta yi ƙasa sannan ta yi saurin dafe ƙirjinta. "Baban Rumaisa, idanuwana ne ke min gizo ko da gaske AbuƊalib nake gani?" 

 "Inna Uwale, ke ma kina mamakin ganina kenan?" AbuƊalib ya faɗa yana kallon Inna Uwale. 

 Juyawa ta yi ta shige cikin asibitin, Umma barci take sai Rumaisa da ke zaune tana karatun Alƙur'ani mai girma. "Rumaisa ga yayanki AbuƊalib nan."

 Zumbur ta miƙe tsaye, "Inna Uwale da gaske, ina Yaya AbuƊalib ɗin?" Kafin ta rufe baki suka shigo cikin ɗakin tare da AbuƊalib ɗin. "A she zan ga wannan ranar kusa haka?" Ta faɗa tare da yin hanzarin rungume shi.

 Ɗago ta ya yi shi ma idanuwansa sun cika da hawaye, "Rumaisa don Allah me ya same ni? Me ya samu Ummana? Ina Lilbirrah kuma?"

 "Uwale, Rumaisa, kamar muryar AbuƊalib nake ji..." Muryar Umma da yanayin rashin lafiya ya sa ta dishe ta ratsa cikin ɗakin. Da sauri AbuƊalib ya saki Rumaisa, gaban gadon ya yi suka ya tsugunna yana, "Ummana, ba kama ba ce. Ni ne, muryar AbuƊalib ɗinki ce." 

 Buɗe idanuwa Umma ta yi, domin ji take kamar mafarki ne take yi, cikin kasa gaskata ganinsa da take yi, ta ce, "Rumaisa AbuƊalib yake min gizo, yanzu na gama jin muryarsa na buɗe idanu kuma shi ɗin nake gani."

  Rumaisa ta matsa gab da ita, "Umma ba mafarki ba ne, kuma ba gizo ba ne Yaya AbuƊalib ne, shi ne da kansa."

Hawaye suka biyo gefen fuskarta, ta yunƙura da ƙyar da nufin miƙewa, da sauri ya sa hannuwansa ya miƙar da ita zaune. Baya ya yi nufin yi, da sauri Umma ta riƙe hannunsa, kallonsa take, irin kallon da ke bayyana tsananin soyayya ga wanda ake mashi, kallon da ke nuna kewa da zallan kaɗaicin da aka shiga na rashin wanda ake yi ma shi. "AbuƊalib..." Ta faɗa ta kasa daina kallonsa. Shi ma ita yake kallo, cikin dusasshiyar murya ya ce, "Ummana." Sakin hannunsa ta yi ta jingina da pillown da aka saka a bayanta, juyawa ta yi gefe a dake ta ce, "Rumaisa kin faɗa masa saƙona? Kin faɗi wasiyya ta gare shi?"

 Gaban Rumaisa ya buga a tare da na shi, bakinsa na rawa ya ce, "Rumaisa wa ce wasiyya Umma ta ba da a faɗa mani?"

 Kallonsa take tana hangen rauni da tashin hankalin da yake ciki, sannan kuma Umma ta yi umarnin faɗa mashi wasiyyar da ta bayar a faɗa mashi, tabbas yana buƙatar tallafi yana buƙatar samun sauƙi daga goran wahalar da ya afka. Shurun da ta yi ya sa Umma faɗin, "Ki faɗa mashi, ko da rai ya yi halinsa gare ni na yafe masa duk abinda ya yi mani, amma ba zan amsa mashi maganar shi ba a yanzu, ba zan sake saka shi idanuwana ba har sai ya gano mani ɗiyata Lilbirrah a duk inda take cikin faɗin duniyar nan, idan har ina raye zan ci gaba da mu'amala da shi ne idan ya dawo da ita gare ni, ya wanke dukkan baƙin fentin da ya yi mata, ya dawo da ita cikin aminci. Wannan ita ce wasiyyata gare shi, ko da na mutu tabbatuwar yafiyata gare shi shi ne cika wannan aikin? Saboda haka ki ce masa ya fita."

 "Ummana," AbuƊalib ya faɗa yana riƙe tafin hannunta. Ba ta juyo inda yake ba, cikin shaƙaƙƙar muryarta ta ce, 'Na ce ka fita, idan kuma kana son ƙarasa ni ne ka fi gaba da zama."

 Rumaisa ta yi saurin cewa, "Yaya AbuƊalib ka yi haƙuri ka fita, zan yi maka bayanin komai, ta ƙare zancenta tana hawaye.

Inna Uwale da Baban Rumaisa suka yi saurin cewa, "Umma ki taimaka ki ƙyale shi mana, ki mashi uziri."

 "Baban Rumaisa idan za ya fita ku fita tare don Allah..."

 Sosai AbuƊalib ke kuka, ko kaɗan ya kasa ko da motsi balle ya tashi daga gaban nata. 

"Umma..." Tari ta soma yi, wanda cikin rikicewa da kaunar lafiyar Umma Rumaisa ta ce, "Yaya AbuƊalib ka fita zan maka bayani, idan Umma ta fara tarin nan siƙewa take yi."

 Miƙewa ya yi da ƙyar ya fita yana jin jiri na ɗibarsa, Baban Rumaisa ya bi bayansa, dukansu zuciyoyinsu babu daɗi.

 Yana fita Umma ta saka sabon kuka, tana tuna abinda ya faru. Inna Uwale ta ce, "Umma ki yi haƙuri ki yafe ma AbuƊalib, ki ga yadda ya kasance gare mu ko tunawa da mu ma baya yi, yau ga shi ya zo har inda muke, mu godewa Allah."

 "Uwale, kin san wane hali Lilbirrah take ciki? Tana raye ko a mace take? Ba zan kula shi ba kamar yadda na faɗa har sai ya mai do ta gare ni."

 Rumaisa ta cigaba da share hawaye, tunanin wane hali Lilbirrar ta kasance ya taso cikin ranta.

 Inna Uwale ta ɗauko rubutun da Malam Saleh ya ba ta, "Umma ga shi Malam Saleh ya ce ki sha." Karɓa ta yi kasantuwar dama lokacin garin ya waye, shan shi ta yi kaman ruwa ta koma ta kwanta.

 Ta janibin AbuƊalib kuwa cikin wani kalar yanayi ya ce ma Malam Abdulhadi, "Baba wai me ke faruwa? Na gaza gane komai." 

"Yanzu mu tafi gun Babanka, shi zai yi mana bayanin komai." Sai da Baban Rumaisa ya kama hannunsa suka tafi zuwa gidan Malam Saleh.

 ★★★

 BADIYYAH 

Ganin sam ba ta gabanshi ya ida tada hankalinta, kai tsaye gidansu ta nufa. Tana isa ta iske gidan rufe Maman ba ta nan, sosai ta ɗimauta da rashin ganinta ga rashin jinta a waya da ba ta yi ba tun suna Vienna. Ɗayan gidansu ta shiga tana yin sallama gidan sun yi bulaƙai da ita kamar ba su ga kowa ba. Tsaki ta ja, cikin isa ta wuce ɗakin Babansu, waya yake sai da ya gama tsaf sannan ya juyo wajenta, "Baban Nana barka da safiya, ina kwana?"

"Lafiya ƙalau," ya amsa a gintse.

"Baban Nana, da ma in ce ina Mom take?"

"Wa ke nan?" Ya tambaya kaman bai taɓa sanin wace Mom ɗin ba.

"Baba, Mama nake nufi."

"Ba ta sanar da ke inda take ba?'

"Eh Baba, yanzun nan na diro ƙasar fa."

"Madallah to ya yi. Sai ki je ki iske ta can Shargalle, tana can ai."

Ji ta yi cikinta ya juya, "Baba Shargalle kuma?"

"Ina can ne tushen ku ko? To tana can, sai ki same ta can.

Zaune ta yi kaman an dasa ta, ganin ba ta da niyyar tashi ya sa shi miƙewa ya baro maga ɗakin.

 Miƙewa ta yi a sanyaye ta fito. "Mun huta dai da mugun iri, irin butulci da mugun abu, sai a gaida gida Umma ta gaida Assha." Muryar ɗaya daga cikin matan gidan ta dake ta, ko juyawa ba ta yi ba ta fice waje.

 Ta daɗe tsaye bakin hanya nisawa ta yi, "Wallahi ko me ake yi dai yanzu ba zan koma ƙauye ba, ta ya zan koma na tashi a tutar babu kenan, ba ni ga tsuntsu ba ni ga tarko, ba zai yiyu ba. Bara na koma gidana, idan na je na nutsu sai na tafi wajen Mama, don haka can zan tafi sai dai komai zai faru ya faru. Napep ta haye ta ba shi umarnin ya kai ta gidan nata da ke Modoji.

SH 14

  Kamar Raƙumi da akala AbuDalib ya bi bayan Malam Abdulhadi zuwa gidan Babansa Malam Saleh, sun tarar yana zaune makarantar Allo yana fama da dalibai. Bai ji mamakin ganin AbuDalib ba kamar sauran, sai dai ya daga kai ya kalle shi, duk ya firgice ya fice hayyacinsa. Yana isa wurin Malam Saleh ya tsugunna gabansa, hawayen da yake ta faman yi suka cigaba da sauka kan dandamalin fuskarsa, murysa a dishe ya ce, "Baba… Baba na shiga uku, Baba ina cikin tashin hankali… Baba me ya same ni, me ke faruwa da ni?"

 Malam Saleh bai ce masa komai ba ya miƙe tsaye ya dago AbuDAlib. Kuka ya fashe da shi sosai, "AbuDalib." Baban ya kira shi cikin taushin murya.

 "Na’am Baba," ya fada yana fashewa da kuka sosan gaske. Cikin gida suka shiga kai tsaye dakin Malam Saleh suka yada zango. Zaune ya yi ya tisa AbuƊalib ɗin gabansa, kuka yake yana sauke ajiyar zuciya, sai dai ya yi mai isar shi Malam Saleh bai ce mashi komai ba haka shi ma Malam Abdulhadi baban Rumaisa duka idanuwa suka sa mashi, kowa da abinda yake tunani a ransa. Sai da ya nisa ya rage zugin da zuciyarsa ke yi sannan ya samu'yar guntuwar samu nutsuwa, Malam Saleh ya nisa ya soma magana, “AbuDalib, ka nutsu dukkan abinda ya yi farko zai yi karshe, wannan rubutacciyar kaddararka ce, haka Allah ya hukunta maka tun kafin halittarka.” 

“To ni Baba me ya same ni ne?” 

“AbuDalib zan so bayyana me ya same ka ɗin a abunda Allah ya nuna mini, amma na fi son sai gaban Ummanka, domin duk abin nan da ke faruwa babu wanda ya kai ta shan wahala. Kuma idan ta ga komai, watakil za ta karbi uziri har ka samu ganinta.”

 Baban Rumaisa ya dago a sanyaye, “Ka ji abinda ta fada ne Malam?” 

 Jinjina kai ya yi, “Eh Uwale ta kira ni ta fada mani. Kar ku yi fushi ku karbi uzirin Ummah, tana cikin ƙuncin zuciya sosai, 'yarta guda aka salwantar. Sannan kamar yadda ta ce, ka yi kokari ka shiga neman Lilbirrah tana nan cikin ƙasar nan, sai dai sanin takamaiman inda take sai Allahn da ya yi ta.”

 "Baba, to ni me na yi ma Lilbirrah wai da gaske ni na kore ta da kai na? Khouhar ɗina...”

“Na ce ka bar wannan maganar, na fi so a yi ta duka gaban Umma.”

“To Baba. Amma duk me ye silar wannan? Baba wallahi ni ban san na aikata duk abinda ake tuhumata na aikata, wallahi ban aikata ba Baba.”

“AbuƊalin mu musulmi ne, kyautata zato ga kowane mutum a gare mu wajibi ne, ban san wa zan dauki wannnan laifin na dora mashi ba, amma Allah zai bayyana ko waye ya yi maka wannan abun. Batun ba ka san ka aikata ba, za mu iya karɓar uziri saboda ba halinka ba ne.”

 Baban Rumaisa ya yi karaf ya ce, “Malam, wallahi ni dai ba na raba daya biyu wannan abun daga matarsa ne ita da uwarta. Kuma wallahi kamar yadda ya ce, ni kaina sai daga baya na riƙa jin abinda na aikata kamar al'mara, ka duba sirrin da na ke riƙe da shi shekara da shekaru amma ban bayyana shi ba tsawon lokacin sai yanzu, wannan abun takaici har ina, shi ya sa sam bana ganin laifin Umma...” 

 Kada kai Malam Saleh ya yi, “A’ah ba za mu ce haka ba, ba za mu ce matarsa ko wata uwarta ba, ko mene ne gaskiya za ta yi halinta, duk abinda kuka yi ko kuka ji kuma duka gaskiyar nan dai ƙwara ɗaya za ta yi halinta.”

 Shi ko AbuDalib sauraren su kawai yake, zuciyarsa tunani take kala-kala wanda rabinsa yana wajen Khouhar ɗinsa.

 "Baba, to ya za a yi har Umma ta zo mu ji abinda ke faruwa, ta yi fushi da ni sosai, kuma ko zan tafi neman Lilbirrah sai Ummana ta yafe mini."

  "Idan ta ji sauki za a sallame ta a asibitin, to da zaran sun sallame ta ɗin sai a yi komai a gama."

"Amma Malam, ni na san Umma ba za ta yafe mana ba har ta koma gidana ba."

 "Za ta koma Malam Abdulhadi, kai dai a yi hakuri a bi komai a hankali."

AbuDalib ya dago kansa da ke duƙe cikin sauri, "Baba kenan Ummana ba ta gidan ma, to tana ina?"

"Tsawon watanni bakwai kenan ba ta nan."

Malam Saleh ya ce, "Wni gida suka koma ita da Rumaisa nan wajen tudun 'yan lihidda." 

"Umman nawa, a gidan haya?" AbuDalib ya faɗa cikin takaici. 

"Ka nutsu ka daina zantukan nan komai zai wuce. Kar ka sa ma kanka hawan jini mana da ƙananun shekarunka."

 "To Baba." Sun tattauna sosai kafin daga bisani Malam Andulhadi ya miƙe ya tafi gida shi kuma Malam Saleh ya tafi wajen ɗalibai. Zamewa AbuƊalib ya yi ya kwanta ƙasa cikin ɗakin. Sai yamma ya farka daga barcin da ya yi nasarar sace shi, salloli ya yi saurin bayarwa saboda lokaci ya yi nisa. Bayan ya gama sallolin Malam Saleh ya shigo ɗakin, "Sannu ka tashi ko, ina ta ƙoƙarin tashinka ka yi Sallah amma ko motsi baka yi."

Murmushin yaƙe kawai ya yi, "Ka ɗauki abincin gaya nan ka ci ka ji ko." 

Kallon shi ya yi, "Baba Wallahi ni ko yunwa bana ji, na manta rabon da na zauna ma ko abinci na ci."

"To ka ci wannan ko yaya ne, tuwo ne zai maka sauƙin ci." 

"Naƙoshi Baba." Malam Saleh bai kuma ce mashi komai ba ya ƙyale shi. 

"Yanzu tun da ka ɗan huta, ka je gida ka huta, ka ga daga saukarka airpot ba ka huta ba, ka je ka yi wanka ka canza kayan jikinka."

 Mikewa ya yi a sanyaye ya fice, yana fita maimakon ya tafi gidansa sai ya wuce asibitin da Ummansa take. A waje ya samu Rumaisa, saukin da Umman ta ji ya sa ta ɗan sakewa har ta fito wajen ɗakin. Tana ganinsa ta mike ta zo inda yake, "Yaya..." ta fada tana kallonsa. 

"Rumaisa, ya jikin Ummana, zuwa na yi in sake ganinta."

"Da sauki sosai, tana shan rubutun nan da Baba ya kawo mata ta ce mana sai ta ji kaman an zare mata kaya a jikinta, ta ji sauki sosai."

"Ni so nake in ganta Rumaisa."

"Yaya AbuDalib, Umma tana kewarka sosai, amma kuma…" ta dan yi shuru.

"Amma kuma me Rumaisa?"

"Halin da zuciyarta ke ciki na rashin sanin inda Yaya Lilbirrah take da kuma irin kazafi da bakin fentin da aka yi mata shi ne ya hana ta karɓarka, kuma Yaya duk da akwai lauje cikin naɗi, Umma gani take kai ne ka yi komai."

"Rumaisa a faɗa mani me na yi?"

"Yaya... Ni dai kawai kar ka damu Umma ta ji dadin dawowarka, dawowarka cikin family na tabbata tana cikin farin ciki. Nisawa ya yi, har a lokacin zuciyarsa karye take, "Rumaisa wai me ya faru ne, me ye na yi da kowa baya son faɗa mani, na san dai ko mene ne na tafka babban kuskure."

 "Yaya bayanin me ya same ka dogon labari ne."

"Ba za ki fada min din ba,"

"Uhmm, yadda ka ce Yaya tabbas ka aikata babban kuskure... To ni me zance ma wai, ko ma dai mene ne wannan munafukar matar taka ita ce silar komai."

"Da ma haka Baba ya ce, Wallahi sai na rabu da ita yau, yau dinnan Rumaisa."

Kallon shi take kamar zararre, "Yaya ka bari ka tabbatar tukuna, don Allah kar ka kore ta yanzu ka bari gaskiyar da ita kanta ba za ta yi mata musu ba ta bayyana sannan."

"Sai na rabu da ita na ce maki Rumaisa." Takawa ya yi cikin firgicin da yake ya isa bakin windown ɗakin da Umma ke kwance, zaune take suna ta labarin da bai san ko me suke fada ba ita da Inna Uwale, ji ya yi zuciyarsa ta yi kewarta sosai, idanuwansa suna kallonta kamar sun jima da yawa ba su yi tozali da ita ba.  Tuno maganganun da ta yi mashi yake yi, yana jin kanshi na sarawa. Umma ta lura da ana leke ta tagar, mikewa ta yi ta zo wurin don tabbatarwa, ido biyu suka yi da Abudalib din ya kasa ɗauke idanuwansa daga kanta, "Ummana! Don Allah ki yafe mani." 

Baya ta koma, "Ummana ni ne AbuƊalib ɗinki fa..." Cik ta tsaya ta juyo tana kallonshi, "AbuƊalib ɗina... kai ne fa kuma na san kai ne, kai ne dai da na bawa amana ka ci, kai ne da na ba ka yarda ka ha'ince ni, ka karya alƙawarin da muka yi da kai, ka salwantar min da 'yata guda wacce nake so fiye da kowa a rayuwata. Lilbirrah, Lilbirratah ban san inda take ba, tana a raye ko a mace cikin lafiya ko akasin haka, cikin ƙoshi ko yunwa duka ban sani ba. Ta ya zan so sake haɗa ido ma da kai, fuskarka baƙi take min kamar gawayi ko kaɗan bana son ganinka, haskenka ɗaya ne wurina ka nemo min Lilbirrah." 

 Wani abu ya haɗe cikin maƙogoransa wanda yake jin shi ya fi maɗaci ɗaci a cikin makoshinsa kalamansa na katsewa ya ce, "Umma... Na... Don... Allah..."  Sai dai duk yadda ya yi namijin ƙoƙarin ida zancensa abun ya ci, ji ya yi sam ba ya da jarumtar ɗaukar kalaman da Umman furza masa masu kama da feshin wuta cikin kunnensa, dgon salati ya ja kafin ya kai aya ya faɗi ƙasa wanwar. 

 Rumaisa ta zabga ihu, wanda ya sa Inna Uwale da ake komai kan idanuwanta ta baro dakin a hanzarce. A gaggauce suka fara ƙoƙarin ba shi taimako, sai dai masu kula da majinyata suka yi saurin kawo masu ɗauki, inda suka ɗauke shi suka nufi ɗakin bayar da taimakon gaggawa. Ita ko Umma kan gadon ta koma ta kwanta, zuciyarta na raya mata rashin daidanta cikin kalaman da ta wanke shi da su. 

★★★★

IKEJA 

LAGOS NIGERIA 

Zaune nike cikin kyakkyawan dakin da aka ba ni cikin tanƙamemen gidansu Yunus, daki ne ciki da falo da toilet har biyu akwai ɗaya a bedroom sai ɗaya kafin shiga falo daga hanyar bedroom ɗin naw. Cikin sashen da aka ba ni har da kitchen da suke tare da dining area, da ka fito daga dining ɗin kuma kana haye matakala falona ne, wanda babu abinda Yunus bai zuba min ba, tun daga kan kujeru, kafet har zuwa kayan kallo.

  kwanana biyu a asibiti jikina ya murmuje, saboda kulawa da nake samu ta musamman daga wajen Maman Yunus, AbunKaunata ma yana cikin koshin lafiya. Dattijuwar matar da Maman Yunus ta ajiye musamman don ta kula da ni da AbunKaunata mai suna Baba Abu na bawa Nadeer, domin amsa kiran Maman Yunus na wankan ruwan zafin safe.

 Toilet muka je ta yi mani wankanta mai azaba wanda har na saba da shi, ina fitowa na tarar Baba Abu na yi wa Nadeer dina wanka. Zama na yi gefe na shafe jikina da wani lotion mai kyau mai kamshi, cikin 'yan kwanakin gaba daya na canza ina ji na wasai cikin kwanciyar hankali. 

 Miƙewa na yi na tafi bedroom domin saka kaya, wanda kullum sabon kaya nake sakawa, idan na yi wankan safe sabon kaya zan saka, haka ma idan na yi na yamma, Maman Yunus komai sabo ta ba siya mana ni da Abunƙaunata.

  Bayan na gama shiryawa tsaf na koma falon, na tarar Baba Abu tana shirya Nadeer, raina ya yi sanyi zuciyata ta sake kallon Abun kaunata na faranta mini rai, jefi-jefi idan na ga yadda Maman Yunus da Baba Abu ke hidima da ni sai ya tuna mini Ummana, ina kewar Ummana sosai da Joonam dina, sai dai ko kadan bana jin kaunar komawa gidanmu, kamar yadda na ƙudurta a raina sai da hujjah bayyanana, watakil wasu shekaru goma ko ashirin masu zuwa, wataƙil kuma ya zama ƙasa da haka ne. 

 Ina kallon yadda ake ta shirya Nadeer Maman Yunus ta shigo tare da mai aiki, kasantuwar yau ta kasance Asabar ce ba aiki, tana gida shi ma Yunus bai fita ba yana sashen shi.  

 Break fast ta ba mai aikin umarnin haɗa min wanda shi kanshi wani tsari daban ta sa ake haɗa min shi. Maman Yunus kenan, a lokacin da ban gani a aikace ba zan iya karyata samun mace mai kirkinta, wata zuciyar ta yi saurin ce mini Ummanki fa, tabbas Ummana mutuniyar kirki ce sosai na ba kaina amsa. Ji na yi hawaye na niyyar zubo mini, na yi saurin mayar da su. "Ama, ki mayar da hankali ki yi break mana, kin sa yaro a gaba kina ta kallonsa." Maman Yunus ta fada tana kallona. 

 "Mama," na fada a dan kunyace.  Murmushi ta yi mini ta ce, "Ama kenan, na ga wata kunya ta ma kike ko, kalli abinki ai ɗanki ne, ɗan abunka madubinka in ji hausawa."

Dariya ta ba ni sosai, bayan na gama na soma karyawa. Ina yi muna hira da Maman Yunus tana ba ni labarin ita asalin 'yar garin Bauci ce, harkar chanji ta kawo mijinta Lagos. Gyara zaman ta ta yi ta ce, "Lokacin da ya fara fa bai zama haka ba, amma yanzu kin ga yadda muka zama, bari ki gama wankan ruwan zafin nan za mu je gidanmu da ke Lekki za ki sha kallo."

 Ɗan zaro idanuwa na yi, "Mama yanzu wancen gidan har ya fi wannan?"

"Haba wannan ɗin me." Shuru na yi don gudun wuce gona da iri.

Nisawa ta yi ta ce, "Na dawo nan ne saboda ya fi min kwanciyar hankali, kin ga nan muna zamanmu a nutse ni da Ɗana."

 Sallamarsa cikin falon ta katse hirar, "Mom, gaskiya ni ɗan halak ne na kirki. Kin ga ina zuwa kuna sako zancena."

Hararar wasa ta yi mashi, "Ah to, ni dai gaskiyata na faɗa. Ko ba haka ba ne Amatullah, Maman Baby."

 Murmushi na yj na sunkuyar da kaina, cikin girmamawa na ce, "Yaya Yunus ina kwana." 

"Ni dai ban ganshi ba," ya faɗa da sigar zolaya yana zama ƙasa wajen ƙafafun Mamanshi.

"To barka da kwana Yaya Yunus."

"Yawwah barka, ya My son," 

"Ga shi yana lafiya ranka ya daɗe," Baba Abu ta faɗa tana miƙa mashi Nadeer.

 Karɓar shi ya yi yana ta kallon shi yana fara'a. "Yaro yana ta ƙara kyau gwanin ban sha'awa,  ni kam baya kama da ke Ama, ko Babansa ya biyo ne?"

 Ji na yi kamar ya ɗora min bulo, shuru na yi don tambayar ta zo mini ba shiri. Maman Yunus ta ce, "Ka ji ka ko? Rabu da shi Ama mu je hirar mu."

Kaɗa kai na yi, "Ba komai Mama don ya tambaye ni kuma sam bai yi laifi ba. Da gaske ne Nadeer baya kama da ni, da babansa yake kama, irin kamar da ake cewa kamar an tsaga kara."

 "Ama, to mahaifinsa na da rai ko ya mutu? Me ye silar zuwanki Lagos?" Yunus ya tambaye ni, kallo ɗaya za ka yi mashi ka tabbatar ya zaƙu ya ji amsar tambayar, yayin da nake ji kamar ya mini tambayar ranar mutuwata, duk annurin da ke fuskata ya ɓace.

Mama Yunus ta ce, "Kai ko me ya sa za ka tsare ta da tambayoyi haka."

Murmushi mai ciwo na yi, don ban yi tsammanin wannan ranar za ta zo mini kusa-kusa ba, na ɗauka za ta ɗauki wani lokaci kafin isowarta. Ajiyar zuciya na sauke, "A'a Mama ba laifi ay don ya nemi sanin abinda ke ƙunshe a baɗinin rayuwata. Kamar yadda ka tambaye ni mahaifinsa yana da rai, sanadin zuwana Lagos kuma wata rubutacciyar ƙaddara ce marar daɗi a zahiri da baɗini irin wacce zuciya ba ta da juriyar tunawa.

 Ciwon 'ya mace, na 'ya mace ne. Shi ne zancen hikima da ya yi mini tasiri tun daga yarintata har zuwa lokacin da juyayyar ƙaddarata ta canza fasalin tunanina, ta karantar da ni sabon darasin da na fahimici cewa wata 'ya macen takan zamo silar zubar hawayen 'yar uwarta mace. Kamar yadda 'yaruwata mace ta zama silar zubar hawaye na, ta zama silar raba ni da farin cikina da maye gurbinsa da baƙin ciki da zullumi da tsoro, ita ce kuma silar zuwana Lagos. Ni sunana Lilbirrah.

 Ni 'yar garin masu kara ce, da aka san mu da kunya kuma mun yi hannun riga da tsoro, wato Katsina birnin Dikko a can na rayu tun daga yarinta har zuwa girmana. Babana shi ne Malam Abdulhadi sai Ummatah mai suna Sa'adiyyah muna kiranta da Umma. Babana da Ummatah suna matuƙar ƙaunata, sun ba ni dukkan kulawa sun yi mini gata sun nuna mim so da ƙauna musamman Ummatah, tana so na fiye da yadda take son duka 'ya'yanta.
 Ni kaɗai ce wurin Ummatah sai daga bisani aka haifa min 'yaruwa mai suna Rumaisa, mun kasance mu biyu kenan a wajenta, haka Allah ya ƙaddara ma Ummanmu ba ta da yawan 'ya'ya. Ko a lokacin da ta same ni ma kowa ya fitar da rai Ummana ba za ta taɓa haihuwa ba, domin shekarunta goma da aure amma ba ta samu ƙaruwa ba, sai daga baya ta same ni. A wajen Ummana muna da babban yaya mai suna AbuƊalib, Yayana AbuƊalib bayan Ummana babu wani mutum da ke ƙaunata kamar shi. Shi ya kasance ɗan ƙanwar Umma ne, tana haihuwar shi ta rasu ko fuskarshi ba ta gani ba, Yaya AbuƊalib bai san mahaifiyarsa ba sai dai a hoto, kuma tun daga ranar da aka haife shi mahaifiyarsa ta rasu Ummana ita ta ɗauke shi, ta shayar da shi ta raine shi har ya girma, sai bayan ya girma ma sannan ya san cewa Umma ba ita ta haife shi ba. Rayuwa muke yi cikin jin daɗi da farin ciki, duk da kasancewar mu ba mu su ƙarfi ba ne, amma rayuwa muke wadata, saboda Baba bakaniken mota ne, yana da gareji babba na gyaran motoci. Baba yana da ɗayar matarsa wacce muke kira Anty. Ita tana da yara biyar, cikin hukuncin Allah su duka maza ne, Yaya Abbas shi kaɗai ne Yayana, sai sauran Ali, Yusuf, Kamal, Mustafa duka ƙannena, kasancewarmu tsakiyarsu ya sa gatan mu ya ƙaru ni da Rumaisa.
 ★
 "Jaƙiri..."
"Sarkin Gombe..."
"Ya aiko ni..."
"A takarda..."
"A rubuce..."
"Bature..."
"Ya iya ƙira, ya ƙero jirgi ya ƙero mashin..."
 "Wayyo Ummana..." Yaya AbuƊalib ya faɗa lokacin da ya ji saukar tasbaha bisa gadon bayanshi muna tsaka da wasan jaƙiri. Harara Umma ta dallah mashi, "Kai dai kam an yi ƙaton banza. Kana namiji, maimaikon a ce hula ta ja kallabi, a'a kallabi ne ya ja hula, ina amfani."
Dariya na kwashe da ita har da ƙyaƙyatawa, idanuwana kan Yaya AbuƊalib yana sosa baya. "Ke ma za ki tashi ku tafi Islamiya ko sai na haɗa da ke..." 
"A'ah Umma bana son bulala." Na faɗa ina miƙewa tsaye. Kallona Yaya ya yi, "Sai na rama dariyar nan da kika yi min, tunda Umma ba ta dukanki ai ana dukan ki a Islamiya, can za a rama min."
"Yayah, kai da ba ka bari a dake ni ma, ta ya za ka rama dariyar to?"
"Za ki gani kuwa." Ya faɗa fuskarshi da alamun ɗan fushi. Harara Umma ta watsa mashi, "Kai ni yi mani shuru, me za a gani, ana dukan yarinya kana yi kamar za ka tashi sama. Hala ka ɗauka ban sani ba, rannan har gida aka kawo min gulmar an ce ana dukan Lilbirrah Islamiya kana ƙoƙarin hanawa har tashi kake yi sama, kamar mai aljanu."
Dariya muka yi baki ɗaya har da Yaya Umma ta ce, "Ka gani ko? Har ka mance."
"Na ji a bar ni a mai aljanun, in dai a kan ƙanwaliliya ne to ni mai aljanu ne."
Umma ta ce, "Na ji to Yaya mai ƙanwa, sai ku mai da hankali ku tafi kar ku makara." Haka muke da Yaya AbuƊalib sam baya son abinda zai taɓa lafiyar jikina, ko a gida ko a makaranta duk wanda ya taɓa ni to ya san Yaya AbuƊalib zai tare mini, hatta Malaman Islamiyarmu idan za su dake ni sai ya ce a yi mishi bulalata, wanda suka ƙi suka nace sai sun doke ni sai Yaya ya yi kamar mai aljanu ya hana dukan.
Haka muke rayuwarmu ta makaranta, muna idar da Sallar asuba sai mu tafi makarantar allo ta Baban AbuƊalib, da mun dawo kuma za mu shirya a gaggauce mu tafi makarantar boko inda nike firamare aji biyar, Yaya AbuƊalib yana aji na uku. Makarantar kuɗi ce ta masu ƙaramin ƙarfi, saboda daga aji uku ƙaramar sakandare ta ƙare da zaran mutum ya gama sai dai ya tafi wata makarantar ya ƙarasa babbar sakandare ɗinsa. Da mun dawo daga makarantar boko kuma za mu tafi makarantar Islamiya da ƙarfe huɗu, idan mun dawo sai mu je Islamiyar dare, sosai Baba da Umma suka yi tsayuwa irinta daka kanmu a kan karatun sanin addininmu da na zamaninmu.
 Lokacin da AbuƊalib ya gama ƙaramar sakandare, lokacin ni kuma na gama firamare ɗina. Cikin kayan makarantar Pilot ya shigo a can zai ƙarasa karatunsa, ni kuma ina makarantarmu inda zan yi ƙaramar sakandare, Yaya ya zaɓi 'Pilot ne saboda tana kusa da makarantarmu, idan ya ajiye ni makarantar sai ya wuce ta su makarantar haka ya tsara mana.
  Cikin sababbin kayan makaranta na fito ina ya ƙwambo na zama 'yar babbar makaranta, kallona ya yi sama da ƙasa sai da ya gama ƙare mani gani ya ce, "Lilbirrah." 
"Na'am Yaya AbuƊalib," na amsa mashi.
"Kayan sakandaren nan sam ba su karɓe ki ba, kin ganki abunka da baƙar fata sai kika yi kamar bokanya."
Ƙuri na yi mashi da idanuwana, "Lilbirrah kika zuba min waɗannan idanuwan naki."
"To cewa ka yi na yi muni." Na ƙare maganar cikin shagwaɓa. 
"Ke wasa nake maki, ai ke ma kin san kyau kika yi." Murmushi na yi daidai lokacin Umma ta ƙaraso sai da ta dafa kaina sannan ta ce, "Lilbirrah tah, ki yi bismillah idan za ki shiga ajin nan kin ji, yanzu kin shiga babbar makaranta, ki mai da hankali sosai na san kina mai da hankali to ƙi ƙara mai da hankali. Kuma na ji Yayanki na faɗin wai ba ki yi kyau ba, kin yi kyau sosai ma,  tamkar wata zaiba." Daɗi na ji ya sauka cikin raina, saboda yabon da Ummana ta yi mini. Yaya AbuƊalib ya ce, "Ba wani kyau, ina kyan yake. Kuma ni ma na faɗa mata, ba ruwanta da kowa ta nutsu kafin ko irin ƙawayen nan ta yi." 
 "To kin ji abinda Yaya ya faɗa ko ƙanwar Yayanta." Jinjina kai na yi, "Na ji Ummana." 
"Yawwah, to ku tafi Allah ya kiyaye." 
"Amin Umma." 
 Ficewa muka yi daga tsakar gida muka shiga farfajiyar gareji inda sabon Keken Yaya AbuƊalib ke jiranmu. A nutse muka tafi makaranta, sai da ya ajiye ni sannan ya wuce tasu makarantar. Haka muka cigaba da rayuwarmu cikin nutsuwa da kwanciyar hankali, inda Yaya AbuƊalib ya fara sana'ar ɗinki, a cewar shi yana matuƙar son sana'ar hannu, duk da jan hankalinsa da Baba ya yi ta yi na ya riƙa zama gareji amma sam ya ƙi, ya cigaba da sana'ar ɗinkinsa. Lokacin da na yi jarabawar gama ƙaramar sakandare lokacin Yaya AbuƊalib ya gama babbar sakandare, farin ciki gare mu ba a magana, domin ji nake tamkar ni ce na gama. Yaya AbuƊalib ya zama matashin saurayi mai kimanin shekaru ashirin da biyu.
 A lokacin ni kuma ina da shekaru sha biyar, shekarun girma sun kama ni na yi tsayi sosai na ƙara kyau, baƙar fatata ta ƙara kwanciya idan ka ganni za ka ɗauka cewa, ni ɗin 'yar masu ƙumbar susa ne saboda yadda Yaya AbuƊalib ya tsare mini komai na buƙatar rayuwata da sana'ar da yake yi, shaƙuwarmu kuma ta ƙara ƙaruwa, duk wanda ya san Yaya to ya sanni haka wanda duk ya san ni to tabbas ya san Yaya AbuƊalib.
 Sana'ar ɗinki ta karɓi Yaya, yana samun ɗinkuna sosai, duk abinda ya samu kuma sai ya kawo ma Umma, wani lokacin kuɗinsa ma sai ta ɗiba ta ba shi, idan ta yi mashi magana, zancensa ɗaya ne saboda mu yake neman kuɗi. Hankalinku kwance yake, har muka shiga aji biyu na sakandare. Kowace safiya Yaya ke kai mu makaranta, idan ya ajiye Rumaisa sai ya wuce da ni, muna tafiya muna labarinmu, babu wani da zai same ni ban sanar da Yaya ba, haka duk abinda ya same shi zai sanar da ni. A dalilin yaya ko wata babbar ƙawa ba ni da ita, domin Yaya shi ne abokin nawa, kuma babban aminina. A cikin wannan gaɓar ne Allah ya haɗa ni da ƙawa wacce na ɗauka aminiya a makarantarmu muna aji na biyu.
★★★★
 G.G.S.S
Zaune muke cikin aji an gama break Malami bai kai ga shigowa ba, kowa sabgar gabanshi yake ni kuma kamar koyaushe ina zaune tare da abokan zamana ina ba su labarin Yayana ya ce zai siya min waya idan muka shiga aji uku. Sallamar Malam Bashir cikin ajin ita ta sa muka yi tsit kamar ba wani mahaluƙi cikin ajin. Bayansa wata yarinya ce da ba za ta wuce sa'armu ba, zubinta yarinya ce mai matsakaicin tsawo ba ka kiranta doguwa haka sam ba gajera ba ce, fara ce sosai a halittar fuskarta kuma tana da komai tsaka-tsakiya, tun daga kan hanci da baki da idanuwana. Gyaran muryar da Malam Bashir ya yi ya dawo da ni hayyacina daga kallon da nake yi mata. "Ga abokiyar karatu an kawo muku, ya ma sunanki kika ce?" Ya ƙare zancen yana juyawa wajenta.
 "Badiyyah Salisu," ta faɗa cikin sanyin muryarta mai laushi. Duƙawa na yi wajen Humaira Shamsu ƙasa-ƙasa na ce, "Da gani saliha ce, mu uku ne sit ɗin mu mu yi mata wuri." Duƙawa ta yi wajen Aishatu Kallah ta raɗa mata abinda na faɗa mata, take su duka suka yarda. Malam Bashir ya ce, "Ga ta nan ita ma abokiyar karatunku ce, ku zauna lafiya da ita." Duka ɗaliban suka ɗauka, "To Malam." "Yawwah, je ki zauna." Malam ya faɗa.
Tahowa ta yi sumumu irin na baƙo a sabon wuri, tana zuwa kan sit ɗinmu wanda shi ne na biyu na yi karaf na ce, "Zo ki zauna nan, kin ga sauran duk su huɗu ne nan kuma mu uku ne." Murmushi ta yi fuskarta na bayyana daɗin da zuciyarta ta ji. Matsa mata muka yi ra zauna, duk da ta kasa sakin jikinta da mu jefi-jefi muna sako ta cikin hirarmu.
 Kwana biyu muka yi tare da Badiyyah ta fara sakewa da mu, inda da ni da abokan zamana muka dage kwafar mata dukkan rubutun da aka yi na zangon karatun da muke ciki. Sannan bayan mun gama aikin kwafar mata muka fara aikin koya mata karatun da ya wuce ta, a cewar mu kar a zo jarabawa ta kasa ba da amsa. Sosai Badiyyah ta ji daɗin zama tare da mu ta kuma ji daɗin yadda muke mata hidima. Muna haka na ji ta fara kirana da wani suna, "Aminci," ko kuma ta kira ni da, "Rai." Duk yadda ta kira ni haka ni ma nake kiranta sai muka zaɓi suna ɗaiɗaya, tana kira na da, "Rai," ko "Raina," ni kuma ina kiran ta da, "Aminci, ko "Amintacciyata." Sosai muka shaƙu, muka ƙulla ƙawance na gaske, duk wanda yake cikin ajinmu ya san ni Ran Badiyyah ce, ita kuma Amintacciyata ce. Badiyyah ta shiga jikina sosai, ko kaɗan ba ta bari wata ƙawar ta raɓe ni, sauran ma da muke ɗan ƙawancen da su, abokan zamana Humaira da A'ishatu sun saka mana idanu, suna jinjina ƙawancen da muke yi, amma kuma... Wani irin takaici ya taso mini wanda ya hana ni ƙarasa maganar. 
  Yunus ya kalli fuskata da zallan ɓacin rai ya bayyana a kanta, "Amma kuma me Ama? Wai Lilbirrah a yanzu. Amma kuma me? Me ya haɗa ku?" Nisawa na yi, na miƙe na ɗauko ruwa kan table na sha don rage zafin raɗaɗin da ya taso min, sai da na sha ruwan sannan na cigaba da magana. Ba abinda ya haɗa mu a lokacin sai dai..

 Mun cigaba da ƙawance ni da Badiyyah, shaƙuwar da muka yi ya sa na fuskanci akwai matsalolin da ke damun rayuwarta, wasu lokutan ba ta zuwa da kuɗin break, wasu lokutan kuma sai ta yi shuru duk da dama ba ma'abociyar yawan magana ba ce, tana da shuru-shuru she is so calm and innocent. Kamar yadda takan yi, zaune take ta yi jugum kallo daya za ka yi mata ka gane tana cikin damuwa. Zama na yi kusa da ita, amma ba ta ma san na zauna ba, ganin haka ya sa na sa hannu na ɗan doke ta ina faɗin, “Aminci,” zabura ta yi. "Na’am Rai.”
 “Aminci me ya same ki? Me ke damunki ne haka plsss.?" Na ƙare maganar cikin bayyana kulawata gare ta. Hawaye suka ziraro mata, "Rai… Raina… ina cikin damuwa ina shan wahala sosai a rayuwar nan."
"Wace irin wahala Aminci?” 
"Rai… Ban taɓa faɗa maki ba, gidanmu, gidan da Mamana ke aure sam ba na jin daɗin rayuwa cikinsa, wahalar da ni suke yi sosai, na soma gundura ji nake da ma ban kasance cikinsu ba."
"To Amintacciyata, ba nan ne gidanku ba?" Kada min kai ta yi, "A’a ba gidanmu ba ne, ni Babana ya rasu shekara ɗaya kenan, to bayan Mamana ta gama takaba shi ne wannan ya aure ta abokinsa ne. Mu ba ma a garin nan muke ba, muna zaune a garin Shargalle ne, cikin ƙaramar hukumar Dutsi, auren Mamana ne kawai ya kawo mu nan da zama, amma danginmu da dukkan 'yanuwanmu da kowa duka suna can. Da Mamana ta yi aure shi ne ta taho da ni nan, amma zaman gidan ba daɗi Rai, kullum sai na yi kuka ina ma Babana yana nan..."  Ji na yi zuciyata ta karaya, cikin tausayawa na ce, "Eyyah! Allah sarki, Allah ya jikansa da rahama."
"Ameen," ta fada cikin juyayi da kewar babanta. 
"To nan din ba sa son ki  ne? Ko wani abun suke maki?" Murmushin yaƙe da ya fi kuka ciwo ta yi, "Raina, inda Mama ta yi auren nan matansa uku ita ce ta hudu, duka cikin gida guda muke ga tarin ‘ya’ya manya da ƙanana, amma duk yawan "ya'yan nan duk safiya sai ni na yi shara na yi wanke-wankensu, kar ki ga tarin kwanoni Lilbirrah, tamkar na gidan biki. Sannan kuma abinci ma ba kullum muke samu ba, idan kuma ya samo kadan sai dai ya ba 'ya'yansa kadai amma ni, ni ɗaya ƙwallin ƙwal na za su ba ni filet guda na ci ba Lilbirrah sau tari sai dai na kwana da yunwa, haka zan tashi da ita ranar da ya gama ya ba ni kuɗin break idan bai ga dama ba haka zan taho da yunwa Lilbirrah kuma ba kuɗin siyen abinci. Yanzu haka yau kwanan mu biyu ba mu saka wani abu a cikinmu ba ni da Mama, ga shi ba sana’a muke ba kamar mu yi haka Raina..." Ta ƙare maganar tana matsanancin kuka.
 "Wayyo Allah na! Badiyyah to me ya sa ba ki taba fada min ba, me ya sa ba ki gaya min ba sai yau?" Na faɗa ina shirin kuka. Shuru ta yi hawaye na cigaba da sintiri daga idanuwanta. Jakata na jawo daga cikin locker din benci na fiddo kudi na ce, "Ki tashi mu je mu yi break, kin san kina cikin wannan halin amma ba ki taba fada min ba, to me ye amfanin taren mu?" Ba ta ce min komai ba muka fita wurin break. Sai da na siyo mana abinda na san zai ishe mu ni da ita sannan na muka koma class. Tun daga lokacin muka ci gaba da yin break tare da Badiyyah, wani lokaci idan zan tafi makaranta sai na tsare Yaya AbuƊalib ya linka min kuɗin break ɗina saboda mu yi ni da ita, idan ya yi min kyauta ko ya ba ni wasu kuɗi sai na raba su biyu na bawa Badiyyah rabi na yi amfani da rabi, da Umma da AbuƊalib kunnuwansu sun cika da labarin Aminci wato Badiyyatah. Kwanci tashi rana na faɗuwa dare na maye gurbinta da duhu, yanayi na canzawa daga rani zuwa damina daga damina zuwa sanyi aka wayi gari mun kammala makarantar Sakandare. Ranar da muka gama jarabawarmu ta ƙarshe da ƙyar muka rabu ni da Badiyyah, tana kuka ina kuka mun ƙanƙame juna tamkar a ce wuri ɗaya za mu tafi. Sai dai muka rabu da alƙawurran za mu riƙa ziyartar juna, za mu riƙa sada zumunci ta waya a kowane lokaci. 
  Ta janibin Yaya AbuDalib kuwa a cikin wannan lokacin ya samu cigaba a sana’ar dinkinsa ƙwarai da gaske duk fadin garinmu an san shagon dinkin Yayanmu wanda ya sa mashi sunana, "LILBIRRAH FASHION DESIGN." Gata da kulawa da nake samu daga gare shi sai abinda ya yi gaba, duk wani jin dadi Yaya na yi mashi. Sati biyu ciff da gama jarabawarmu kenan, na shiga ɗakin Umma na tarar da Yaya AbuƊalib suna magana, ganin alamun maganar mai muhimmanci ce ya sa na ja gefe na zauna. "Shalele barka da shigowa."
"Yayana na kaina," kun gama magana da Umma?" Na ƙare zancen tare da miƙewa na dawo kusa da shi. 
"Shalele," ya fada yana kallona. "Na'am Yayan Shalele," na faɗa ina kallonshi. Wasu cards masu tsananin kyau ya miƙo mani, "Yaya wannan cards ɗin fa masu kyau haka kamar za a saka a wuya?" 
"Buɗa mana ki gani." 
"To Yayana," na faɗa ina zaro katin daga cikin ƙayataccen kwalin da aka adana shi.
 "Please join us to the graduation and birthday party. To celebrate Lilbirrah Abdulhadi..." 
"Yaya!" Na faɗa murna na neman sumar da ni. 
"Yaya Party za ka yi mun?" 
"Ke washa, rufe bakin kar ƙuda ya shiga." Sauri na yi na rufe bakina. 
"Umma kin gani, katin nawa ne, na Party gama makaranta har da Birthday."
Umma ta ce, "Ni ma yanzu ake gwada min, yadda aka ba ki mamaki ni ma shi aka ba ni."
Wani irin daɗi nake ji kamar na yi ta tsalle, kasa jurewa na yi na miƙe na riƙe hannuwan Rumaisa muna taka rawa. Yaya AbuƊalib da ke mana dariya ya ce, "Shi ya sa ai na gwada maki da ranar partyn kawai zan zo na ce ki shirya mu tafi. Halinki na sani ya sa kar ki je ki suma."
 "Aiko ba wuya," Umma ta faɗa tana dariya.
 "Na ji Yaya ba komai, yanzu ma ji nake kamar na suma ɗin don daɗi cikin raina, dubi fa inda za a yi Partyn, wallahi ranar duniya za ta shaida Yayana yana so na."
"Ehh, wannan kam a faɗa da kiɗi a ƙara da busa." Yaya ya faɗa.
"Yawwah Yaya, wannan ƙawayena zan gayyato." 
"Ehh amma na mutum biyar kacal zan ba ki, saboda so nake a yi partyn nan a nutse, duka friends and family mutum hamsin ne."
"Ba komai Yaya, da ma ƙawayena ba su da yawa, daga Aminci sai Humaira sai A'ishatu."
 Hararar wasa ya yi mun, "Ni wannan sunan haushi yake ba ni, wai ita amincin ba ta suna ne?" 
"A'a Yaya sunanta Badiyyah." 
"To ki riƙa kiranta da Badiyyarta kawai, ba ki da wani amintacce idan ba ni ba, sai kuma Rumaisa idan ta girma."
"To Yaya daga yau na daina, duk abinda kake so dole haka za a yi."
"Yawwa 'yar albarka Shalelena."
"To Yaya yanzu sai na kama shiri kawai nan da kwana uku ne fa."
"Eh mana, me kike jira. Ki je a yi maki wankin kai, har dilki a yi maki, sai a yi maki wankin ƙafa da lalle. Na san inda zan kai ki duka a yi maki."
"Kai Yaya, har da dilka kaman wata amarya." Na ƙare maganar cikin sigar zolaya.
 Murmushi ya yi, "Shalele, ai ni a wurina kin fi amaryar ma, don ina ga a bikina sai kin fi amaryata kyau, don zan iya kashe maki kuɗi ko nawa ne ba tare da na ji komai ba fiye da amaryata ma."
Umma ta ce, "Uhmmm. Da yake dai ko budurwa ba ka da ita, balle a je ga batun amarya. Don haka ba zan ce komai ba, amma amarya ai daban ce." Dariya muka yi mu duka. 
 "To Yaya ka kai ni gidansu ƙawayena na gayyato su, sai ka kai ni gidansu Aminci na kai mata gayya ta musamman."
Tsaki ya ja, “Ni Shalele kin dame ni da batun wannan kawar taki ni sunan da kike kiranta da shi ke kona min rai na ce ki riƙa kiranta da sunanta."
"Kash, Yaya wallahi na mance." Na faɗa ina daɗe bakina. 
"To kar ki ƙara mancewa Shalele." 
"To Yaya."
"Gobe da safe ki shirya na kai ki duka gidajen, ba zuwa za ki ki zauna ba. Kin san ban san wannan 'yan zaune-zaunen na gidan ƙawaye, ki shiga ki fito."
"To Yayana."
Umma ta ce, "Allah ya yi muku albarka ya ƙara muku haɗin kai "
"Amin Umma." Yaya ya faɗa. Bankwana ya yi mana ya miƙe ya fita. A ranar daɗi da ƙyar ya sarara mani na yi barci. Kashegari da sassafe na shirya, Yaya yana zuwa gida ya shirya ya ɗauke ni muka tafi. Gidansu Humaira muka fara zuwa, sai muka wuce gidansu A'ishatu, sannan muka wuce gidansu Badiyyah.
 Ban taɓa zuwa gidansu ba, wannan shi ne karo na farko da na ziyarce ta. Sallama na yi cikin zaure, tun daga bakin ƙofa na tantance gidan na iyalai ne da yawa, domin kuwa sai ka ɗauka yaƙin basasa aka yi a cikinsa, gidan rikice yake kowa na hidimar gabanshi. Sake sallama na yi cikin tsakar gidan ina rarraba idanuwa, saboda ban ga Badiyyah ba.
 Wata daga cikin 'yanmatan gidan ta ce, "Wurin wa kika zo?" 
"Badiyyah," na faɗa a ɗarare.
"Okay, wuce ga ɗakinsu can." Ta faɗa tana nuna mini ɗakin da ke ƙarshen gidan. Tafiya na yi inda ta nuna mani, ina shiga cikin ɗakin Badiyyah ta rugonda gudu ta rungume ni. Sai da ta gama murnar ganina ta sake ni, "Rai... Raina." Dariya kawai nake, na kasa furta komai.
 Zaunar da ni ta yi kan kujera, "Rai sannunki da zuwa, kin cika alƙawari tun kafin ni na cika."
"Aiko dai Badiyyah."
Mamansu ta fito daga ɗaki, "Ahhh, yau mun yi babbar baƙuwa, ina ta jin labarin Lilbirrah yau dai ga shi na saka ta a idanuwana, yarinyar kirki."
Saukowa na yi daga kan kujerar cikin ladabi da girmamawa na ce, "Mama ina wuni."
"Lafiya lau, ya Mamanku?"
"Lafiya lau suke."
"To madallah. Sannu, Badiyyah a kawo mata ruwa."
Badiyyah ta ce, "Mama ba ruwa fa."
"To, je ki ki sawo mata." 
Laluba jakarta take ga alamu dai ba komai ciki. Cikin basarwa na ce, "Umma ni na gode ba sai an sawo min ba, yanzun nan zan tafi. Yayana yana waje yana jira na, kuma ya ce kar in daɗe."
Badiyyah ta yi karaf ta ce, "Kai jama'a rai, da ma ba yini za ki min ba."
Murmushi na sakar mata na ce, "Kai! Ay Yaya bai bari, sam ba ya yarda." 
"Shi wannan Yayan wallahi," ta ƙare maganar kamar mai shirin kuka. 
 Katin gayyata na fiddo mata daga cikin jakata, "Ga shi Badiyyah. Jibi idan Allah ya kai mu, ina bikin ƙarin shekara da murnar gama makaranta."
Zaro idanuwa ta yi tana kallon katin, "Don Allah da gaske Rai. Kai! Gaskiya ina murna, Allah ya kai mu lafiya." 
"Amin ya Allah, bara na tashi na tafi kar Yaya ya fara gajiya." 
"To Lilbirrah Allah ya kiyaye." 
"Amin," na faɗa ina miƙewa tsaye. Tare muka fito da Badiyyah har bakin zaure. Ɗan tsayawa muka yi kafin mu ƙarasa fita waje, "Badiyyah ya lamurran gidan nan ina fata an ɗan samu sauyi."
"Uhmmm, Lilbirrah har abada abubuwan gidan nan ba za su sauya ba, yadda suke haka za su cigaba da wanzuwa. Ban sani ba ko ni nan gaba ranar da na yi aure, ko ba bar gidan a gare ni su sauya. Yanzu haka yau ɗin nan, haka na sha shara da wannan tulin wanke-wanken nan, kuma wallahi Lilbirrah ko yau tun safiya har yanzu ruwa ban sha ba, kin gani sai dai su karya da 'ya'yansu mu kuma ni da Umma ko oho."
 "Kai! Badiyyah ina tausaya maki sosai a kan wannan rayuwar, cire wahalar aikin nan, yunwa sam ba ta daɗi, shi ya sa gashi nan duk kin rame."
 Tuni hawaye sun ciko idanuwanta, "Ki bari kawai Rai."
"Ki yi haƙuri kin ji, wata rana sai labari," na faɗa ina share mata hawaye. 
Kuɗi na fiddo daga jakata dubu biyar na ba ta, "Ga shi Badiyyah ku ci wani abu, sauran jibi idan za ki taho ki hau abun hawa." 
"Kai Lilbirrah, wannan kuɗin har haka."
"Ba komai Badiyyah, sam kar ki damu don na maki wani abu. Ke fa aminiyata ce wallahi da ina da dama, sai fitar da ke daga wannan halin."
"Nagode ƙawata," ta ƙare zancen tana rungume ni. Bankwana muka yi saboda kukan da take yi, na ce ta tsaya a nan ba sai mun fita waje ba.
 Ina zuwa na tarar Yaya AbuƊalib har ya koma cikin inuwa saboda na jima a cikin gidan. "Shalele kin daɗe sosai." Ya faɗa yana tasowa daga wurin da yake zaune.
"Yayana nan gidansu Badiyyatah ne, shi ya sa na daɗe." Guntun tsaki ya je ya ce, "Haye mu tafi." 
"Toh," na faɗa na haye kan mashin.
Tun da muka tafi kan mashin labarin Badiyyah nake ba wa Yaya, ina faɗa mashi irin halin da take ciki na wahalar rayuwa da Allah ya jarabce ta. Daga eh sai a'a kawai yake ce min. Da na lura sam ba ya muradin labarin sai na muka shiga wani zancen.
Kashe gari Yaya da kansa ya kai ni wani shago da ake gyaran jiki haɗe da lalle da har da kwalliya. Tsakanin gyaran jiki da lalle da kwalliya da za a yi min dubu tis'in da biyu Yaya ya biya. Kamar na yi kuka na ce, "Yaya kuɗin sun yi yawa." 
"In ji waye, a shagonki fa aka samu, shi ne za ki ce sun yi yawa." Ya faɗa sam babu abinda ya dame shi. Tafiya ya yi shago, sai da ya kintaci lokacin da suka bayar za a gama ma ni ya zo ya ɗauke ni muka koma gida.
 Kashe garin ranar za a gabatar da shagalin ƙarin shekarata da gama makarantana. Tun da safe Yaya ke kai kawo tsakanin event hall da ya kama zuwa gidanmu, da misalin ƙarfe biyu bayan na gama salloli muka tafi wurin kwalliya. Tabbas ni kaina na godewa Ubangiji kuma na yabe sa lokacin da na ga kaina cikin madubi. Duk da ni baƙa ce wuluk, amma kallo ɗaya za ka yi min ka ga tsuran kyawun da Allah ya yi min. Yaya yana ganina, ba abinda yake kira sai Masha Allah. Haka muka tafi ni da shi tamkar amarya da ango saboda ankon kaya da muka yi.
 Muna isa hall ɗin taron, ma fi yawancin jama'ar da muka gayyata sun zo amma Badiyyah ba ta kai ga ƙarasowa. A nan aka fara abinda ya tara mu a wurin, Party muke yi cikin nutsuwa da kwanciyar hankali ba hayaniya ko kaɗan. MC da aka gayyato ya ce, "Shin a labari kun taɓa jin inda Yaya ke ji da ƙanwarsa kamar wannan? A saboda haka wannan Yaya ya buƙaci mu saka mashi wata waƙar India ta Yaya da ƙanwa don ya sake jaddada ma ƙanwarsa irin ƙaunar da yake yi mata." Murmushi kawai nake yi, shi ko Yaya faɗar farin cikin da yake ciki ɓata lokaci ne.
 Miƙewa ya yi ya fara bin waƙar da aka kunna mashi mai taken Pholo ka taaroka... Waƙa ce mai nutsuwa da kwanciyar hankali, saboda son da Yaya yake ma waƙar tuni na hardace ta na san abinda ake faɗa cikinta. Bin waƙar yake yana taku cikin nutsuwa yayin da ni kuma nake tsaye ina ɗan juyawa sashe-sashen da ya juya shi ma. Muna cikin bin waƙar na hango Badiyyah ta zo, hannu na ɗaga mata kafin mu gama abinda muke yi.
 Sai da aka gama tsaf wasu na taɓi wasu na ihu, bayan mun koma mazauninmu MC ya ƙara kiran Yaya domin taya ni murna. Mice Yaya ya karɓa ya fara magana, "Godiya ta tabbata ga Allah mai kowa da komai da ya nuna mana wannan lokaci, lokacin da 'yaruwata ta cika shekaru goma sha takwas a duniya kuma ta kammala karatunta na Secondry, ina taya ta murna kuma ina farin ciki sosai, farin ciki marar misali ko kwatance. Lilbirrah, kowa ya sani ita ɗin ƙanwata ce, jinina, a cikin jinin nawa Allah ya fifita sonta a cikin zuciyata fiye da sauran 'yanuwana, ina sonta ina ƙaunarta Allah ne shaida ta, ina farin ciki da farin cikinta ina baƙin ciki da baƙin cikinta, idan kana son ka ga fara'ata ka kyautata ma Lilbirrah, kuma zan iya ɓatawa da ko waye a kan Shalele. 
 "Yaruwata da yarena na Hausa, Ukhteey da yaren Larabci, Sister da yaren turanci, Didi da yaren Indiyanci, Khouhar da yaren Farisanci. Na zaɓi na kira ta Khouhar don ba kowa ya sani ba, don ya zamana sunan da ni kaɗai ne ke kiranta da shi. Khouhar ke wane suna za ki ba ni?"
"Joonam," na faɗa daga inda nake zaune. 
"Ina godiya Shalele, Joonam shi ma farisanci ne yana nufin masoyi, ko na cancanci wannan sunan?" Tsirarun mutanen da ke wurin suka amsa da, "Ka cancanta AbuƊalib." 
"To Nagode," ya faɗa sannan ya cigaba da magana.
 "A kullum addu'a nake yi, Allah ya ba wa Khouhar miji nagari da zai kula min da ita wanda ba zai cutar da ita ba. A kullum addu'a nake yi Allah ya raya mana ita, ta rayu ta yi shekaru irin na dabino." Dariya mutanen wurin suka kwashe da ita.
"A kullum addu'a nake Allah ya ba ni ikon cigaba da kulawa da ita, fatana ko aure na yi ita ma matata ta ƙaunaci Khouhar ɗina..." 
 Hawaye suka zubo mani da wani kuka mai ciwo sa ya turniƙe ƙirjina, duk yadda na so jurewa na kasa hakan ya sa na fashe da kuka sosai. Yunus ya nisa ya ce, "Lilbirrah, ina jin irin abinda kike ji, tabbas dole ƙarshen labarin nan ya yi ciwo, ya aka yi kika rabu da Ummanki da wannan yayan naki da ke ƙaunarki, wanda na daɗe ban ji wani ɗan uwa da ke son 'yaruwarsa haka ba." 
 Ban iya cewa komai ba sai aikin kukan da nake yi. Maman Yunus ta ce, "Ni na rasa abun cewa ma, shin Lilbirrah shi wannan yayan naki shi ne Baban Nadeer, ko kuma saboda yayan naki kika saka ma Nadeer sunansa? I feel your pain Lilbirrah, ni ma ji nake kaman na yi kuka." Duka tambayoyin da suke mini ban samu fursar ba su amsa ba, sai da na sarara sosai, sannan na buɗe baki na cigaba da magana. 
 "A cikin labarina duka akwai amsar tambayoyin ku, ku yi haƙuri wani zafi ne ya taso min, amma yanzu zan cigaba da labarin."

 Cikin yanayin da ke nuna zuciya ta motsa Yaya AbuƊalib ya ci gaba da magana, "Khouhar ɗina ita ɗaya ce a cikin dubu, mutane da aljanu sun shaida, da tsuntsaye da tsirrai suna faɗa a cikin sautukansu, 'yaruwata Lilbirrah ɗaya ce a cikin dubu."
 Juyowa ya yi ya kalle ni, "Duniya ba ta sanin dalilin fushinta, murna ko kuma damuwarta, amma ni a kallo ɗaya da na yi a cikin idanuwanta nake gane haƙiƙanin yanayinta. Farin ciki ko akasin shi, walwala ko damuwarta, burina a kowane hali, na linka farin cikin zuciyarta, idan kuma tana baƙin ciki zan yi dukkan iyawata na kawar da shi daga cikin ranta. Khouhar... A kowane hali ki zo gare ni ki faɗa mani matsalolinki na yi alƙawari da ƙarfin jikina da nauyin aljihuna zan yi maki maganinsu da taimakon Allahn da ya halicce mu ya yo mu daga itaciya ɗaya..." 
 Taɓi aka hau yi, yayin da hawaye suka fara sintiri daga idanuwana, cikin kulawa ta musamman Yaya AbuƊalib ya ce, "Khouhar ki daina kuka ba zan iya yafe ma kaina ba, matsawar na zama silar zubar hawayenki." 
 Hannuwa na sa ina share hawayen sai dai na kasa tsayar da su, "Ba za ki daina ba, to bara in cigaba da marin kaina na san za ki daina." Hannu ya sa ya ɗan mari kansa, "AbuƊalib baka jin magana ko ka sa ka Shalele kuka..." Dariya ta kama ni sosai, "Yawwa ko ke fa, sam kuka ba ya maki kyau Khouhar." Ya ƙare zancen yana murmushi.
 Mayar da abun magana ya yi wajen MC, ya dawo gefena ya zauna, duƙawa na yi wajen shi, "Joonam Allah ya taimake ni ba ka da budurwa, da yau ta ta zuba mini mari kan wannan abun da ka yi."
"Khouhar idan matata tana so mu zauna lafiya, kawai ta ƙaunace ki, idan ta so ki to ni ta biya ni," ya ƙare zancen yana murmushi.
 "Joonam ina ƙaunarka, ina godiya ga Allah da ya ba ni ɗanuwa mai ji da ni mai ƙaunata irin ka." Bai ce komai ba sai wani kallo da shi kaɗai ya san fassarar shi.
 MC ya ce, "Mun gama sauraren waɗannan daɗaɗan kalamai masu kama da baitukan waƙa da Yaya ya shiryawa ƙanwarsa, saboda haka muna kira ga duk wanda ya kawo ma Lilbirrah kyautar Birthday ya kawo mata, za a yi hotuna daga nan za a nannaɗe tabarmar wannan taro sai Allah ya kai mu wani lokaci."
 Kasantuwar duk wanda aka gayyato 'yanuwa da dangina ne haka suka riƙa kawo min kyautuka ɗaya bayan ɗaya, Badiyyah ta zo inda muke, cikin girmamawa ta gaishe da Yaya, ba yabo ba fallasa ya amsa mata. Muryarta ƙasa ta ce, "Ni dai ban zo maki da komai ba Raina," Yaya AbuƊalib ya juyo ya mata wata harara da ni kaɗai na gan shi, "Ina maki fatan alkhairi, da addu'ar tsawon rayuwa raina." 
"Nagode sosai Bady, Allah ya saka da alkhairi." 
"Ameen," ta faɗa sannan ta koma mazauninta. Sai da kowa ya gama bayar da kyautukanshi sannan MC ya ce, "To kowa ya kimtsa, za mu ga wace iriyar kyauta ce Yayan nan mai ji da ƙanwarsa ya tanada mata, Babban Yaya muna jira mu gani daga gare ka." Miƙewa Yaya AbuƊalib ya yi, sannan ya yi wa babban abokinsa Abduljalal inkiya da ya miƙo masa ajiyar da ya ba shi. 
 Tashi ya yi ya fita bai jima ba ya zo da wata leda, ni kam na zuba idanuwana don ban san me Yaya ya tanada min ba a matsayin kyautar ƙarin shekarata, ledar Yaya ya buɗe, "Da farko dai na siya ma Shalele waya, domin ta jima tana son waya amma da na ce sai ta gama makaranta ko gardama ba ta yi mun ba, saboda haka Shalele ga wayarki."
 Taɓi na hau yi ina murna kamar yadda na ga saura na yi, "Sai kuma wannan turare ne domin na san Khouhar akwai tsabta ga son ƙamshi, saboda haka na yi mata kyautar turare, wannan kuma kuɗi ne dubu ɗari ta je ta sha choculates duk da na san ita ɗin ba ma'abociyar shan su ba ce."
 Daɗi ne ya jagoranci ƙafafuwana zuwa wurin Yaya, "Joonam nagode, nagode sosai Allah ya saka da alkhairi." 
"Ameen Khouhar ɗina." Ji na yi tamkar ba wanda ya yi min wata kyauta sai Yaya AbuƊalib sosai ya faranta min rai, bayan na gama murna aka hau yin hotuna bayan an gama sannan aka sallami kowa. Haka muka koma gida zuciyata fess tamkar an biya mani hajji, wanda a raina ko shakku bana yi duk ranar da Yayana ya zama hamshaƙin mai kuɗi ina cikin wanda zai fara biya ma Hajji. Komai na kwashe na faɗawa Ummana, ita ko koɗan ba ta damu ba sai murna da farin ciki da take yi. Kuɗin na ba ta ta yi duk abinda za ta yi da su, ni Yayana ya sallame ni da waya da turaren da ya siya min. 
Lambobin 'yan ajinmu da muka gama makaranta wanda na kwafa a littafi na cigaba da juyar su a waya, cikin ɗan lokaci muka cigaba da zumunci da juna ciki ko har da aminiyata Badiyyah.
   Tunda na mallaki waya, kusan kullum  Badiyyah tana kan faɗa mini halin da suke ciki a gidansu, ni kan taimaka musu da abinda nake da shi wani lokacin har abinci sai in aika mata da shi, sosai nake jin tausayinsu da tunanin ta wace hanya zan sama musu mafita. Tun da ta gane gidanmu kuma tana yawan zuwa, amma ba su taba hadewa da Yaya AbuDalib ba, saboda idan ya fita da safe sai dare yake dawowa daga shagonsa. 
 Ina zaune ina aikin da na saba na latse-latsen waya Yaya AbuDalib ya shigo, "Khouhar," ya fada yana zama kan kujerar da ke kallona. "Joonam," na amsa cikin yanayin damuwa.
 "Me ya faru ne Khouhar?" Ya tambaye ni cikin kulawa. 
 "Yaya wallahi ko, kawar nan tawa ce Badiyyah, Allah Yaya tana cikin wani hali wallahi kuwa, tana shan wahala sosai a gidansu ga yunwa, ga wuya tana shan gun kishiyoyin mamanta, Yaya tausayinta nake ji sosai."
  Kada kai ya yi, "To Allah ya ba ta mafita." Tashi na yi tsagwayam daga inda yake na koma kusa da shi, ƙasa- ƙasa na ce, "Joonam, wani tunani ne na yi, ka gani da ma Umma tana so ka yi aure ba, Baba ma yana maganar ya ce har ka kusa zama tuzuru, amma kullum sai ka ce ba ka ma da lokacin neman budurwa."
"Uhmmm, ina jin ki," ya fada yana ba ni dukkan hankalinsa. 
 "To Yaya na zaɓa maka budurwa, kawai ka auri kawata Badiyyah, yarinyar kirki ce ga ta kyakkyawa, sannan tana da ilimin addini da na boko, kuma tana da kokari a school ka ga 'ya'yan da za ta haifa mana za su yi kokari. Sannan Yaya ba ruwanta shuru-shuru ma gare ta, tana da tarbiyya sosai…"
 Tun da na fara maganar bai ce komai ba har na kai karshe. "Khouhar, kin sani duk abinda kika fada min zan yarda da shi, kuma idan har ke da kanki kin yaba da hankali da nutsuwar kawar taki ni ma zan iya amincewa, saboda tunaninmu daya da ni da ke, kuma na san in har kin amince tabbas kin ga inganci."
  "Yaya wallahi ni na yaba da ita dari bisa dari."
 "Shi ke nan to, amma fa ni ko kare mata gani ban yi ba."
"Ahhh, Yaya ba ka lura ba ne ranan Birthday dina, bara ka ganta," na kare zancen ina kokarin nuna masa hotunan mu na taron birthday da ke a wayata. Kallonta yake yi a nutse, yanayin yadda yake kallonta na tabbatar da da shi ma ya yaba. "Shi ke nan, yanzu sai ki kokari ki gabatar mata da ni, ki ce za mu riƙa gaisawa daga nan zan jarabata in gani idan ta dace da tsarina."
 "Da gaske Yaya, kai amma na ji dadi sasai." Murna na yi ta tamkar ni ce aka ce za a aura, sosai na ji dadin yadda Yaya ya amince da ita farat daya. Kasantuwar Umma ba ta nan yana fita na daga waya na kira Badiyyah, daga tsaginta ta amsa min da lafiya lau Rai. "Kina ji ko Bady kin san wani abu, Yaya ne ya ce tun ranar da ya gan ki nutsuwarki da kamun kanki ya birge shi sosai. Shi ne na ce masa ai ke ce Amincina da nake ba shi labari, shi ne ya ce na ba shi lambar wayarki za ku rika gaisawa."
  Murmushin da ke bayyana jin daɗinta ta yi sannan ta ce, "Ba damuwa Rai, Yayanki ai Yayana ne, Insha Allah ba damuwa zan amsa masoyiya."
 "To shi ke nan Badiyyatah." Godiya na yi mata sannan na kashe waya.
 Yaya suna fara mu'amala da Badiyyah ya shigar da zancen soyayyarsa gare ta, ita ma ba ta ja ba ta amince, domin Yayana yana da halayen ƙwarai, mutumin kirki ne, kuma kyakkyawa ne, sannan dogo ne cikakken dogo, yana da hasken fata amma ba fari ne irin tass-tass din nan ba, mutum ne mai gargasa domin gashin Nadeer da kuke ta yabawa ya same shi ne a gun Babansa AbuƊalib, haka yake yana da kwantacciyar suma, saboda shi ma babansa Malam Saleh cikakken bafulatani ne karatun allo ne ya shigo da shi birnin Katsina har Allah ya kaddara masa rayuwa a nan. Yayana yana da gira baka sidik, saboda duhunta da yawan gashin da ke kwance cikinta sai ka dauka jagira aka yi mashi haka ma girar idanuwansa mai duhu ce sannan dan-dandandan take, hakan ya sa idan ka kalle shi sai ka dauka kwalli ne ya shafa a idanuwansa yana da hanci dogo da madaidaicin baki, shi ya sa mata ma ƙaunarsa suke yi suna bin sa, amma bai taba son wata daga cikinsu ba har sai lokacin da na ƙulla alakar soyaya tsakaninsa da Badiyyah. Ta ɓangaren Ummana, ita ma ta yaba da hankalin Badiyyah hakan ya sa ta amince da zancen soyayyar wadda ta mike shantal zuwa ga aure.  Tunda Yaya AbuDalib suka fara soyayya da Badiyya ta rabu da fama da irin matsalolin da suka addabi rayuwarta, saboda yadda yake hidima gare ta da yi mata dawainiya, abinci ma haka yake siyen buhun shinkafa da mai da taliya yana kai wa gidansu duk karshen wata, Yaya bai zama mai kudi ba, amma yana da zuciyar yi tsayayyen namiji ne na gaske. A janibin sana'arsa, shagonsa yana daɗa yin gaba wanda ya zama katafaren shagon da ake dinki, kaya har da zo da wanka, na kowane irin kaya mai sauƙi ko mai tsada.
   Irin hidimar da Yaya ya ke yi ma Badiyyah ya sa Babansu ma kanshi ya daina yi musu irin wulakancin da yake musu, ya koma mutunta su da ba su filin wuri.
 Shekara daya ciff suna soyayya wanda Yaya ginin gidansa da ya fara ya yi nisa sosai, yayin da mu kuma muke ta shirye-shiryen biki. Ta janibi na kuma bayan fitowar sakamakon jarabawarmu Yaya ya nema mini 'Yaradua University inda nake karantar Computer science domin shi ne burina tun tasowa ta. 
 Wata rana ina zaune kan cinyar Ummana tana min tsifa Yaya ya shigo da manyan ledoji a hannunsa. Jibge su ya yi cikin ɗaki, sannan kuma wani almajiri ya shigo da wata ledar, su ma karɓar su ya yi ya aje inda ya ajiye na hannunsa. 
 "Khouhar," ya faɗa yana zama kan kujera.
"Na’am Joonam barka da shigowa," na fada ina mayar da hankalina kanshi. 
"Yawwa, Ummana ina wuni barkanku da gida," ya gaisar da Umma.
"Yawwa, ɗan albarka, ya aiki ya kasuwa ya jama'a?"
 "Duka lafiya lau Ummana."
Hira suka fara shi da Umma can ya ce, "Yau saura kwana nawa a fara azumi ne?
Karaf na yi na ce, "Yau saura kwana kusan goma fa."
"Yawwah, lissafina na tafiya daidai kenan."
"Eh Yaya, ai ni kullum sai na duba calendar."
"Ni yi mun shuru, ke da na ga hankalinki sam ba ya ma wurin azumin, kullum hankalinki na kan makaranta da wayar nan taki."
"Joonam yana kai fa," na fada a shagwabe. 
"To na ji," ya ƙare maganar yana buɗe manyan ledojin da ya shigo da su. Umma ta ce, "Me muka samu?" Daga inda nake kwance na ce, "Wani abun ne Ummana?"
"To ki tashi mana ki gani, don kin ga ina ji da ke shi ne kike wani sha min kamshi." Tashi na yi zaune na gyara zama, "Yaya da ma fa tashi zan yi da an ƙarasa ɗayan nan."
 "To in ma ba ki tashi ba, kallo zai bar ki." Wasu irin manyan lesuka da atamfofi ya fito da su, wanda suka dauki hankalina, saukowa na yi daga kan kujerar na zauna gaban kayan, "Kai! Joonam kayan nan sun yi kyau sosai na fara sakawa a lefe ne?"
Kaɗa min kai ya yi yana rarraba su, "Kin ga wadannan," ya fada yana nuna mani laces ɗin, "Kin ga daya na ki ne dayan kuma na Badiyya ne."
 "Kai Yaya, amma na ji dadi sosai kenan anko za mu yi?"
"Sosai kuwa Khouhar, tunda ni da ke ba za mu iya anko ba, ai dole matata ta yi anko da ke."
 "Joonam ko kunyar Umma," Dariya ya yi ya ce, "Ke, kar ki mini sharri," ya ƙare zancen yana dukar da kanshi. 
 Umma ta ce, "AbuDalib to ita matar taka ta yarda ta yi anko da Lilbirrah ne?"
"Ni ko ta yarda ko kar ta yarda Umma ra’ayi na ne, kuma kin ga kala daya ne kaɗai za su yi anko din, sauran kala hudun da ya rage kowane da kalar nashi."
 "Haka ne, amma duk da haka Allah ya sa kar abun ya yi mata zafi." Umma ta faɗa.
  Bai ce komai ba ya cigaba da buɗe ɗayar ledar, hadaddun less ne masu kyau su ma kala uku, "Wannan na Rumaisa ne idan ta dawo daga makaranta, wannan na Anty, wannan kuma zan kai wa Inna Sa'adatu." 
 Sai kuma ya jawo dayar ledar, nan ma kala biyar ne su har an dinke su tass, "Wannan kuma naki ne Ummana." Duba kayan muke yi babu wanda za ka kalla ka ce bai yi kyau ba sai dai ka ce wannan ya dara wannan kyau, sosai nake murna, "Umma ta ce, "Allah ya yi maka albarka AbuƊalib."
  "Amin Umma, gobe idan Allah ya kai mu ki shirya mu je mu siyo sauran kayan da kuke buƙata, na gida da na Badiyyah." Ya faɗa yana kallona.
 "To Joonam, Allah ya kai mu lafiya," na fada cikin farin ciki. Cigaba suka yi da magana da Umma tana faɗa mashi kayan da zai siyo na azumi wanda Baba ya riga da ya siya wasu zai ƙarasa ne.
★
 Kashe gari muka je kasuwa muka siyo dukkan kayan da muke bukata, tun daga kan kayan abinci, takalma jikka, da sauransu. Bayan kwana biyu da yo siyayyar muka shirya zuwa gidansu Badiyyah ni da Rumaisa da Inna Uwale kanwar Ummanmu muka kai kayan azumi da Yaya ya siya mata masu tarin yawa. Dakinsu Badiyyah muka yi zaune, yayin da suke bude kayan ana ta yabo ana sa alkhairi, sai dai fuskar Badiyyah ta yi gijim-gijim, a dan dame na tabo ta na ce, "Lafiya Bady?"
"Zo mu je kuryar Mama," ta fada tana jawo hannuna. Shigewa muka yi kuryar dakinsu kafin su gama. 
 Cikin kulawa na ce, "Bady, me ya faru? Me aka yi maki ba daidai ba?"
"Ba komai wallahi, amma me ya sa AbuDalib bai kawo min kayan da kanshi ba? Haka kin san duk sai makwarmata sun gani, karshe sai an ba su wani abun daga ciki."
 Ban damu ba na ce, "To  me ye Bady, ai a ci abun ka ma arziki ne."
 Ɗan karamin tsaki ta ja, "Ke ba za ki gane ba ne Lilbirrah." Nisawa na yi na ce "To shi kenan."
"Kina ji na ko?"
"Ina jin ki Bady, wai ke ko Anty ba za ki rika ce min ba, ni fa yanzu matar yayanki ce ba wai kawarki ba."
 Dagowa na yi domin abun nata ya soma ba ni mamaki, "Yanzu kenan mun daina kawance saboda za ki auri Yayana?" Na tambaye ta.
"Eh mana, yanzu na zama Antynki, kuma kawarki," ta kare zancen tana mayar da abun wasa. 
 "Na ji, yanzu fada min abinda za ki fada min ga shi can su Inna Uwale za su tafi."
"Ba komai, kawai ki je za mu yi waya."
"Okay," na fada sannan na fice daga dakin. Yadda muka je gidansu Badiyyah haka muka koma gida, ko naira biyar ba su ba mu ba da sunan tukwici. 
 Ba mu mayar da hankali ba kan abun mun bar shi a gajiyawa da kasawa ta dan adam. Bayan azumin ya kama mun yi mun gama, ana cikin shagalin bukukuwan Sallah Yaya ya ce, les ɗin da ya yi mana kala ɗaya, za mu saka mu raka shi gidan abokansa ni da Badiyyah da wasu cikin danginmu su ganta. 
 Tsaff na shirya cikin kayan ba tare da wani tunani ba, ni da Yaya muka iske Badiyyah domin a motar abokinsa za mu tafi. Muna zaune a mota muna labari Badiyya ta fito, fuskarta sake take sai dai muna hada ido fuskar ta sauya tamkar na aika mata da sakon mutuwa. "Matar Yaya, wani ya mare ki ba ki rama ba?" Na fada da sigar tsokana. 
 Gefe ta kalla ba tare da ta samu fursar amsa min ba, Yaya AbuDalib ya fito yana faɗin,  "Gimbiyar... Wa ya taɓa mani ke?" Bata amsa ba sai huci da take faman yi. "Shi ke nan tunda ba za a amsa min ba, ki shiga mota na san kya faɗa min." Muryarta da alamun bacin rai ya gama cika ta ta ce, "To a ina zan zauna?" Fitowa na yi daga motar da sauri, "Badiyyah ga wurinki mana, ka gani Yaya shi ya sa tun a gida na ce zan zauna a baya ka ki ga shi nan an batawa Antyna rai."
 Ba ta ce komai ba sai faman kallon gefe da take yi. Yaya ya ce, "To ki shiga mana tunda ta ba ki wuri."
 Shiga ta yi tana kallona, da yadda kayan suka karɓe ni, duk da ina baka kirin na fi Badiyya kyau nesa ba kusa ba, yayin da muka banbanta a dirin jiki saboda ita tana da tsayi ba sosai ba yayin da ni kuma nake da cikakken tsawo da madaidaicin jiki. Badiyya ta ce, "Ashe da muka yi ankon kayan har da dinki ma?" Yaya ya juya ya kalle ta, "To laifi ne Badiyyah, ɗinkin nan ni da kaina na zauna na yi shi, ban bawa kowa ya yi muku ba, ko bai yi ba?"
 "Uhmm!" Kawai ta ce ta juya ta kalli gefen titi. Har muka isa kamar kurame ba wanda ya tanka ma wani, ni ko na mayar da hankalina kan waya ina bincike kan karatuna da ƙara naƙaltar na'ura mai ƙwaƙwalwa. Gidan abokin Yaya AbdulJalal muka fara zuwa, a cikin abokansa shi ne shakikin amininsa tuni na dade da sanin matarsa wacce da mu aka yi hidimar aurenta, muna isa yadda Badiyyah ta ga mun san juna abin ya bata mata rai sosai. Sauran gidajen muka je, ma fi yawa sun san ni, cikin murna suke karɓarmu, amma dalilin yanayin ɓacin rai da Badiyya take nunawa ya sa suka fi mayar da hankali kaina. 
 Gidan wani abokin Yaya muka je karshe, muna fitowa Joonam ya ce, "Daga nan sai gida kuma." Jakata na buɗe na fiddo kuɗin da aka ba ta, "Ga shi Badiyyah," na ƙare zancen ina miƙa mata. Karɓa ta yi tana ta kumburi ta buɗe jaka ta zuba su.
 Ɗan ƙaramin tsaki ya ja, "Ki ƙirga mana ki ga nawa ne, sai ki ɗauki rabi ki bata rabi."
  Tamkar ya watsa mata wuta haka ta yi, cikin zafin rai ta fiddo duka kuɗin ta watso min, "AbuƊalib da ma ka taho da ƙanwarka ne don ka wulaƙanta ni ka nuna min iyakata, ka ce na shirya za ka kai ni gun family ɗinka da abokanka amma sai ka tane da tahowa da ita, abun takaici ga anko iri ɗaya, idan an je ma ita ka fi nunawa saboda ka nuna musu ta fi ni muhimmanci wurinka, a karshe ma kudin da aka bayar saboda ni su ma sai an raba to ta ɗauka ni naira ba na buƙata ciki."
 Tamkar ruwa ya ci ni na yi shuru a bayan motar, yadda ta watsa mini kuɗin na kasa ko taɓa su. Cikin tsananin ɓacin rai Yaya ya ce, "An zo wurin, da ma ai tun da muka fito na ga walwalarki ta kau saboda kin ganta, na ji duk abinda kika faɗi ba ni da buƙatar sharhi, kuɗi kuma kan ki kika yi ma wa don na san kina da buƙatarsu fiye da ita."
 "Uhmm, ka yi min gori sai me?" 
Da sauri na ce, "Don Allah ku yi haƙuri, duk laifina ne, sam ban kyauta ba da na biyo ku. Badiyyah ki yi haƙuri wallahi Yaya shi ne ya ce na shirya na raka ku, din ya san ba za ki ji daɗi ke kaɗai ba." Dogon tsakin da ta ja ya tabbatar min da ba ta ma san ina yi ba. Shuru na yi, tuni zuciyata ta kariya, haka suka cigaba da musayar yawu ita da Yaya yana faɗa tana faɗa, a karshe dai baram-baram muka rabu. Sosai ran Yaya ya baci, a fusace ya ajiye ta a ƙofar gidansu. Yana yana ta ba ni haƙuri, ni kuwa zuciyata ta zo maƙoshi, kuka kawai nake son yi, muna isa na fita daga motar na shige cikin gida, tun daga bakin ƙofa na fashe da kuma Umma tana ta tambayar lafiya. Duk yadda muka yi da Badiyyah na fada mata cikin kuma, domin ko a tsammani ban taɓa tunanin Badiyyah za ta yi min haka ba. Cikin jinjina lamarin ta ce, "Ikon Allah ita kuma haka take? To me ye damuwar don AbuDalib ya hada ku ya je da ku unguwa tare? A tunanina ai bayan auren ke ce za ki mata ido ciki family din." Umma na magana Yaya ya shigo a fusace, "Khouhar ki yi hakuri ki daina kukan nan, ki yi hakuri ki daina zubar da hawaye na ce. Ki kwantar da hankalinki wallahi daga yau na rabu da waccen yarinyar, ta je ta auri wani wanda ba shi da ƙanwa ko wanda za ta juya shi yadda take so, amma ni ba za ta sa na yi abinda ban yi niyya ba, ta je Allah ya haɗa kowa da rabonsa."
  Da sauri na dago daga jikin Umma, "A'ah Yaya kar ka yi haka don Allah, na san bacin rai ne da zafin kishi kuma dama Badiyya tana da kishi tun muna makaranta in tana son abu ba ta son a rabe shi, ko ni ma sai da na rabu da dukkan ƙawayena sai ita sannan ta samu natsuwa."
 "Nagode ma Allah da ba ki iya ƙarya ba, kin ga tun yanzu ta nuna za ta iya raba ni da 'yanuwana saboda kar na raɓi kowa. Ba ta isa ba wallahi, ta je ta auri wani amma ni na gama da lamarinta babu ni babu ita."
 "Yaya don Allah..."
A fusace ya buɗe ƙofa ya fice faga gidan, faɗawa na yi jikin Umma na saki sabon kuka domin sam bana so a ce abinda na haɗa kuma na zama silar rabuwar shi.                                                                                       
Umma ta shafa kaina ta ce, "Ki bar kuka komai zai daidaita su duka ɓacin rai ne ya jawo musu hakan, amma da sun sauko za ki ga komai ya koma yadda yake."
"Toh Ummana," na faɗa ina goge hawaye na. Ɗaki muka shige ni da Umma, yayin da na rage kayan jikina na faɗa toilet na yi wanka. Ina fitowa kasantuwar magrib ta kawo jiki, alwala na yi na zauna na fara karatun Alkur'ani mai girma, a hankali na ji zuciyata na sanyi, na yi kimanin wanda ya kai izif ɗaya aka fara sallar Magriba. Miƙewa na yi na gabatar da sallar, ina gamawa na yi azkar, sannan na yi sallar Isha. Daga inda nake zaune barci ya yi nasarar sace ni, lokacin da na farka dare ya fara yi hakan ya sa na miƙe na cire kayan sallar na haye gado na kwanta. A ranar ko abinci ban iya ci ba saboda damuwar da ta lullube zuciyata yadda Badiyyah da  Joonam ɗina suka samu matsala a dalilina.

  Ta janibin Badiyyah kuwa, tana komawa gida ta kwashe duk abinda ya faru tsakanin ta da Lilbirran da AbuƊalib ta faɗawa Mamanta. Shuru Maman ta yi, "Ke ko Badiyyah ina ganinki da wayo ashe sakarya ce."
  Cikin fushi da ƙunad zuciya ta ce, "Haba Mama, haba Mama, ba ki ji yadda zuciyata ke zafi a kan ƙanwar nan tasa ba, Mama har ji nake na tsani Lilbirrah, na tsane ta, saboda ta yi Ka-ka-gida cikin zuciyar mutumin da nake mafarkin zai zama mijina, Mama ko rabin son da yake mata baya min, ta ya ba zan ji haushinta ba, na tabbata a yadda yake kaunarta da ba kanwarsa ba ce har aurenta sai ya yi haba Mama," ta ƙare maganar tana shirin kuka.
  "Haba mana ɗiyata, duk abinda kike fadi na san shi kuma ina ganinsa ina tsammaninsa, kuma duk abinda kike ji nima ina jin kwatankwacinsa. Amma kuma wannan hanyar da kika bi ai ba mai ɓullewa ba ce, fushin da kika yi sai ya sa ki biyu babu. Shi ko wannan AbuDalib din tamkar lu'ulu'u ne a cikin ruwa sai kin tona kin tona kin sannan ki samu. Ina nufin sai kin yi tuna, tuna mai tsanani sannan ki samu kamar shi a cikin maza, saboda haka ko da wasa ka da ki kuskura ki asarar shi."
 "To Mama, wannan abun zai iya sa wa na yi asarar shi?"
 "Ka ji ki, shiyasa na ce sam ba ki da wayo. Ba ke kika ba ni labari a taron ƙarin shekararta da kike je yana faɗar ko matarsa idan ba ta sonta zai iya rabuwa da ita?"
"Haka ne Mama, amma ni na ɗauka sha-ci-faɗin zance ne ya yi a gun."
 "Kayyasa! To da gaske yake, ke ce dai sam ba ki da tunani. Zai iya rabuwa da ke saboda ita, yanzu haka ma kar ki ɗebe tsammanin ya yanke hukuncin haka."
"Don Allah ki bar wannan maganar Mama."
"Ba zan bar ta ba saboda bana son ki rasa shi, don kika rasa shi ba ke kaɗai ba har ni kin yi wa asara. Abinda nake so ki sani, ba haka za ki yi ba."
 Shuru ta yi irin na mai nazari, "To Mama  ya zan yi?"
 Nisawa uwar ta yi, "Abinda za ki yi shi ne ki bi shi ta ruwan sanyi yadda za ki mallaki zuciyarsa ki bi shi a hankali har ki mamaye ƙoƙon ransa, wani faɗan ba gaba da gaba ake yin shi ba, sai an bi ta yaƙin sunƙuru."
 "Mama ai ina bin sa a hankali, kuma ina nuna masa ƙauna da kulawa."
 "Ba haka nake nufi ba, za ki mallaki zuciyarsa ta hanyar ƙanwar tasa, ki nuna kina sonta kina ƙaunarta, kar ki yarda ki ƙara nuna mata abu mai kama da wanda kika nuna mata yau ɗinnan, idan kika yi haka har ya yarda da ke, sai mu nemi hanyar da za mu yi maganin ta, don ba zan zauna kina auren miji wata baƙar ƙanwarsa ita ce a zuciyarsa, ba laifi ya so ta, amma kar son ya wuce na yau da kullum na al'ada."
 "Mama to ya zan yi maganinta, kina gani akwai wata ziga ko zancen iska da zai sa AbuDalib ya juya ma Lilbirrah baya?"
 "A’a ta ya zai juya mata baya, da kamar wuya wannan, ke dai ki abinda na ce za ki ga yadda za a yi maganin nata."
  "Shi ke nan Mama." Badiyyah ta faɗa.
"Yawwa, wannan matakin da kika dauka kar ki zato ko tsammanin biyo ki za ya yi, wallahi zai iya kyale ki har abada duk da ba zan lamunci hakan ba."
"To Mama yanzu ya zan yi don Allah? Kar fa a ce ya kyale ni din, don na kira wayarsa kin gani bai dauka ba bai kuma biyo kiran ba."
 "Kara kira mu gani, da ya ɗauka sai ki ba shi haƙiri."
  "To Mama, bara na sake kira mu gani." Hannunta har rawa yake wajen kiran AbuDalib, sai dai kiransa take amma ko kadan bai dauka ba, kuma babu alamar zai ɗauka. Hankalinta ba ƙaramin tashi ya yi ba, a ɗan firgice ta ce, "Mama kin gani bai ɗauka ba fa." 
"Ba shi rata daga yau zuwa gobe mu gani," Maman ta faɗa tana shaƙar iska. Har aka kwana aka yini aka sake kwana AbuƊalib bai dauki wayar Badiyyah ba, sannan duk irin tarin messages na ban hakuri da take yi masa bai amsa ba. 
 Wani murmushi Maman Badiyyar ta yi, dafa Badiyyah ta yi wacce ta zuba tagumi hawaye na bin fuskarta, 'Ki kwantar da hankalinki dole ne sai kin auri AbuƊalib tunda har Allah ya kawo shi to fa ya zo hannu. Yanzu kafin na fara ɗaukar mataki, kira wayar Lilbirrar, kin san shashasha ce, kina yin kalar tausayi za ta karɓe ki."
 "Shi ke nan bara na tura mata saƙon ban haƙuri, na san da ta gani za ta kira."
★★★
 Ina zaune da safe ina shirin tafiya makaranta na ji ƙarar shigowar saƙon karta kwana cikin wayata, a ta shigo wayata. 
 "Lilbirrah, na sani har abada ba zan samu mutum mai ƙaunata kamar ki ba, wacce babu alaƙa ko ta jini amma ya nuna min soyayya irinki. Shekaran jiya na tafka miki  babban kuskure ki taimaka ki yafe mini tabbas ban kyauta ba, amma na gane kuskurena ki yafe min Lilbirrata, ki yafe ma amincinki." 
 Na karanta saƙon ya kai sau uku, kafin na yi reply kiran wayar Badiyyah ya shigo. Ɗagawa na yi cikin damuwa kafin na ce wani abu na ji ta ce, "Lilbirrahta!" Kafin ta yi wata magana ta fashe da kuka, wani irin tausayinta ya kama ni, cikin muryar kuka ta fara magana, "Lilbirrah don Allah ki yi hakuri, kan abinda ya faru wallahi sharrin shaidan ne, na yi nadama kuma ba zan sake aikata hakan ba, don Allah ki yi haƙuri..."
 Hakan da ta fada ya sa na ji zuciyata ta karaya har ni ma ina shirin yin kuka, "Badiyyah wallahi babu komai ya wuce, ni dama ban riƙe ki a zuciyata ba, na san ba halinki ba ne kawai zafin soyayyah ne da kishi irin namu na mata."
"Da ma na san za ki fahimce ni, ki yafe min ina ƙara roƙonki."
 "Wallahi na yafe miki, Allah ya yafe mana gaba ɗaya." 
 "Nagode Lilbirrah, don Allah ki ba wa Joonam ɗinki haƙuri, tunda wannan abun ya faru ko wayata ba ya ɗauka."
 "Insha Allah Badiyyah da ya zo zan faɗa masa duk yadda muka yi." Bankwana muka yi da Badiyyah tana ta ƙara ba ni haƙuri. Sati daya da faruwar lamarin amma sam bai canza ba. badiyyah da kanta ta kira ni da kanta ta ba ni hakuri, na fadawa Yaya amma sam bai yarda ba.
Ina sauke wayar daga kunnena Yaya ya shigo ɗakin, da saurina na gaishe shi, "Yaya AbuDalib barka da safiya."
Sai da ya zo gab da ni ya ce, "Khouhar barkanmu juna, ya kika tashi?"
"Lafiya klau Joonam Alhamdulillahi." "Masha Allah," ya faɗa a gimtse.
 "Amm, don Allah Yaya, ka janye kalaman da ka fada na ka fasa auren Badiyyah, kar ka ɗauki abinda ya faru wani abu, wallahi bacin rai ne kuma yadda muke mu mata kowace mace ma za ta iya yin haka, daidaiku ne a cikinmu za su amince da abinda ka yi din Yaya, ni ma daga baya na gano kuskurena, bai kamata gata da kulawar da kake ba ni ta shafi rayuwar soyayyarka ba Yaya."
  Dagowa ya yi ya kalli cikin idanuwana, "Lilbirrah, cikin kadan da kike ce ana samu a cikin matan wanda ba su da wannan mugun halin cikinsu samu, yanzu na riga na gama yanke hukunci ba zan fasa ba." Shuru na yi tuni hawaye sun ciko idanuwana, "Yaya kana gani fa har an kai kudin neman aure, ana lissafin nan da kwanaki goma za a sa rana, yanzu idan ka yi haka daidai ne?"
 "Bara ma ka gani, yanzun nan Badiyyah ta kira ni ta ba ni haƙuri, har da kukanta Yaya, ta yi nadama na tabbata ba za ta sake ba."
 Dan karamin tsaki ya ja, wanda ke nuna maganar da na yi tamkar na yi a iska ne. "Yaya don Allah ka yi hakuri," mikewa ya yi ya fice har Ummanmu ma ya fasa gaisarwa, makarantar ma da zai kai ni duka ya fasa, goge 'yar ƙwallar da ta zubo mani na yi na miƙe na tafi makaranta.
  Wasa-wasa ƙaramar magana ta zama babba, saboda Yaya ya tsaya kai da fata ba zai auri Badiyya ba, duk da ta yi nadama sosai a kan abinda ta yi mini amma ya kafe ya ki ya sauko. Babana da Baban AbuƊalib ba su san me ake ba, sai da aka ce ya kawo goro saura kwana uku a sa rana. 
A nan ake sanar ma Baba ɗanyen hukuncin da ya yanke, Baba ya ce sam bai sam wannan maganar ba, kuma ma kayan shirme kan ɗan abinda bai taka kara ya karya ba. Duka Babbaninmi caa suka yi ma Yaya, wata ranar Laraba suka hadu suka yi mishi magana, a ranar aka samu ya sauko daga kan bakanshi, shi ma sai da ya ga rayuka sun ɓaci sannan. Sai a lokacin ya amince da cigaba da soyayyarsu bayan ya yi ma Badiyyah kashedi sosai.
  Na ji dadi kwarai da gaske kan sasancin da aka yi, bayan nan da sati daya a ka sa ranar auren Yayana AbuƊalib da Badiyyah, ranar murna a gare ni ba a magana, wata hudu aka sa bikin. Kuma tun a wannan lokacin ban sake fuskantar wata matsala mai kama da wannan ba a wajen Badiyya sai ma nuna min kauna da kulawa da take yi sosai wanda hakan ya faranta ran Yaya sosai, hakan ya sa ya kara kaunar Badiyyah. 
 Kwanci tashi ba wuya a wurin Allah mai girma, lokacin bikin auren Yaya da Badiyyah ya zo, wannan lokacin yana daya daga cikin lokutan farin ciki a gare ni lokacin da auren Yaya ya yi zo.
 A lokacin ɗan madaidaicin gidan Yaya ya kammalu, wanda ya sha gyara tsaf daidai wa daida ga rayuwar talaka, sannan kuma ya hada ma Badiyyah lefe na ji da gani, wanda muka yo siyayyar kayan lefen ni da Ummana da Inna Uwale. Kamar yadda ta taɓa faruwa haka lokacin kai lefen ma, yadda masu kai wa suka kai shi, haka suka dawo ko ruwa ba su samu ba daga gidansu Badiyyah, hakan ya sa dangi suka fara ƙananun surutai. Sma ba mu mai da kai ba muka cigaba da hidimar bikinmu, saura kwana biyar bikin muka fara shagulgula, murna guna tamkar ni ce ake wa auren, don ko Yaya bai fi ni farin ciki ba. Kullum cikin nishadi nake a wajen kowane event da aka yi kuwa ni ce gaba-gaba. Ranar asabar ta zo aka daura auren Yayana AbuƊalib da ƙawata kuma aminiyata Badiyyah. Ranar na yi murna marar misaltuwa, misalin ƙarfe shida na yamma muka ɗauko amarya daga gidansu zuwa gidan angonta Yayana.
 A cikin kowane aure ba a rasa tsegunguma na dangi, wanda da yawa danginmu suke complain daga gidansu Badiyyah ba su kawo komai ba bayan gado da kujeru, babu kayan kicin da labulaye, babu gara da kayan dangin miji. Ummana ta yi ta kwabar bakunansu da hana su yin tsegumin, a cewar Umma da ma ba dole ba ne, sannan kuma babu laifin yarinya idan suka cigaba da tsegumin za ta ji ba daɗi a ranta. 
 Karamci irin na Ummana bayan kwana uku da bikin ta sa Yaya AbuDalib ya ba da dubu dari biyar muka je muka siyo kayan kitchen 'yan daidai na bukata muka saka a kitchen din Badiyyah ni ce gaba wajen jerawa, sannan kuma muka siyo labulaye aka gyara ɗakin tass. 
 Haka aka yi ta gungura rayuwar ana hakuri da yau da goben cikinta, na mayar da hankalina kwarai kan karatuna sannan na ki kula kowane saurayi kamar yadda na ci alwashi sai na kammala karatuna ko kuma idan ya zo saura shekara daya in gama sannan na fara kula saurayi don kar soyayya ta yi mini tasiri ta shafi karatuna.
  BAYAN SHEKARA BIYU
  Daidai gwargwado muna ɗan mutunci da Badiyyah duk da bai kai na lokacin farkon bikinsu ba, a lokacin abinda na lura da shi sam ba ta son ina zuwa gidansu, da na fahimci haka sai na yi nesa da zuwa gidan. Joonam ɗina zai kai ni, shi kuma babu ranar da rana za ta fito ta faɗi ba tare da ya zo gidanmu ba. Mu'amala tsakanina da shi babu abinda ya sauya, sai ma ƙara ƙaunata da yake yi da kulawa da ni da yi min duk abinda nake so, daidai gwargwado kuma ita ma Badiyyah yana sauke dukkan nauyi da hakkinta da ya rataya a kansa, ba ya taue ta da komai, amma kuma hakan bai hana ta jin ƙaiƙayi a duk wani abu da zai yi min ba, sai dai in ya yi ba ta sani ba.
  A ɓangaren karatuna ya rage saura shekara daya na hada degree, hakan ya sa min tunanin fara kula samari da suke ta naci a kaina. Ina zaune ina amsa wayar wani abokin Yaya Mustafa Yaya ya shigo, bankwana na yi ma shi na kashe wayar. 
 Hararar wasa ya yi mini, murmushi ja yi ina gyara zamana, "Yaya yau kuma da fushi aka zo mana."
 "Dole in yi fushi mana, a ce shekara ɗaya ciff wai ba ki kai mana ziyara ba, haba Khouhar ban taɓa tsammanin za ki wata ma ba ki ziyarci gidana ba."
 "Kai jama'a Joonam, kamar ka sani ɗazun nan muke zance da Rumaisa za mu kawo muku ziyara ran asabar weekend kenan. Na san a ranar ba ka zuwa shago da wuri." 
 "Shi ke nan Allah ya kaimu." 
"Amin Joonam ɗina, da ma iya wannan ne laifin?"
"Ehh mana, kina zuwa kuma kin wanke kanki."
Dariya na yi ina faɗin, "Za mu wanke shi ko tass." 
"Ina Ummana?" Ya tambaye ni.
"Ummanmu tana kitchen."
"Ke kuma kina nan?"
"Yanzu ban jima da shigowa ba, na je kuma ta ce na je na huta."
"Yar Umma kenan, to shi ke nan, bara na iske ta can."
"Okay," na faɗa, yayin da shi kuma Yaya ya fice zuwa wurin Umma.
Ranar Asabar muka shirya muka tafi gidan Yaya ni da Rumaisa kamar yadda na yi alƙawari. 
 Ina yin sallama tun a zaure ya taso da hanzarinsa ya tare mu. Dariya nake yi sosai, "Haba, Yaya so kake tun kafin na shiga ka ja min laifi?"
 Taɓe baki ya yi yana, "Ku dai mu shiga ba wani laifi, ku da ba ku zuwa daga shekara sai shekara."
 "Wayyo Joonam, makaranta ce fa ta boye ni kasan aski idan ya zo gaban goshi ya fi zafi."
 "Uhmm," kawai ya fada. Tare muka shiga cikin falon, Badiyyah na zaune kan kujera hakimce tana latsa waya, "Aminci bari a tuna da," na fada ina dariyar tsokana. "Uhmm ai da ƙeya ce in ji masu hikimar zance," Badiyya ta fada a dan gimtse. Zubewa muka yi kan kujera mai zaman mutum uku ni da Yaya, ita kuma Rumaisa ta yi zamanta ƙasa kan kafet da ke shimfiɗe a tsakiyar falon.
 "Haba Lilbirrah haba Khouhar shekara guda daya ciff kafarki ba ta tako gidan Joonam ba." 
 "Yaya wai ni kam Bady ta koya maka tsegumi ne, Allah har maganar ta soma tuƙa ta, kuma fa abun nazo din ne bai taso ba, ka ga da ƙawata ma ta kira mu da na rika zuwa ganin da na ko diyata."
  Kallonta na yi ina dariyar wasa, sosai ta haɗe girar sama da ƙasa, "Haihuwa ai sai Allah ya kawo Lilbirrah, tunda ba mu za mu ba kanmu ba."
 "Haka ne don Allah ki yi hakuri wasa nake miki wallahi kin san ba zan faɗi haka don in muzanta ki ba."
 "Okay, to ya gida ya kike ya su Umma?"
"Suna lafiya wallahi, ta ce ma a gaishe ki."
"Aiko ina amsawa."
"Ya wajen su Mama mun dade ba mu gaisa ba?" Na tambaye ta.
" Suna lafiya kalau Lilbirrah," yawwa na fada. Mikewa ta yi tana, "Bara na kawo maku ruwa to."
  Mai da kallona na yi wajen Yaya. "Joonam ya gida ya aiki, na yi maka tambaya ta musamman tunda gidanka na zo."
 "Ke dai kika sani."
"To Yayana har yanzu ban goge laifina ba ne?"
"Kin goge mana. Mu ba mu jima da yin break ba, amma tunda kun zo me zan girka muku?"
Rumaisa ta yi saurin cewa, "Yaya Irishi potato da soup ɗin egg and fish."
"Ke Rumaisa ki rufa mina baki, sai wani lissafi kike,".mai da kallona na yi wurin Yaya, "Ni dai Joonam bana son ka mana wani girki, idan lokaci ya yi mun yi da kanmu."
"A'a, ni zan yi muku girki da kaina, a gida ba na yi ba?"
"A nan Yaya ai gidanka ne kai za a yi wa, ko kana taya kawata ne?"
"Ina fa? Ayyuka sun mini yawa."
"To ka gani, koyaushe ba ka gajiya da goga mani bakin fenti gun matarka shi ya sa ma bana zuwa."
"Abinda za ki ce kuma kenan, ni dai zan yi abinda auta take so Irish Potato da miyar kwai da kifi." 
"Allah ya ba da sa a, wannan ai ba ni na ce ba."
Murmushi ya yi yana jawo wayarsa, "Ban ba ki labari ba Khouhar, kin san harkar mining dinnan da ake yi?"
 Dan daga gira na yi, "To na ji dai ana fadarsa kuma na ga irin abroad dinnan suna yinsa sosai, amma na ga bai yi yawa ba a nan."
"Ke Khouhar ba ki sani ba dai ne, amma ana yi, kuma harka ce da za a yi nan ɗin ma sosai."
"Allah ko Joonam?"
"Na ce maki zancen kike so ya yi tsayi, kin san wani Yeaster da ke zuwa shagona ina masa ɗinki?"
 Shuru na yi irin na mai nazari, "Gaskiya na kasa tuna shi Yaya."
"Ina wani ɗan ƙasar Sin wanda ya zo a bikinmu har yana kula ki, kina cewa ba kya son farar fata."
Dariya na yi ina faɗin, "Joonam ka ce mini Yass abokinka kawai zan fi ganewa."
 "To shi, in faɗa maki shi babban ɗan Crypto Currency ne, shi yake koya min harkar trading ɗinnan, tun bana ganewa yanzu na fahimta, wallahi Khouhar da zan samu jari na zuba a harkar nan, to nan da shekara biyu zuwa uku za ki ga na zama hamshaƙin mai kudi, kawai sai dai ki ji sunana a manyan masu kudin kasar nan ba ma garin nan ba."
 Dariya na kwashe da ita, "Yaya kenan 'yan shafe-shafen za ka rika yi ko me? Kuma na ga masu yi fa  ba su sa komai."
"A’ah ba ki gane ba ne, masu shafe-shafen dai idan sun tara wannan coins din za su sayar sai na rika saye, nima idan na siya ni ma sai in siyar a market din crypto."
"Okay na gane Joonam, za ka siya sai ka siyar, to da ka ce jari kenan kudi ake bukata."
"Kuɗi da yawa ma Khouhar akalla a ce kadan ina da dala dubu ashirin kasuwar."
"Ahhh, lallai kudin da yawa, ai za su kai aƙalla miliyan ashirin ko Joonam."
"Ehh mana, sun kai haka, ko a ce ba su ida ƙarasawa ba."
"Joonam ya za a yi kenan? Na ji ni ma kasuwar ta zauna min a raina."
"Gaskiya kudi kawai nake so idan na samu wannan kudin sai kasuwa, yarinya kar ki ce me ye muna Makkah? Ke har China zan kai ki mafarkinki na zama software engineer na mayar da shi gaskiya."
 "Kai!" Na fada baki bude.
"Tunani nake yi na siyar da gidan nan, da 'yan abubuwan da na mallaka na ga nawa zan samu sauran Allah ko bashi ne zan ci na cigaba." 
 Shuru na yi saboda wani tunani da ya zo mini. "A’ah Yaya ba za a yi haka ba, harkar da ba ka san ya take ba sai ka rabu da kadarorinka saboda ita, ba za a yi haka ba Yaya, Umma ma ba za ta bari ba."
"Shi ke nan da ma ke ce abokiyar shawarar, tunda ba ki yarda ba shi kenan."
 Duk labarin da muke zubawa Badiyyah ba ta dawo daga kichin ba, na shaƙi iska zan cigaba da magana ta shigo. Gaba ɗaya ɗan sauran annurin da ke fuskarta ya ƙarasa dishewa, "Uhmm na ji ana ta zuba hira tsakanin Yaya da kanwarsa, na ji har da su zancen China."
"Ke dai Bady rabu da Yaya kawai." Zama ta yi tana mana hararar kasan ido, duk da shi Yaya bai ganta ba amma ni na lura da ita.
"To ita Lilbirrah haka za ta yi ta zama ba aure, ko bayan auren mijin kamar sakarai zai bari kawai ta tafi China karatu shi ya nan zaune kamar sakarai."
 "To aure dai zuwa yake idan lokacinsa ya yi, sannan kuma idan na samu halin ko bayan auren ne sai ta tafi mijin ba zai hana ba, ai ba mai tsawo za ta yi ba tunda masters ne." 
 "Ni tunda nake ban taba ganin wa da kanwa irin kai da ita ba, da a ce ana aure wa da kanwarsa shakikai ai da na ce me zai hana kawai ka aure ta sai in ga ta karshen soyayyah."
 "Ai ko yanzu ma zan iya aurenta ko ba ki sani ba ne?"
 Kallon Yaya na yi sam ban taba zaton zai mayar mata da amsar haka ba. Kallon shi ta yi a fusace, "Lallai so ya kai karshen rufe maka ido, da har kake tunanin take iyakokin Ubangiji?"
"Take iyakokin Ubangiji kamar ya?" 
"Na auren ƙanwarka mana da kuka fito ciki ɗaya."
Mayar da abun na yi wasa, "Kai ku kenan muka hadu wuri daya dole sai kun yi fada a kaina."
 "Rabu da ita na ga tana min wata fassara ne, ki bari na fada mata ta ji kuma ta sani ni ke ba ciki daya muka fito ba iyayenmu ne suka fito ciki daya, akwai halastaccen aure tsakaninmu." Mai da kallonsa ya yi wurin ta, "Idan gatsen da kika yi ya zo da bakin mala’iku ke ce za ki fi kowa tashin hankali na sani."
 Kallon Yaya take yi kamar za ta hadiye shi, "Wai da gaske Lilbirrah ba Umma ce Babarsa ba?"
 Jinjina mata kai na yi, "Haka ne amma wallahi ba soyayyar aure tsakaninmu, kin ji ma na rantse miki da Allah, ni ina matsayin kanwarsa ne haka shi kuma yana matsayin Yayana ne, kuma ko mutane a haka suke daukarmu ba mu fadar cewa ba Uwa daya uba daya muke ba, don a hakan muke jin kanmu."
 Hararata ya yi, "Ni ki min shuru kina ta mata wata rantsuwa, idan aurenkin na yi ai ban aikata haram ba, babu laifi a shari'ar kowane littafi."
 "Yaya a bar wannan maganar mu je zancen mu na Crypto, idan ba ya yiyuwa kuma mu mike mu koma gida."
  "Lilbirrah kenan, ki kyale shi ya fada mani duk abinda yake so...," kafin ta kai aya na yi hanzarin mikewa, "Sai ku cigaba da musayar yawunku ni kun ga tafiyata, Rumaisa taso mu tafi gida, yaya sai wani lokacin kuma." Na ƙare zancen muna tunkarar ƙofa ni da Rumaisa.
 "Khouhar ki dawo mana," Yaya ya faɗa.
"Allah ni mun tafi, mun karasa maganar a gida, yini kuma na fasa ziyara dai ga ta na kawo sai wani lokacin kuma."
 Hannu ya sa cikin aljihu ya fiddo kuɗi ya miko min, "Gashi tunda ba za ku tsaya ba na shirya mu tafi tare, kun hau keke napep." 
"To mun gode Yaya sai ka zo," na fada sannan muka fice daga gidan.
 Muna fita muka tsaya jiran Napep, wata danƙareriyar mota ƙirar Marcedes ta yi fakin gabanmu kaɗan, juyawa na yi na kalli Rumaisa, ita ma ni take kallo domin ga alamu mai motar domin mu ya tsaya.
 Leƙowa ya yi ta windown motar yana magana, ganin haka ya sa muka ɗebi hanya ni da Rumaisa muka cigaba da tafiya har mu yi gam da katar da Napep. Horn ɗin da muka ji bayanmu ya dakatar da mu, mai motar ne ya sake cin taren mu. A wannan karon fitowa ya yi tsagwayam daga motar bayan ya yi fakin, "Haba baiwar Allah, tun can nake maki sallama amma kamar ba 'yaruwata musulma ba kin ƙi amsawa."
 Ɗaga kai na yi na kalle sa, "Masha Allah, barakallah," ya faɗa yana kallona, irin kallon da ke bayyana soyayyah a zahiri.
 "Assalamu Alaiki," 
"Wa alaika salam," na faɗa can cikin maƙoshi.
 "Daga ganin yanayinki ba za ki shiga mota na rage maki hanya ba, amma don Allah ba don halina ba a taimaka a faɗa min suna, numbern waya, da kuma unguwar da ake zaune, ba zan ɓoye maki ba ni dai na gani kuma ina so." 
 "Rumaisa ke taho mu tafi," na faɗa ina jan hannunta domin mu bar wajen. 
"Rumaisa ƙanwata tsaya mana," ya faɗa har yana jan abayarta. Sakinta na yi na cigaba da tafiya, sai da na yi ɗan nisa da inda suke tsaye sannan na tsaya. Gani na yi suna magana da Rumaisa, ni ko sai aika mata nake da saƙon harara. Ina tsaye ina dakon jiranta ta ƙaraso. 
"Yaya Lilbirrah mutumin yana da kirki," ta faɗa lokacin da ta zo gab da ni. Kamar in kwaɗa mata mari, "Yanzu a cikin abinda bai fi five minutes ba har kin gano yana da kirki." Ɗaga min kai ta yi, "Kin ga ma na ba shi lambar wayarki, na faɗa mashi sunanki, ya ce in faɗa maki sunan shi Jameel..." 
 Dogon tsaki haɗe da kyakkyawar harara da na yi mata ya sa ta tsuke bakinta. Daidai lokacin Napep ta zo ina ganinta ba kowa ciki na shige, a fusace na ce, "Idan kin ga dama sai ki shigo mu tafi idan kuma kina da sauran abin cewa sai ki zauna a nan." Shigowa ta yi tana kallona, faɗa mashi inda za mu je na yi, har muka isa gida tamkar kurame ba wanda ya ce ma ɗanuwansa wani abu.

  Ina zaune da dare na ji wayata na kuwwar neman agaji, ɗago kai na yi na kalli wayar, ganin lambar da ke yawo kan madubin wayar ba suna hakan ya sa na bar ta ta cigaba da kuwwarta har ta gama. Sake kira aka yi a karo ba biyu, shi ma har ta yi ta ƙare ban dauka ba. Jin ƙarar shigowar saƙon kar-ta-kwana da na ji ya sa na ja ɗan gajeran tsaki sannan na sa hannu na ɗauki wayar, "Please pick My call Dear." Karanta saƙon na yi har da maimaici, kafin na ƙarasa yanke hukunci wani kiran ya sake shigowa, har ta kusa yankewa wata zuciyar ta ba ni shawarar in ɗauka.
 A sanyaye na kanga wayar a kunne, wata doguwar ajiyar zuciya na ji ya sauke cikin kunnuwana, "Da ba ki ɗauki wayar nan ba na tabbata da yau na kwana a asibiti." Ɗan gajeran murmushi na yi, "Kwana a asibiti kuma?" 
"Ehh mana, saboda ruhin da ke ɗauke da gangar jikin yana cikin matsala kin san dole mamallakiyarsa ta fi shi shiga matsala don tafi shi rauni."
"Haka ne," na faɗa a gajarce.
"To ya kike ya kika je gida?"
"Lafiya lau."
"Ya su Mamana da Babana?"
"Duka lafiya suke." 
"Na ji daɗin haka My Queen." Shuru na yi daga haka ina sauraren shi. 
"Lilbirrah." Ya kira ni cikin wani sauti mai nauyi. 
"Na'am," na amsa ina sauraren abinda zai faɗa min, "Zan faɗa maki gaskiyar abinda ke raina, tun lokacin da kika tunkaro ni a kallo ɗaya da na yi maki na rasa tunani da dukkan nutsuwata, kuma a take na yanke hukuncin na ga matar aurena, ina fata mafarkin da nake ya zama gaskiya."
 Murmushi na yi, "Lallai kam wannan shi ake kira daga ganin sarkin fawa sai miya ta yi zaƙi," 
"Ni ba zaƙi kaɗai miyar ta yi ba, tsokokin nama na riƙa gani cikinta."
Dariya ya ba ni sosai, "Kai na ji daɗi sosai, ni Jameel yau sai na yi wa kaina kyauta domin na sa sarauniyata dariya."
 "Uhmm, gaskiya kana da abun barkwanci Malam Jameel, amma abinda zan faɗa maka ni matar aure ce."
 "Kalar ki bata yi kama da ta masu ƙarya ba, saboda haka a fitar kalamanki kaɗai na gaza yarda, duk da dama kanwarmu Rumaisa ta faɗa mani Lilbirrata ba matar aure ba ce."
 "A surutunta har ta faɗi haka? To shi ke nan, na ji ba ni da aure amma gaskiya ina da tsayayye."
 "An sa muku rana?"
"A'a an kusa dai..."
"Alhamdulillah, na ji na kuma yarda, kenan a yanzu da ni da shi duk muna takara ne, saboda haka ina so a ba ni dama ni ma na shigo cikin fagen yaƙin neman zaɓe, a bar ni a fafata da ni ko a primary election na faɗi, na dai gwada sa a ta."
 "Shi ke nan toh, ban cika son jayayya ba, saboda haka Allah ya ba mai rabo sa'a."
 Wani ɗan ƙaramin ihu ya buga, "Alhamdulillah, Allah ya ba mai rabo sa a."
"Amin," na faɗa. Hira muka cigaba da yi sama-sama, a wayar da muka yi na lura da Jamil mutum ne mai saurin sabo, domin yadda yake magana da ni tamkar mun yi shekaru da sanin juna.
 Kashe gari da safe Yaya ya shigo, kasantuwar muna hutun ƙarshen mako ne ina gida. Bayan sun gama gaisawa da Baba sannan ya shigo ɗaki ya gaisar da Ummana. Miƙewa ta yi ta fita daga ɗakin jin Baba na kiranta daga can cikin ɗakinsa, Ummana na Yaya ya ce, "Khouhar."
"Na'am Joonam, ya aka tashi, ya aka baro min ƙawata."
"Ki yi shuru don Allah kar ki kuma ɓata min rai."
"Me ya faru kuma Joonam?'
"Ba buƙata sai kin sani, kawai rabu da ƙawarkin can, sam ba ta da hali wallahi, a kanta yanzu ina jin tsoron mutane masu shuru-shuru."
"Yayana, me ya faru?"
"Na ce ki rabu da zancenta, mu yi magana mai amfani. Kin san wani abu bayan tafiyarki sai da Ankit ya sake kirana a kan harkar nan, Joonam gaba ɗaya hankalina ya karkata kan abun nan."
"Ka san ko Yaya, ina dawowa gidan nan sai da na faɗawa Umma, ta ce haka ba zai yiyu ba ka siyar da kadarorinka ka faɗa harkar 'trading'. Amma akwai abinda na yi tunani idan har Umma ta amince to haka za a yi."
"Me za ki yi Khouhar?"
"Ba zan faɗa maka ba Joonam, sai na yi sannan."
"A'a fa Shalele, kar ki je ki ɗauko min magana."
"Idan na ɗauko ta ma Yayana ga shi a gabana zai biya."
Murmushi ya yi ya ce, "Haka yake Khouhar, rigima ko zan siyar da kaina ne domin tseratar da ke zan siyar."
"Kai Yaya, shi ya sa kullum kuke faɗa da Badiyyah a kaina, dole ta nuna kishinta."
Dogon tsaki ya ja, "Don Allah idan muna tattaunarwarmu ki daina sako min Badiyyah, ki bar mu can mu cigaba da fafatawa, da ba don an ce aure ɗan hakuri ba ne ta ya zan cigaba da zama da Badiyya ma." Ya ƙare maganar ransa ɓace.
"Shi ke nan na daina Joonam, amma don Allah hakurin da ake a ƙara wani a kai, duka mata haka muke."
 "To ke meyasa ba ki abinda take yi?' ya ƙare zancen yana yi min kallon harara.
"Yayana, ni ma zan yi sai na yi aure ina kishin mijina sannan."
"Mtseww," ya ja wani tsakin. Miƙewa ya yi a saluɓe yana, "Ni kin ga tafiyata, idan kun yi magana da Umman kin neme ni."
"Sai an jima Joonam a gaida min ƙawata." Sam bai bi takaina ba sai komawa da ya yi wurin su Umma ya yi musu bankwana.
Murmushi na yi a raina ina faɗin, "Insha Allah na kusa aure, Yaya za su zauna da matarsa lafiya, domin rabin matsalolin zamansu a dalilina suke faruwa.
Miƙewa na yi na shige bedroom ɗinmu, akwatina da ke kan wardrobe na sauko, buɗe shi na yi na fara fito da kayan da ke ciki wanda ba kayan sawa ne a jiki ba kayane masu muhimmanci na adana ciki.
 Wata leda wacce ke ƙasa gaba ɗaya na ɗauko, buɗe ta na yi a nutse wanda ledar ita ma cikin wata ledar take, sai da na fiddo ta gaba ɗaya sannan na kwance wadda ke ƙasa duka. 
 Wasu takardu ne a ciki wanda sai a yanzu na gane ma'anarsu.
"Wace ma'ana gare su Lilbirrah?" Yunus ya tambaye ni.
Nisawa na yi ina kallon shi, "Yaya Yunus, a cikin labarina babu abinda zan ɓoye maka, a hankali za mu kawo kan ma'anar tasu."
 "Am sorry," ya faɗa cikin lallausar murya. 
Kallonsa kawai na yi sannan na kauda idona na cigaba da magana.
 "Takardu ne a ciki kowace a jikinta akwai rubutaccen sunana, sai dai sam na kasa gane ma'anar rubutun da ke jikinsu, sai kuma wasu kyawawan 'yan hannu (awarwaro) na zinare guda sha shida, sai sarƙa haɗe da 'yan kunne manya masu masifar kyau, dukansu na manya ne ba size ɗin hannuna ba."
Shuru na yi ina tunani, "Lilbirrah waɗannan 'yan hannu da sarƙar na mallake su tun kina 'yar ƙanƙanuwa, kuma tun a lokacin na mallaka maki su halak malak, dukiyarki ce ki yi yadda kike so da ita, ko Babanki ba zai ce don me ba, domin na mallaka maki ita, ke ko ni da kaina ba ni da iko a kanta taki ce. Sai dai abinda nake so da ke, ki bari sai kin kai kimanin shekara talatin ki siyar da su ki cigaba da kasuwanci..."
 Motsin da na ji ya sa ni yin firgigi, Umma na gani tsaye wanda ban san lokacin da ta shigo cikin ɗakin baccin ba.
 Cike da mamaki ta ce, "Shalele, me za ki da wannan kayan da kika ɗauko?"
 Tsuru-tsuru na yi ina kallon Umma. Zama ta yi tana fuskantata, "Lilbirrah ko akwai wata shawara da kika yi a kan waɗannan kayan ne?"
"Umma me ya sa ke ba za ki kasuwanci da kuɗinsu ba?" Kamar daga sama na ji ina tambayarta.
 Kallona ta yi a nutse, "Shalele, saboda na yi alƙawari cewa na mallaka miki su har abada ba zan yi wani abu da su ba."
Nisawa na yi, "Ummanm to me ya sa kika ba ni ni kaɗai? Ga Yaya AbuƊalib ga Rumaisa."
"Kin san cewa AbuƊalib ɗan mariganyiya ne ko? Rumaisa kuma daga baya ta zo, a lokacin da har na fitar da ran zan ƙara haihuwa, ke ce tawa ke na fara samu, shiyasa na mallaka miki su." Ta ƙare maganar tana murmushi.
 Ni ma murmushin na yi sannan na ce, "Umma yanzu zan iya sayar da ko 'yan hannun ne na hannu guda na yi kasuwanci?"
"Sosai kuwa Shalelen Umma da Yayanta, amma ki faɗa min wace irin kasuwa ce za ki fara, a ina take wa ke yin ta?"
 Fuskata da murmushin da ya yi mata mayafi na ce, "Umma babu wata kasuwar da zan fara, da ma game da maganar da na yi maki ne jiya na kasuwar Crypto da Yaya yake so ya fara, abun yana ransa ya zauna mashi sosai, sai tunani yake ya siyar da gidansa da motarsa da sauran 'yan abubuwan da ya mallaka, ni kuma bana so ya yi hakan, idan aka samu matsala asirinsa zai tonu, wannan ko ba wanda ya sani."
 Shuru ta yi irin na mai nazari can kuma ta nisa ta ce, "Lilbirrah ke kin amince ki siyar da wannan 'yan hannun ki ba shi kuɗin ya yi kasuwar Crypto?"
"Eh Umma, wallahi na amince ɗari bisa ɗari."
"Shi ke nan, ki fiddo 'yan hannun guda takwas ɗin kuma ki gaggauta mayar da sauran a ma'ajiyarsu, kamar yadda kika sani bana so Rumaisa ta san da labarinsu."
Jinjina kai na yi, "Umma ba za ta sani ba Insha Allah, ba zan taɓa karya maki alƙawari ba."
"Yawwa Shalele, sai kuma ki kira AbuƊalib ɗin ki ce ina neman sa."
"To Ummana," na faɗa zuciyata cike da farin ciki da jin daɗi.
 Mayar da kayan na yi kamar yadda suke sannan na ɗauki awarwaron guda takwas na adana su cikin wardrobe.
Muna fita falo na dauki waya na kira Yaya na sanar da shi Umma na kiransa. Bai jima ba ya zo.
 Umma ta ce na tafi ɗakin Anty za su yi magana. Sam ban ji komai ba, domin kuwa na san za su yi magana mai muhimmanci da ba ta shafe ni ba.
 Ina shiga ɗakin Anty sabon saurayina Jamil ta kira ni muka cigaba da hira.
 An kai kimanin mintuna talatin sannan Umma ta kira ni Yaya na zaune yana min wani kallo tamkar lokacin ya fara ganina. Umma ta ce, "Mun yi magana da Yayanki, ya amince zai karɓi 'yan hannun amma na sa sharaɗi Shalele, duk idan aka sayi haja aka siyar za a raba ribar gida uku a baki kashi ɗaya ya ɗauki kashi uku."
 "Ummana, Yaya AbuƊalib ne fa, ni ba sai ya ba ni komai ba."
Kaɗa kai ta yi ta ce, "Na san haka Lilbirrah amma haƙƙinki ne, dole a fitar maki da haƙƙinki."
"Umma..."
Hannu ta ɗaga ta dakatar da ni, "A yi abinda na ce kawai."
Jinjina kai na yi, "To Ummana."
Miƙewa ta yi zan je na faɗawa Babanku sannan a zo a yi rubutu sannan a je kasuwa a siyar a ba shi kuɗin.
 Jinjina kai kawai na yi, domin yadda Umma ke yi tamkar ba ta san Yaya ba, ya ba ni mamaki, amma ni a nawa ganina abinda na mallaka zan iya mallakawa Yayana, shi mai iko da dukiyata ne da duk abinda na mallaka.
 "Lilbirrah," ɗaga kai na yi na kalli Yaya yadda ya kira ni cikin wani kalar sauti.
 "Ba kya jin komai ki mallaka min abinda yake mallakinki ne, wannan tanadi ne da Umma ta yi maki don rayuwarki ta gaba "
"Yaya to me ye ni ba zan mallaka maka ba, ka yi mun abinda ba wanda ya yi min a duniya, ko aure na yi mijina ba zai yi min kwatankwacin abinda ka yi min ba. Kuma na sani da a ce kai ne a matsayina tuni ka siyar ba tare da wata shawara ba."
 "Haka ne, m" ya faɗa yana fitar da wani nannauyan numfashi. 
 "Nagode sosai, Allah ya saka maki da alkhairi."
"Amin Yayana."

Miƙewa ya yi domin tafiya gida, a sanyaye yake tuƙi yana yi yana kallon hanya, zuciyarsa cike da tunanin Lilbirrah, wani irin matsayi da girma yake ji ta ƙara a zuciyarsa, irin matsayin da baya iya kwatanta shi a zuciyarsa. Karo na farko da ya ji wani abu mai ƙarfi yana fizgar zuciyarsa a kanta, lumshe idanuwa ya yi ya karya motar kan kwanar gidansa yna cigaba da tunaninta.
★★★★★
  Kashegari bayan an gama rubuce-rubucen da sa hannu muka tafi kasuwa aka siyar da 'yan hannun wanda suka bayar da kudi kimanin naira miliyan ashirin da hudu kasantuwar 'yan hannun manya ne sosai kowane dayansu an sayar da shi Naira miliyan uku. Cike da mamaki na ce ma Ummana, "Umma kenan tsakanin wancen da wannan 'yan hannun har da sarkar za su yi miliyan hamsin ko?"
  "Za su fi haka ma Lilbirrah 'yar Ummanta."
 "To Umma me zai hana a ce ba a siyar da su gaba daya ba sai mu yi kasuwanci  watakil da yanzu ma mun zama masu kudi."
"Uhmm, hakkinki ne Lilbirrah lokacin da za a yi hakan idan ya zo za a yi."
"To amma Ummah dukiyar fa asalinta taki ce, to don me za a mallaka min ni, ni kaɗai?"
 Kallona ta yi da murmushi a fuskarta ta ce, "Ban san ki da yawan tambaya ba Lilbirrah, ki daina kin ji."
"Ummana na daina," na fada ina kwantar da kaina kan kafadarta. Shi ko Yaya yana gaba yana driving motarsa, ko kadan bai tanka mana ba, yana dai saurarenmu. Hira muke yi mai daɗi ni da Umma har muka isa gida, da ma kuɗin account ɗin Yaya aka tura su gaba ɗayansu, yana aje mu ya juya domin tafiya gida, ita kuma Ummana ta yi masa fatan samun nasara.
  A ɓangarena cikin kwana biyu da haduwarmu da Jamil ya bukaci zuwa gidanmu, ban hana shi ba na fadawa Umma duk yadda muka yi da shi tun farkon haɗuwarmu. 
 Jinjina kai ta yi ta ce, "Alhamdulillah, ina jin dai wannan za a yi da shi, tun da ga shi har an gabatar min da shi."
Duƙar da kaina na yi ina murmushi. "To bari na faɗawa Babanki, idan ya ba da damar zuwan, sai ki faɗa mashi."
"To Ummana," na faɗa. Tashi ta yi don ta isar ma Baba sa saƙona. Cikin sa a kuwa tana zuwa ta fada mashi ya amince, hakan ya ba ni damar ba wa Jamil izinin zuwa wurina. Ranar  da ya zo mun sha hira sosai a yadda na fuskanci Jamil mutumin kirki ne sannan yana da nutsuwa sosai, hakan ya sa na ji ya kwanta min a rai.
★★★
ABUƊALIB
  Kai tsaye wajen Yeaster ya je domin yin maganar kasuwar Crypto, cikin nutsuwarsa yake kallon Yeaster bayan ya faɗa masa duk yadda aka yi ya samu kudin, "Ka yi nasarar sace hankali na Yeaster."
 Murmushi ya yi yana kallonsa sai da ya kurɓi ruwan kwakwa da ke hannunsa sannan ya ce, "AbuƊalib ba za ka yi nadama ba, ina tabbatar maka za ka yi farin ciki, kuma ba za ka same ni na cuce ka ba, babu abinda zai samu dukiyarka domin a halin yanzu exchanger ta Binance, ko Vault ma fi tsaro a duniya wanda ke akwai ɗaiɗaikunsu a shahararrun ƙasashen duniya, bai kai wannna Exchanger ɗin tsaro ba, domin akwai tarin tiriliyoyin daloli a cikinta, ba manyan masu kuɗin duniya, kai har ma sa wasu ƙasashen suna saka hannun jari domin ƙarin tattalin arziƙinsu. Saboda haka ba abinda zai samu dukiyarka ka shiga harkar trading da nutsuwa za ka yi dariya da farin ciki za ka gane alkhairi nake nufinka da shi."
 "Shi ke nan abokina Yeaster, Allah ya ba mu sa'a."
 "Amin." 
 "Ka san Yeaster, ina jin kudin nan dukiya ma fi girman daraja a gare ni, bana jin akwai wani abu da ya fi ta ƙima a wurina." 
 "Kai, abokina kaunarka da sister ɗin nan taka tana birge ni, da a ce wannan ba sisrer dinka ba ce uwa daya uba daya ba da na ce ka aureta, tabbas za ku yi zaman farin ciki saboda kuna kaunar juna kuna son ganin farin cikin junanku."
 Shuru ya yi yana kallon Yeaster da ke ta zuba zance. Murmushi kawai ya yi ya ce, "Yeaster yanzu me zan yi na gaba?"
"Za ka yi register da makarantarmu da ke Kano wacce za ka ƙara gogewa a harkar, kuma na maka alƙawarin da duk iyakar iyawata zan taimaka maka abokina."
 "Nagode Yeaster." AbuƊalib ya fada yan ba shi hannu suka tafa.
Ƙara tatttauanawa suka yi sosai a kan harkar sannan AbuDalib ya yi bankwana ya bar wurin. Tafiya yake yana driving  amma zuciyarsa cike take da fal da tunanin Lilbirrah wanda abun har ya soma yi masa yawa ya fara tsikarar walwalarsa ta yau da kullum. 
 Kwana ya yi ya nufi wajen abokinsa AbdulJalal, yana isa Abdul ya gan shi very week. Cikin kulawa ya ce, "Ya ne abokina me ke faruwa ne na ganka sai a slow."
  Nannauyar ajiyar zuciya ya sauke sai da ya nisa sannan ya ɗora idanuwansa kansa suka yi kallon ido cikin ido, a sanyaye ya buɗe baki ya ce, "AbdulJalal, ina cikin matsala."
"Matsala kuma AbuƊalib ta me?" Abdul ya tambaye shi cikin tsantsar damuwa.
"Abdul zuciyata ce ke neman saka ni a wata koma wacce nake da tabbacin za ta ba ni wahala, na sani da wahalar gaske na wanye da ita lafiya."
 "Komar me kenan AbuƊalib? Faɗa min da sauri." 
 "Ji nake zuciyata na bugawa da so da kaunar Lilbirrah, so irin na aure wanda za mu kasance mata da miji ni da ita Abdul."
 Kallonsa ya yi baki sake, "AbuDalib kana sane da abinda kake fadi kuwa?"
"Ina sane mana Abdul shi ya sa ma na faɗa ma, domin damuwar ita ke diddigar  zuciyata a cikin yini biyu tana neman fitar da ni hayyacina. Kuma na bayyana maka ita a lokacin da ba wanda ya san da ita idan ba ni ba, na bayyana maka a matsayinka na namiji ɗan uwana wanda zai iya kintata zafi da raɗaɗin da ke raina, abokina na fada ma don ka ba ni mafita."
  Numfasawa Abdul ya yi, "AbuDalib ta wace fuska za ka tunkari Lilbirrah da zancen soyayyah, soyayyah irin ta aure? Bayan kai tana daukarka a matsayin Yayanta ɗanuwanta na jini, ina jin hakan zai zo mata banbarakwai AbuƊalib."
"Abduljalal, Lilbirrah tamkar ɗaya ce a cikin dubu, ta ya zan yi sake matar da ake kira daya a cikin dubu ta kuɓuce daga hannuna, bayan ina da damar mallakarta, Abduljalal ka san Lilbirrah fa, ta cika kamalar da ake so kowace mace ta kasance da ita."
 "AbuƊalib, ni ko na san Lilbirrah, yarinyar da ta tashi a gabana tun daga yarinta har zuwa girmanta, na sani tun tasowarta yarinya ce nutsattsa, mai burin aikata alkhairi da kyautatawa, bana manta lokacin da take debo ruwan Umma da soɓonta a fridge ta kawo mana idan na je wurinka, sannan kuma abincin kowa ta samu a kitchen sai ta kawo min, tabbas ina tuna wannan halin nata na karamci. Sannan ga ta da tausayi, na sani saboda ita aka rika ba wa Aminu wannan almajirin naku abinci har zuwa yanzu da ya girma ya zama saurayi ita ta yi dalilin girmansa a hannunku. Na sani halayen kwarai irin nata kam abin so ne kuma duk wanda ya aure ta ya  yi dace mai yawa, ilimi, hankali, nutsuwa, tarbiyyah sanin ya kamata kyawawan halaye duk ta haɗa Abokina, sai dai ina jin ka yi sake AbuƊalib samunta wurinka zai yi wuya."
 "Abdul ina sonta, ina son in aure ta, kuma Lilbirrah ba ta da wani miji bayan ni."
 Murmushi ya sakar mashi, "Abokina mai sa wukaken, ban ce ba za ka aure ta ba, abun ne dai da kamar wuya. Amma ai kai namiji ne za ka iya jarabawa, za ka iya kwantanta sa'arka, ba zan dakushe ka ba Allah ya ba da sa a yasa kana da rabo."
 Numfashi ya sauke sannan ya ce, "Yawwah, ka ji abinda ya kamata ka faɗa min tun farko."
 Shuru ya yi shi kuma Abdul ya miƙe domin kula da sana'arsa inda yake siyar da baƙin mai. Shi kuma AbuƊalib ganin zaman ba mai yi masa ba ne ya sa ya mike ya nufi gida. 
 Zaune ya iske ya Badiyya tana waya da Mamanta, ganinsa ya sa ta katse wayar a dakile ta ce, "Sannu da zuwa."
"Yawwah," ya fada. Mikewa ta yi ta kawo mashi abinci, "My Luv ka dade da fita hala ka biya wajen su Umma ne?"
Kallonta yake irin kallon da ya saba yi mata sarai ya fahimce ta a rayuwarta ta tsani ya ce ya je gidansu, ba don komai ba saboda ƙawarta kuma 'yaruwarsa Lilbirrah. 
"Ban je gida ba, wata sabgar dai ce ta tsaida ni." Ya ba ta amsa.
 "Okay," ta fada tana sakin fuska. 
"Cikin satin nan zan je Kano, wataƙil jibi ko gata."
"Wurin me My Luv."
"Sabon kasuwancin da zan fara, zan je domin samun horo na musamman."
 Shuru ta yi tabbas a laben da ta yi ta ji zancensa kaf a kan kasuwancin, tamkar ta tambaye shi a ina ya samu kudin sai kuma ta yi shuru, me ya ma damuwarta a kan ina ya same su, ai ita ribarsa ita ce tata.
 "Kika yi shuru," ya faɗa yana kallonta, domin gaba ɗaya ta tafi ta faɗa duniyar tunani.
"Allah ya kai mu lafiya My Luv."
"Amin," ya fada yana cigaba da cin abincinsa.
BAYAN KWANA BIYU
 Tunda safe ina zaune Yaya ya shigo kamar yadda ya saba, waya nake yi da masoyina Jamil, mikewa na yi na koma bedroom na bar shi suna gaisawa da Umma. Mintuna biyu na kara sannan muka yi bankwana da shi na fito domin gaishe da Joonam.
 Ina fitowa na same shi zaune suna magana da Umma, a mamakina sai na ga fuskarshi ta dan canza, sai wani kallo da yake min kamar harara. 
"Yayana na kaina," na fada fuskata da fara'a. 
"Na’am," ya fada a takaice. 
"An tashi lafiya, ya ƙawata."
"Ta tafi gidansu sai bayan na dawo."
"Yanzu daga nan sai Kano?"
"Eh." 
"To Allah ya kiyaye."
"Amin."
 Mikewa ya yi fuskarsa a hade, "Sai na dawo."
Umma ta ce, "Allah ya kiyaye Allah ya ba da sa'a."
"Amin," ya faɗa lokacin har ya kai bakin ƙofa.
Bin sa na yi da idanu, da hanzari na bi bayan shi, "Joonam, me ya faru ne na ga tafi haka?"
Kallon harara ya yi min, "Ina shigowa kika wani tashi kika yi tafiyar ki."
"Joonam, ina waya ne shi ya sa."
"Ohh, yanzu har akwai mai matsayin da za ki iya watsar da ni kansa ko?"
"A'a Joonam, sam ba haka ba ne."
Ɗan guntun tsaki ya ja ya cigaba da tafiyarsa. Bin sa na cigaba da yi har bakin ƙofar fita, "Joonam ka yi haƙuri," na faɗa kamar mai shirin kuka.
Juyowa ya yi ya kalle ni, "Ya wuce Khouhar."
Hannu ya sa zai buɗe ƙofar fitar sai dai maganar da na fara ta tsayar da shi, "Yaya ka ga ni hanya za ka hau, don Allah kar ka manta idan ka tafi ka yi sadaka, sannan, nan wajen Welcome to Katsina ma ana samun almajirai a wurin don Allah Yaya ka yi sadakar kar ka mance ka san Manzon Allah S. Ya ce, "Idan za ku yi tafiya ku sayi hanyah, ma'ana ku yi sadaka kenan."
 Kallona kawai yake yi irin kallon da sam bai saba min irin shi ba, duk da kasancewar ina jin sa a matsayin ɗanuwana na ji wani kala a raina, ina jin cewa kallon ya yi yawa. 
"Joonam."
"Na’am," ya fada. 
"Kar ka manta don Allah, ba zan mance ba ai kin fada min."
"Allah ya ba da sa a da nasara, Allah ya kiyaye ku je lafiya ku dawo lafiya."
"Allah ya sa Khouhar."
Murmushi na yi, "Yaya za mu yi kewarka, za mu yi kewar sammakon nan naka. Muna nan muna dakon dawowarka, Allah ya bada sa a."
"Amin Khouhar, ni ma zan yi kewarku sosai."
"Allah sarki Yaya, ka tafi ina tsaida ka da surutuna."
'Yar fara'a ya yi bai ce komai ba ya buɗe ƙofar ya fita, leƙawa na yi domin ganin tafiyarsa, a rayuwarmu sam shi ba ma'abocin tafiye-tafiye ba ne, hakan ya sa tafiyar da zai yi na ji ta wani kala. A kan idona ya tayar da motar, hannu ya ɗaga min, "Sai ka dawo Joonam, ka kula sosai don Allah."
 Jinjina min kai ya yi sannan ya silala motar a nutse ya bar ƙofar gidanmu. Juyawa na yi na koma cikin gida zuciyata cike da kewarsa da tunanin tafiyarsa.
BADIYYAH
 Kwance take kan kujera, a sanyaye ta ce "Mama."
"Na’am," Maman da ke gefenta ta amsa tana ba ta hankalinta. 
"Wannan tafiyar da AbuDalib ya yi tafiya ce da za a kara mashi haske a kan wani sabon kasuwanci da ya zo. Mama ni fa bai fada min ba, ba ma ni da wannan matsayin, sai dai na tsinkayo su suna hirar shi da wannan munafukar 'yaruwar tasa."
Nisawa ta yi ta ja dogon numfashi, "Umma na ida tsanar Lilbirrah, na tsane ta tsana mai yawa tunda na ji wai ba uwarsu daya ubansu daya ba da AbuƊalib. 
 Wallahi Mama kullum jinina kan akaifa yake ji nake zai iya aurenta Mama, yana matukar kaunarta irin kaunar da Allah ne ke dasawa bawa ita a rai."
 Uwar ta karɓi zancen da, "Badiyyah tunda kika fada min ni ma hankalina bai kwanta ba don ma dai kin ce min yanzu ta samu saurayi kin ga sai zancen aure kenan."
 "Ni ma nutsuwata kenan Mama ba don haka ba da ban san ya za a yi ba, wallahi ko Mama."
 "Kar ki damu ɗiyata, ai yanzu aka zo wurin. Na fada maki in dai ina raye ba zan taba bari ki koka ba kuma a yanzu aka zo wurin mijinki zai samu dukiya yana juya kuɗi ai dole ya riƙa juye mana su."
 "Haka ne Mamana. Da ma ni ma tsoron da nake kenan kar ya samu ya dinga juye ma Umman nan tasa da ita 'yaruwarshi ɗin."
 "Yanzu dai ba  kince zai fara kasuwanci ba, kasuwanci ma na manyan kudade ko jarin da ya shiga da shi ya kai miliyan talatin kika ce."
"Haka yake Umma, kuma ba ma wannan ba cewa aka yi idan kasuwa ta yi kyau har kudinsa yana iya linkawa cikin 'yan watanni kaɗan."
Zaro ido uwar ta yi, "Wai da gaske kike ko dai shaci fadi ne?"
"Wallahi Mama da gaske ne duk abinda yake ai ina bibiyarsa shi kanshi bai san na sani ba."
  Nisawa ta yi, "Lallai yanzu aka fara wasan, yanzu ne lokacin da zan tashi tsaye domin nema maki 'yanci da lafiyayyar fada a wurinsa. Miliyan talatin..." Ta ƙare zancen tana jinjina lamarin.
